
⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Өдөр сар туйлын амархан өнгөрч юм бүхэн чангарч байх шиг санагдаж байжээ. Яагаад тийм сэтгэгдэл төрөв гэвэл, Прозоровын бие эрс муудаж, ажил хийж чадахгүй болсных юм. Прозоров хөдөө маш олон түнштэй тул Клим Иванович Новогород, Псков, Вологда байн байн явдаг болов. Хөдөө хошуу нутагт Самгины урьд явж байснаас ондоо болсон юмгүй, хөдөөгийн өмгөөлөгчид хянамгай, эвлэрэнгүй үзэлтэй, зарга үүсгэгчид нь мөн уйтгартай, зочдын буудлын зарц нар хүнд олигтой үйлчилж чадахгүй хэвээрээ авай. Амьдралын аар саар зүйлд баригдсан борчуул нь мөн уйтгартай агаад Петербургийн шүүхийн танхимын хошууны хөтөч нар мөн урьдын адил овьёосны үнэ нэмэгдэв гэж гомдол тавьсан хэвээр ажгуу.

	Модон хайс «Оросын ардын холбоо» сонин эс тооцвол 1905—1907 оны үйл явдлаас ондоо болсон зүйл огт эс мэдэгдэх боловч сайтар ажиглавал, хөдөөгийн хүмүүсийн аль болох янз бүрийн юм их идэх ёстой гэсэн бодол нь улам их бэхэжсэн байжээ.

	Хавар Елена нөхрөө гадаадад авч яваад долоон долоо хоногийн дараа «Антон нас барав. Энд нь нутаглуулна» гэсэн цахилгаан Самгинд ирүүлжээ. Түүнээс хойш хэд хоноод Елена буцаж ирэв. Үс гэзгээ улам тод цайвраар будуулсан нь ер бусын энгүүн хар дээлтэй нь огтхон ч эс зохих агаад үүнээсээ Елена уцаартай байгаа болов уу гэж Самгин бодно. Гэтэл Францын даатгалын нийгэмлэг Прозоровын хадгаламжийн мөнгийг Еленийн нэр дээр өгөхгүй гэсэн байжээ.

	— Тэдэнд юу хэрэгтэй байдгийг ямар чөтгөр мэдэх бил ээ. Тэр хонгор франц хүмүүс мөнгөнд их дуртай юм. Надад гэрээслэн орхисон мөнгийг манай элчин консул хүртэл хөөцөлдөөд байхад төлсөнгүй шүү гэж их л бухимдан ярив.

	Дараа нь сэтгэл нэлээн тайвширч өгүүлсэн нь

	— Өгөх нь өгсөн боловч 50 мянган франкаар хасаж өгөв. Би бол хоёр зуун мянгыг бүгдийг авах гэсэн юм гээд бүр жаргалтай инээмсэглэж

	— Эндээс бас 60 мянган рубль авна. Ингээд амьдарч болно биз дээ? гэжээ.

	Прозоровын барагдуулбал зохих хэргийг цааш хөдөлгөхийг Самгинд санал болгон тавиад шан хөлсний дөрөвний нэгийг өгнө гээд

	— Дөрөвний нэг их байна уу? гэж Самгины нүүрийг ажиглав. 

	Самгин тал хувийг авч байсан тул дөрөвний нэг болно гэжээ. Елена инээж

	— Хонгор Клим Иванович минь, би тоглосон юм. Надад юу ч хэрэггүй. Би тийм ховдог хүн биш. Антон миний тулд даатгалд хийхийг гуйсан. Биеэ худалдахад хүрвэл тийм ч хямдхан байхгүй байлгүй, үнэн биз дээ? гэжээ.

	— Биеэ худалдах гэж та юу хэлж байна? гэж Самгин дал мөрөө хавчиж, дургүйцэж байгаагаа мэдэгдэхийг хүстэл цаадах нь инээж хоёр гараар биеэ тойруулан зааж банзлаас шүүрэн сэгсрээд

	— Үүнийг хэлж байна. Танд сайхан харагдахгүй байна уу? Хонгор минь, хуурамч байдал гаргаж хэрэггүй шүү. Би өөрийнхөө үнийг мэднэ ээ гэв.

	Еленатай байхад үнэхээр энгүүн бөгөөд амар байжээ. Гэвч аж амьдрал дахин санамсаргүй явдлуудаар сэтгэлийг түгшүүлж байв. Киевт Столыпин алагджээ. Түүнийг хэн алав, хамгаалж явсан хүмүүсийн дотроос уу, эсхүл эсер намын алан хядагчид алав уу? гэдэг талаар Дроновынд бөөн маргаан шуугиан болов. Тэрхүү ширүүн маргааныг үзээд Самгин гайхжээ. Урьд бол алан хядагчид хэн нэгнийг алав гэж дуулаад тэд баярлалдаж байдаг бил ээ. Гэтэл одоо үзвэл, тэд цөм сэтгэл дундуур байх бөгөөд тэр ч байтугай сайдын алагдсанд дотроо дургүй байх нь үзэгдэнэ. Энэ байдал Тагильскийн үг дээрээс мэдэгдэж байжээ. Тагильский эрүүний ширүүн сахлын ормыг илж

	— Сайдыг хамгаалж явсан хүмүүсийн дотор эсер намын төлөөний хүн, нууц цагдаагийн газрын төлөөний хүн ганц Азеф явсан биш гэдэг бол илэрхий юм. Өдөөн хатгагч этгээд түүнийг буудаад сүүлд амаа барьж байсан тухай цуурхал байна. Тэр этгээд мөрдөн байцаалтад өчихдөө, амьдрал гэдэг утгагүй боловч амьдралын утга бол давтмал шарсан мах идэхтэй адил юм. Би тийм мянган шарсан мах идэх үү, ер нь болих уу гэдэг бол онц биш, учир нь би маргааш дүүжлүүлэх болно гэсэн гэнэ. Сазонов, Каляевын талаар тодорхой зүйлгүй учраас ноён Багровын явдлыг би нууц цагдаагийн газрын оньсон хүрдэд гарсан яльгүй осол гэж үзэж байна гэжээ.

	— Туйлын зөв! Энэ бол дотроосоо гарсан хэрэг гэдэг нь илэрхий юм. Сүйрэл мөн... Лопухины хэрэг ч гэсэн тийм ч сайшаамаар хэрэг биш шүү гэж баярлана. Гэвч түүний ингэж баярлах дуунд нэг хуурамч аялгуу сонсогддог бил ээ. Ногайцев ингэж бархираад ичиж

	— Распутины тухай Мария Ивановна юу дуулж ирснийг чагнагтун гэв.

	Орехова авхай Сибирийн нэг тариачин архидаж, өөрийгөө хааны ойрын садны хүн гэж гайхуулан, хааны хатан түүний юу хэлснийг дагадаг гэж ярьсан тухай нүдээр үзсэн мэт тодорхой аажуухан ярихад Тагильский аягатай цай, боов барьсаар Самгины дэргэд ирж

	— Энэ бүхнээс үзэхэд манай улс хэвийн үүрэг гүйцэтгэгч гүрэн биш шүү, тийм үү? гэв.

	— Үнэхээр шал дэмий юм.

	— Гэвч бид армиа нэмэгдүүлж, флотыг дахин сэргээнэ дээ. Тэр идэр хөвгүүн инээдтэй шүлэг уншиж байхыг та чагнана уу? гэжээ.

	Хар костюмтай, хоргой торгоор хийсэн мэт зангиа зүүсэн хар үстэй, цайвар царайтай залуу өргөн магнайны хөмсгийг атируулан,

	 

	Аж амьдралаас айхдаа бид 

	Авралт хийд, архины мухлаг, 

	Ачид эх орны албан газар, 

	Аливаа номын худал үгэнд нуугдана

	 

	гэж хүчлэн уншиж байв.

	— Энэ залуу бол Перм хошууны польш ясны дөрвөн давхар овогтой мужийн сайдын юм уу, засаг ноёны хүү. Ер нь ямар нэг том хүнд сурталтны хүү юм. Амиа хорлох гэж хоёр удаа оролдсон бил ээ. Амьдралд эд мэтийн хүмүүсийг та бид орлох ёстой юм.

	— Хойшдоо байдал сайнгүй болох төлөвтэй байна.

	— Тийм гэж үү? Би сайд болохыг хүснэ. Витте бол нэг бууч маягийн хүн байгаад сайд болсон... 

	Нөгөө шүлэгч нүдээ аньсхийж, хөл дээрээ ганхаж өрөөсөн гараа халаасандаа хийж нөгөө гараар хийд ямар нэг юм барьж байсан шиг хөдөлгөж байгаад

	 

	Хаана ч бид тэтгэх газар ололгүй 

	Харин үгийн манан дотор нуугдмуй... 

	 

	гэж уншихад Тагильский

	— Тэнэг амьтан! гээд зайлан одов.

	Тагильскийн зан байдал Самгины сэтгэлийг хэвээр түгшүүлэх бөгөөд түүний зан байдалд Самгины биеэ тоосон занг хөндөх ямар нэг юм байх шиг санагдах ажгуу. Тагильский хөдөөгийн нэгэн хотод Клим Ивановичийн хүсээгүй байхад түүнтэй харилцаа тогтоосон атал одоо бол түүнийгээ хэвээр байлгахыг хүсэхгүй байгаа бололтой. Яагаад үл хүснэ?

	«Тэнд байхдаа ном тавьж, эвлэрэнгүй үзэл гаргаж байсан бол одоо энд Дроновынд уулзахдаа сэтгэл дүүрэн явах агаад манайд очсонгүй, очихыг ч хүсэхгүй байгаа бололтой. Намайг урьсан ч очихгүй болов уу...» Ялангуяа Маринын алагдсан битүүлэг хэргийн талаар ярилгүй дутуу орхисон зүйл түүнд бий тул Самгины сэтгэл зовно. «Энд надтай ярихаас тайлсхийж байх шив» гэж Самгин бодно.

	Самгин 1912 оны шинэ жилийг Еленийнд өнгөрөөв.

	Тэднийд тавь шахам хүн цуглав. Тэнд жүжигчид, өмгөөлөгчид, залуу зохиолчид, явган цэргийн хоёр офицер, бас нэг сам боорцог шиг улаан царайтай, уяхан биетэй залуу эхнэртэй, одонтой атигар өвгөн байв. Голдуу залуучууд байх бөгөөд давжаа жижигхэн биетэй, ганган дэгжин хувцастай идэр хөвгүүд олон үзэгдэж байжээ. Шийний завсарлагаар театрын үүдний өрөөнд байсан шиг гурван өрөө дүүрэн хүмүүс шахалдан шуугилдаж байв. Гурвуул адил тод эрээн мяраан хувцастай гэрийн эзэн эхнэр «Анхаараарай! Чимээгээ намдаарай!» гэж олон дахин орилоход хүмүүс сая чимээ намдаж жүжигчид тоглож, хүмүүс баярын үг хэлж байв.

	Час улаан торгон дээлийн дор мөн улаан шаахайтай гөрөөсний шилбэ шиг нарийхан шилбэ гялалзуулсан Краснохаткина гэдэг жижигхэн туранхай жүжигчин хүүхэн хархан нүдээр адар ширтэж сохор юм шиг гар сарвалзуулан

	 

	Баригдсан гөрөөс бид чинь 

	Байдгаараа орилолдоно

	 

	гэж гунигтай шүлэг уншихад хүмүүс талархан алга ташсанд тэр хүүхэн Ерухимовичтай хоршиж нэг дуу дуулах болов. Ерухимович аятайхан уян баргил хоолойтой байжээ. Кранохаткийатай хоршиж

	 

	Ая, шөнө мину түргэн болооч 

	Ариун тунгалаг хөнжлөө дэлгээч 

	Мартагнуулан анагаах нил цэцгээр 

	Миний шаналсан сэтгэлийг 

	Эх, үрээ бүүвэйлэх адил тайтгаруул

	 

	гэж дуулахад хүмүүс бас алга ташсан боловч

	— Ноёд оо! Яагаад ийм их гунигтай дуу дуулна вэ? гэж эсэргүүцэн бархиралдах чимээ гарав.

	— Зөв! гэж дагалдан хөгжимдөгч болох залуу боловч халзан толгойтой, ардаа хормойтой дээлтэй, зангиандаа том ногоон чулуу шигтгээтэй зүүтэй, мөн ханцуйдаа ногоон товчтой хүн бархирна.

	— Уйтгар гуниг сөнөтүгэй!

	Одонтой өвгөн шовх цагаан сахлаа шувтарч

	— Бидний угтаж байгаа энэ 12 он бол Наполеоныг, Европын армийг ялсны зуун жилийн ой, төлөөлөгчдийн засагтай болсны долоон жилийн ойн он биш үү? Бид гайхамшигтай алхам хийгээд одоо... гэж залууст итгүүлэн ярьж байхад

	— Зөв!

	— Хүүхдүүд ээ, баясагтун!

	— Нийтээр дуул! гэж хашхиралдав.

	— Францтай найрамдалт харилцаа тогтоосон болохоор тэр гайхамшигт ойг тэмдэглэхэд садаа болж байна гэж сайх өвгөн шургуу хэлэхэд залуучууд шахалдан нэгэн дор бөөгнөөд

	 

	Алдарт хөдөлмөрийн тулд... 

	 

	гэж дуу гаргахад Ерухимович чулуу шиг хөшсөн нүүрээ огтхон ч хөдөлгөлгүйгээр:

	 

	Ашдын цэнгэлийн тулд 

	Алс холын орноос 

	Энд бид цугларав

	 

	гэж тодхон хангинуулав. Нийтээр дуулагсдын дотроос шовх хамартаа хавчдаг шил тогтоосон хонгор шар залуу гарч ирээд

	— Болигтун! Ийм утгагүй дуу сөнөтүгэй! Бид ямар алс холын орноос ирсэн юм бэ? Бид чинь орос хүмүүс, Орос орныхоо нийслэлд байна гэв.

	— Зөв!

	— «Долгион шиг түргэн» дагалдан хөгжимдөгч!

	— Долгионыг хүсэж байна! гэж бархиралдав.

	Мөнөөхөн ногоон чулуугаар гоёж чимсэн хүн гар толгойгоор зэрэг дохиж, хөгжимдөж эхлэхэд Ерухимович дангаар

	 

	Цаг гэдэг ахархан

	Бидний зам булш тийш!

	 

	гэж дуулахад ингэж заавал гунигтай дуу дуулдаг нь хүмүүсийг дарлаж байгаа хэрэг үү гэж Самгин боджээ.

	— Шинэ жилийг ийм дуугаар угтдаг юм уу... гэж хажуугийн өрөөнөөс нэг хүн бархирав.

	«Чамингаас чамин» гэж хоёрдугаар Николай хаан хэлсэн юм аа гэж хэн нэгэн дэмжинэ.

	Гэвч Ерухимович огтхон ч зовсон шинжгүйгээр:

	 

	Чамайг үхэхэд хорвоод амьд байгаагүй мэт оршуулна

	Чи дахин босохгүй, тэр чигээрээ ялзрах болно

	 

	гэж дуулав.

	— Болигтун! гэж хэд хэдэн хүн зэрэг бархиралдаж, ялангуяа эмсийн дуу тодхон ялгарч байжээ. Шаврын өнгөтэй хачин маягтай ардаа бүчтэй сюртук дээлтэй шар царайтай, туранхай залуу дахин гарч ирэв. Тэр хоёр хөл дээр салхин хүрд адил эргэлдэж, биеийн уян хөдөлгөөнийг үзүүлэх бөгөөд гар далайж байгаад

	— Сонсоход ичгэвтэр юм. Энэ шал балай утгагүй дууг гурван үеийн залуучууд дуулж ирэв. Энэ жигтэй залуус ардчиллын улс төрийн хөдөлгөөнд оролцдог мөртөө яагаад «Ташуур» гэдгээс ондоо аж байдлын нэг дайчин дуу зохиож болдоггүй юм бэ? гэж бухимдан өгүүлэв.

	— Зүйтэй!

	— Сайхан үг хэлэв.

	— Зөв өө! гэж дагалдан хөгжимдөгч үзтэл баярлан бархирна.

	— Уухай даа!

	Хүмүүс алга ташиж нөгөө залуу хүний үг хэлэхэд саад болох авч тэр хүн загас цалчих адил пад пад хийх чимээ дундуур бархирсаар байв.

	Ерухимовичийн дуу тод гарч

	— Алябьев чи «Сатиркон» сэтгүүлд юм бичиж хүмүүсийг хутгахын оронд Руже де-Лилягийн үүргийг гүйцэтгээсэй... 

	— Маргахаа болигтун!

	— Уруу үзэл залуучууд хоёр нийлдэг юм уу?

	— Нийлнэ ээ дээ! Амиа хорлогчдын олонх нь залуучууд юм.

	— Больцгоо!

	— «Хуучин ертөнцөөс хагацъя» гэж дуулъя!

	— Хагацаад үзээрэй, мангуу минь! гэж Ерухимович амандаа үглэж, хөлөрсөн нүүрээ Самгинд хандуулж зэс шиг нүдээр чанга ширтэхэд, энэ хүнд нэг үг хэлэлгүй горьгүй гэж бодоод

	— Та их аятайхан хоолойтой хүн шүү дээ гэсэнд

	— Миний зан ааш аягүй шүү! гэжээ.

	— Тийм үү?

	— Тийм ээ.

	«Бүдүүлэг тэнэг вэ!» гэж Самгин бодож цааш үг ярих гэсэнгүй. |

	«Марсельез» дууг дуулсангүйд оюутан сэтгэл ханаж,

	 

	Хэдэр эр гашуун нулимсаа

	Хилэн хувцсан дээр асгаруулна

	 

	гэж дуулав.

	Прозоровын хэрэг хөтлөгчийн ажлын өрөөнд хоол ундны газар гаргасан тул тэндээс халамцсан улс юм зажлан, уруул амаа долоосоор гарч ирээд олны үгийн тэмцээнд хөөрөн орж байв.

	Олны шуугиан ихдэж хэд хэдэн голомт болоод хүний хэлсэн үг галын оч адил үсчиж байв. Хажуугийн өрөөнд хэн нэгэн бараг голын хийтэй мэт хашхирах нь

	— Оюуны гуйланчлалыг номлогчид, эрх чөлөөг хасагчид, хүний үнэргүй амьтад сөнөтүгэй! гэнэ.

	Төгөлдөр хуурын дэргэд нэртэй өмгөөлөгч, шүлэгч болох өндөр нуруутай, эзэн хүний янзтай, бужгар цайвар үстэй, ер цатгалан хүний байдалтай хүн үг хэлнэ. Түүний ярих нь,

	— Арван есдүгээр зуун бол уруу үзлийн зуун юм. Энэ зууных шиг ийм олон уруу үзэлтэн утга зохиол, гүн ухаанд урьд хэзээ ч гарч байгаагүй. Энэ үзэгдлийн шалтгаан юунд оршиж байна гэж хэн ч олохыг оролдохгүй байна. Гэтэл тэр нь материализмд байгаа нь үзтэл илэрхий байна. Чухам түүнд байна. Эдийн соёл аз жаргалыг бий болгож чадахгүй. Эд хогшил хэдий сайхан ч гэсэн оюун санаа эд юмсын тоог хангаж чадахгүй. Эндээс Марксын сургаалын өмнө давшгүй саад тотгор гарч байгаа юм гэнэ.

	Хэтэрхий эелдэг, хэтэрхий даруухан хоёр тааралдсан тухай хошин яриа Ерухимович украйн хэлээр ярина. Эелдэг нь зан сайтай эвлэрэнгүй үзэлтэй, нөгөө даруу нь нэг орны түүх юм байжээ. Тэр түүх гэдэг нь Романовыхны ордны гэр бүлийн эгч болох дунд зэргийн настай хатагтай агаад тэр хатагтай уух идэх дуртай боловч бэлэвсэн эхнэрийн ёсыг шударгаар сахих бүлгээ. Эелдэг даруу хоёрын эелдэг нь бяргүй, даруу нь санаачилгагүй юм байжээ. Энэ явдал юугаар төгсөв гэвэл харин бас нэг шазруун эр гарч ирээд нөгөө эгчийг хүчирхэж бие давхар болгоод тэр эр байгалийн хуулийн үүрэг гүйцэтгэв гэж бодож явахад мөнөөхөн хатагтай харсан хүн бүхнийг "— Зайл цаашаа, тэнэг амьтад!" гэдэг болсон гэнэ.

	Клим Ивановичийн дэргэд гайхалтай салан хувцасласан өндөр нарийхан зохиолч Орлов сандал дээр найгалзана. Орлов өөрийгөө «Ардын үзэлтний сүүлчийн анги» гэж анкет дээр бичүүлдэг ажээ. Тэр бээр өвдгөө илж, тамхи салаавчилсан гараар дохиж байгаад даруухан хувцастай, царай муутай бөгөөд хошин дүрд тоглодог залуухан жүжигчин хүүхэнд ярих нь

	— Тэнэг амьтдыг тэргүүлэгч цэцгээр тэжээдэг ёс бий. Хөдөөгийн хүүхнүүд ажил ихтэй тул хүүхдээ хөхүүлэх завгүй болоод тэргүүлэгч цэцэг зажилж хөх шиг болгоод хүүхдийнхээ аманд шургуулж орхиход цаадах нь хөхөж, унтдаг юм. Үнэхээр тэргүүлэгч цэцэгт нойрны эм байдаг. Ер тэргүүлэгч цэцгээр хар тамхи мэтийн унтуулах чанартай эм хийдэг гэнэ.

	— Та юм бүхнийг мэдэх хүн юм гэж нөгөө эм шагшин магтана.

	— Мэдэхгүй яаж болох бил ээ. Тэд Марксын үзлийн талаар маргаж байна. Тэднээс эмс хүүхнүүд яаж байдаг вэ? гэж асуу. Мэдэхгүй шүү дээ. Тэд бол номчид, Фарисейнууд юм.

	Сайх номчид Самгины ард маргаж, «Жемсын» «Шашны олон зүйлийн туршлага» ба Дюпрелийн «Агийн ёсны гүн ухаан» энэ хоёрт ямар адил юм байна гэж эрцгээнэ. Мөнөөхөн нэрд гарсан өмгөөлөгч төгөлдөр хуурын дэргэд зогсоод ууртайгаар

	— Байзнаарай, Англичууд Шекспирийг санаанаас зохиосон, манайд бол Леонид Андреев байна гэнэ.

	— Хүлээж бай! Италичууд туркийг үлээж орхивол Хар далайгаар хил залгаж, Дарданеллын хоолойг нээх болно... гэж хажуугийн өрөөнөөс хэн нэгэн онц зугаатай амлаж байв.

	— Дараа нь бид тэднийг үлээж орхино.

	— Та юу гэж бодно? Болно шүү.

	— Елена Самгины дэргэд ирж, инээмсэглэн

	— Уйдаж байна уу? гэж шивгэнэв.

	— Үгүй. Уйдаагүй.

	— Нээрэн үү?

	— Нээрэн.

	Елена цагаа харж хуруугаар занан

	— Одоо хоол идэх цаг болов гэжээ.

	— Шүлэгч өмгөөлөгч Еленаг эвтэйхэн сугадаж, ямар нэг үг итгүүлэн хэлээд эргэн харж 

	— Бид галт уулын орой дээр сууж байгааг 5—7 оны сүүлчээр Японы дайны дараа болсон явдал харуулсан шүү гэв.

	Найрын ширээг хоолны өрөөнөөс зочдын өрөө хүртэл дамнуулан засжээ. Бас туурганы хажууд дөрөв дөрвөн хүний хэдэн ширээ засжээ. Цахилгаан лампын хүйтэн гэрлийг улаан ягаан цаасан бүрхүүлээр зөөлрүүлсэн тул ширээнээ мөнгө адил цагаахан дулаан гэгээ тусах бөгөөд хүмүүсийн царай зөөлөн, залуу юм шиг харагдана. Ардаа хормойтой дээлтэй хоёр өвгөн зарц, цыган хүүхэнтэй адил өндөр хамартай гэрийн шивэгчин хүүхэн хоол зөөж байв. Елена Прозорова босож

	— Хатагтай нар аа, дуртай ширээнээ, дуртай харчуултайгаа суугтун гэж захирна.

	— Эмс болгонд хоёр, түүнээс дээш эр ногдох нь шударга бус юм!

	— Илүү нь яах вэ?

	— Суух газар олдоно оо.

	— Ширээн доогуур орох уу?

	— Зарц нар цөөн, өөрснөө авч идэж уугаарай гэж Елена хашхирахад, «Энэ өвгөн настай хүний амраг, дуучин эхнэрийг эмэгтэйчүүд төдийлөн хүндэтгэхгүй байна шүү. Гэвч Елена биеэ сайн авч байна» гэж Самгин боджээ.

	Хутга сэрээ хангинаж, шилэн аяга харшилдаад хүмүүсийн яриа улам хурц сэргэлэн болж байх шиг санагджээ. Алябьев шар толгойгоо сэгсчиж байгаад,

	— Төлөөлөгчдийн засаг тун байж болшгүй зүйл юм. Гэвч Германд ажилчны төлөөлөгчдийн тоо рейхстагт олширч байгаа нь уг систем хөгжих чадалтайг бидэнд яриагүй харуулж байна гэнэ.

	— Энэ маргаан биш гэж хэн нэгэн хашхирав.

	— Герман дэлхий дээр анхны социалист улс болно доо!

	Алябьевын нүдний хавчдаг шил дотор шар гал гялбалзана.

	— Төлөөлөгчдийн засаг захиргаа бол залуучуудыг улс төрийн бодлогоос хөндийрүүлж байна. Улс төрийн бодлого хүмүүсийг Фауст биш Дон-Кихот болгож байна. Гэтэл хүн гэдэг уг чанартаа Фаустууд юм.

	— Зөв гэж Самгины өөдөөс харж суусан дагалдан хөгжимдөгч хэлэв. Тэр бээр хэсэг гахайн маханд ямар нэг юм нямбай түрхэж байхдаа улаан нүүртээ инээмсэглэл илрүүлж, гялайтал самнасан толгойгоор дохиж байв.

	Дагалдан хөгжимдөгчийн зүүн гар талд мөнөөхөн «сүүлчийн ангийн» хүн, амиа шийний жүжигчин хүүхэн, баруун гарт нь туйлын бүдүүн нэг шүлэгч суужээ. Энэ хүнд маягийн эр бүр 1905 оноос өмнө нэгэн шүлэгтээ Кариатын Иудыг магтаж бичсэнийг Самгин санав. Түүнээс өмнө хэн магтаагүй бил ээ. Азофын Иудын хэрэг, бусад улс төрийн урвалт болж байсан явдал Самгины санаанд орно. Ер хорьдугаар зуунд Иуда бол яруу найраг, үргэлжилсэн зохиолын баатар болж олонтоо гарсан бил ээ. Тэр баатрыг тайлбарлаж зөвтгөж байв.

	Самгин бусдын маргааныг чагнаж уйдахдаа, «Тор Гедбер, Леонид Андреев, Голованов, бас нэг Швед эм, герман ясны Драйзер» нарыг бодож, бусдыг ажиглан суув.

	Яруу найрагчийн хажууд суусан Алябьев цагаан загас сэрээдэж ядан салгалж сандлаас үсрэн босох гэсэн шиг өндийн зүтгэж, хажуудаа суусан бариу торгон дээлтэй, томоотой авхайг түлхэлнэ. Цаадах нь,

	— Митя, битгий түлхээч гэнэ.

	Самгины хажууд суусан хүн тамшаалгаж

	— Урьд бидний идэрт санаа нэгтэй хүмүүс олон байдаг сан. Одоо хүн болгон онд ондоо болжээ. Нөгөө чөлөөтэй сэтгэх гэдэг нь юм байлгүй, аа? Английн хатууг ууя... гэжээ.

	Тэд хатуу архи ууж бас зөөлнөөс балгав. Самгины нөгөө талд суусан мөн өмгөөлөгч бөгөөд үсээ жүжигчин шиг хусуулсан, хар хөмсөгтэй, ярвагар хүн

	— Чихрийн өвчинд шарз, ходоод муу бол үхрийн нүдний дарс зүгээр дээ гэв.

	Ерухимовичийн шүлэг уншихад хоолой нь инээд хүрэм дорой дуулдах агаад

	 

	Эрхэм та агуу юм 

	Эргүү тань тоогүй юм

	 

	гэж уншихад хүмүүсийн тал хувь нь инээлдэв.

	«Эдэнд их юм хэрэггүй» гэж Самгин бодов.

	— Чимээгүй! гэж хэн нэгэн бархирав.

	Зуухан дээр тавьсан цаг цохиж, нэгэн он жил улирсныг гунигтай зарлахад олон бүгдээр босож чимээ намдав. Цагийн сэрүүлэг арван хоёр удаа нэгэн жигд цохиход Самгин, «Бас нэг жил ул мөргүй өнгөрөв» гэж боджээ.

	Хүмүүс ура хашхиралдан хундага тулгаж, хүнд минутыг амсаж өнгөрүүлсэн мэт сэргэж, бие биедээ шинэ жилийн баяр хүргэж

	— Ноёд оо! Одоо Платон Александровичаар үг хэлүүлье! гэж орилолдов.

	Алдарт өмгөөлөгч авьяас билигт уран үгээрээ олныг баясгахыг удаан татгалзсанаа аргагүй босож, бууралдуу үсээ илж засаад нэг гараа зүрхэн тус дарж нөгөө гартаа дүүрэн архитай том хундагыг дээхэн бариад нэгэн латин өгүүлбэрээр үгээ эхэлсэн атал тэр үг нь олны шуугианд дуулдсангүй.

	— ... гэж Марк Аврелий хэлсэн бил ээ. Мөн энэ утгыг арай ондоо үгээр Сенека хэлсэн бил ээ. Гэвч тэр хоёулаа Зенонын үгийг давтсан юм гэхэд Ерухимович

	— Чи ч Зенонын үгээр эхэлбэл таарах хүн дээ гэж амандаа өгүүлжээ.

	Платон Александрович, эм хүний нүд шиг сайхан торомгор нүднийхээ харцаар үгээр ярьсан шиг санаагаа амархан илэрхийлж сурсан хүн ажгуу. Түүний дуугүй болоход нүд нь сэтгэл уруу байдлыг шингэн сиймгэр царайд нь илрүүлэх ба эмсийг харахдаа нүдээ том болгоод нууцгай шаналсан сэтгэлийг илбэн засаж өгнө үү гэж гуйж байсан шиг харах бүлгээ. Ер Платон бол эмсийг атгаж, гэр бүлийн жаргалыг бусниулах талаараа нэрд гарсан хүн бөгөөд эмсийн тухай ярихад нь царай нь баргар болж, нүдний цэнхэрдүү хүүхэн хараа бүдэг бараан болж, харцанд нь зүрх мятарсан шинж илэрдэг ажээ. Энэ удаа гүн ухаан, ёс суртахууны тухай ярихад нүдэнд нь ихэмсэг инээвхийлэл тодорч, улайсан нүүрийг нь тун зохистой гийгүүлж байв.

	— Эртний дэлхийн гүн ухаан руу орж ярьсныг минь уучлаарай. Христосын ёс суртахууныг зохион байгуулахад хатан зоригтны нөлөөг сануулахын тул би ингэж ярив.

	Гүн ухааны тэрхүү бяцхан лекц улам сунжрах төлөвтэй болоход Самгин ганцаар уйтгарлан, илтгэгчийн нүүр амаа янз янз болж байхыг аягүйрхэн харж суув. Самгин тэнд цугласан эмэгтэйчүүдийг ажиглан харав. Тэнд арван хэдэн эмэгтэй байв. Тэд цөм Платоны учиртай инээмсэглэл, уяхан дуу хоолойг чагнан гөлөрчээ.

	Гагцхүү цайвар гэзгээ сүртэй гэгч самнан янзалж, тод гоёл чимэг зүүгээд, хурц сэргэлэн нүдээр цогтой харж байх Елена л жирийн шувууны хүрээлэнд санамсаргүй нисэн ирсэн жигүүртний өөр төрөл адил этгээд ялгаран харагдаж байв. Елена гар хуруугаа сэмхэн дуугаргаж, инээмсэглэж, анивчиж байгаад эрүүндээ сахалтай бүдүүн хүнд шивгэнэн ярих агаад цаадах нь инээдээ барьж ядах тул царайгаа чинэрүүлээд сахлын дор үл үзэгдэх амаа амны алчуур цаасаар дарж сууна. Тэрхүү барьж ядсан инээд нь толгойн яс арьсны завсраар орсон шиг бараг нүцгэн гавал гялалзана.

	«Маяг тоохгүй бас хүмүүсийг тоохгүй» гэж Самгин сайшаан бодов.

	— Эцэст хэлэхэд оюун санааны өсөлтийн эрх чөлөөг хязгаарлах гэсэн эдгээр олон үеийн оролдлого биднийг социализмд хүргэв. Тэгш эрхт ёсны аймшигт засаг одоо биднийг заналхийлж байна. Ноёд оо, энд хурсан бид бүхэн тэнгэрийн ивээлээр цөм адилгүй юм. Миний үгийг хэн ч давтахгүй болов уу гэж би итгэж байна. Яагаад гэвэл, хэн нэгэн суут ухаантай байлаа ч гэсэн би та нарын хэнийг ч давтахыг хүсэхгүй юм. Бид цэцэг, төмөр, эрдэс адил, байгалийн юм бүхэн адил цөм онд ондоо хүн, бидний хэн бүхэн өөр өөртөө даруу зантай, бидний явах зам тус тусдаа шүү. Би энэ шинэ жилийн хундагыг олон янз бодгалийн төлөө, оюун санааг хөгжүүлэх эрх чөлөөний төлөө өргөе гэв.

	— Дашийн шог! гэж Ерухимович дуугарсан боловч олны жигд биш чангаар ура хашхиралдах чимээнд дарагдав. Өмгөөлөгч дарсыг ууж, Ерухимовичийг өдсөн мэт харсан боловч цаадах нь шампан архины хундаганд улаан архи хундагалах гэж оролдоно. Алябьев босож,

	— Хүндэт багш, мэргэжил нэгтэй нөхрийн сайхан үг хэлсэнд би баяр хүргэхийн хамт бас... гэж үг хэлэх гэсэн боловч энэхэн үес хүн бүхэн ам халж, хүн бүхэн үг хэлэхийг хүсэх тул олны шуугианд дарагдав.

	— Комиссаржевскаяг хэт магтжээ... 

	— Тэнгэр минь, та яасан аймшигтай юм ярина! Түүнийг хэн ч ойлгосонгүй, ер ойлгох ч үгүй биз гэж бид бодож байна.

	— Германы ард түмэн байлдаан гаргахгүй гэж Жорес итгэж байгаа... 

	— Комиссаржевская романтик шийний жүжигчин хүн. Аргагүйн эрхэнд орж реалист шийд тоглох гэж хамаг авьяасаа бүрэн гаргаж чадалгүй өнгөрлөө. Реализм манай урлагийг хөнөөж байна.

	— Пээ, энэ үнэн үг, энэ бол тус орны золгүй явдал...

	Ерухимович сэрээ хийд эргүүлэн царайгаа уйтгартай болгоод,

	— Орчлонгийн хоосонд дандаа сүүлт од, орчим дэлхийд дандаа нян хорхой хүмүүс бид яаж амьд явах юм бэ? Яаж амьд явах юм гэж би асууж байна? гэнэ.

	— Энэ чинь алиа наргиа үг байна гэж Алябьев орилно. 

	Ерухимович ийш тийш харж

	— Тийм гэж үү? гэв.

	Одонтой өвгөн ярианд оролцож бараг командлах дуугаар,

	— Түүний хэлдэг зөв. Өвчин их болж байна шүү. Манай Сангийн яамнаас өнгөрсөн жил олон хүн үхэв... гэхэд эхнэр нь

	— Тэд чинь дандаа өвгөчүүл байсан... гэснээ засаж, — Чамаас их настай улс байсан юм гэв.

	— Тэнгэр минь, бид үзэл санаагаар яасан бядуухан улс юм бэ? Манайд бүргэдүүд хаана байна? гэж цайвар үстэй залуу хүн шархтсан туулай адил яншихад хэн нэгэн хөшигний цаанаас толгойгоо цухуйлгаад

	— Мережковский яагаа вэ? Лев Шестов яагаа вэ? Василий Васильевич Розанов яагаа вэ? гэв.

	— Тийм дээ. Түүхийг хөдөлгөгч хүмүүс юм гэж Самгины хажууд суусан хүн зүүдэлж байсан шиг амандаа үглэнэ.

	— Англид бол Шекспир, Байрон, Шелли, бас Киплинг байна. Гэтэл манайд Леонид Андреев, нөгөө хөл нүцгэнчүүдийг магтагч л байна гэж сайх нэрд гарсан өмгөөлөгч итгүүлэн ярина.

	— Энэ чинь Достоевскийгоос, түүний «Доромжлогдон гутрагсад» гэдэг зохиолоос авсан үг байна.

	— Манай зохиолчид эх орноо хайрлахгүй, Оросыг үзэн яддаг...

	Гэрийн эзэн авхайн дэргэд суусан хүний уйлагнасан нарийхан дуу ширээний нөгөө үзүүрээс гарч олны шуугианыг аажмаар дийлж байв. Өндөг хэлбэртэй халзан толгойтой, том хамартай, шовх бор сахалтай, урт дээлтэй нөгөө туранхай хүн Еленийн будмал үс гэзэг дээгүүр гар сарвалзуулан, нөгөө гартаа амны алчуур цаас далбалзуулж байгаад

	— Европын өмнө ичгүүр гутамшиг болж байна. Распутин гэж нэг луйварчин, хөл нүцгэн гуйлгачин хааны хатнаас түүнд бичсэн захиагаар гайхуулж байх юм. Хааны хатан түүний мөрийг түшээд байхад сайхан байдаг гэж тэр захидалдаа бичсэн байх юм. Орос гүрний хааны хатан тэгж байгаа юм шүү дээ, аан? Тэр муу хуурамч этгээд хааны гэр бүлийг минийх гэж байгаа юм шүү, аан? гэж бархирч байв.

	— Распутины тухай олон янзын яриа байдаг... 

	— Ганц Оросын ч хаан биш, ер хаад тийм алиа салбадай, гайхлуудыг биедээ татдаг юм... 

	— Байзнаарай, ордныхон түүний төлөө сүйд болж, сайд нар хүртэл түүний үгийг дагадаг байна шүү, аан?

	Тэр хүн Распутин түүнийг гомдоож, түүний байр суурийг эзэлсэн юм шиг туйлын ихээр бухимдан уйлагнана.

	— Распутин чөтгөр ав... гэж хэн нэгэн бархирсан авч нөгөө хүн орилж чарласаар авай. Самгины мөрөнд нэг хүний гар хүрэх шиг болж харвал Елена байжээ.

	— Хонгор Клим Иванович, та нэг үг хэл. Таныг олон хүн танихгүй тул улс чагнах болно. Энэ замбараагүй яриаг зогсоох хэрэгтэй байна. Ширээ хураахаар бүжиг хийнэ биз, тэгэх үү? гэжээ.

	Самгин өөрөө мэдэлгүй ердийнхөөсөө нэлээн ахиу балгасан тул баахан халамцаж, энэ хүмүүс надаас илүү үг хэлж чадахгүй, миний мэдэхгүй, бодоогүй юмыг хэлсэн хүн алга гэж бодоход аятай таатай байжээ. Би эднээс баян, эднээс чадалтай. Эдний өмнө үг хэлэхэд онцын зүрх зориг гаргах явдалгүй. 

	Ширээний дээгүүр тамхины цэнхэр утаа суунаглаж, утаан дотор янз янзын нүүр царай хөвж бүдэг сүүмгэр нүднүүд харагдаад эргэн тойрон бүрэлзэж, зүүд нойрон дунд байгаа мэт аятайхан ажгуу. 

	Самгин босож шилэн хундага сэрээгээр тоншиж олны чимээ намжихыг хүлээсэн ч үгүй, шүүхийн хуралд үг хэлж байсан шигээ хүйтнээр

	— Ноёд оо! Энд хэлсэн үгний дотроос хамгийн утгатай үг бол Фауст, Дон-Киотын тухай үг байна. Энэ сэдэв бол бидний хэдийн мэдэх сэдэв, Тургеневын сэдэв юм. Гэтэл уг сэдвийг энд ондоогоор тавив. Ер ингэж тавих хэрэгтэй байсан юм. Үнэхээр биднийг Дон-Кихотууд болгон хүмүүжүүлж байна. Бидний хүүхэд байхаас аваад гэр бүл, сургууль, утга зохиол цөм биднийг нийгэмд, ард түмэнд, төр улсад, шударга үзэл санааны тулд амь хайргүй зүтгэх хэрэгтэй гэж итгүүлэн сургасаар ирэв. Бид явж явж эцсийн бүлэгт Библийн сударт гардаг Исаак болох нь бүрэн тодорхой болоод байна. Тэгвэл Исаакаар эцэг нь тэнгэрийг тахих гэж байсан билээ гэв.

	Олон бүгдээр чимээ намжихад Клим Ивановичийн урам орж, дуугаа нам болгов. Тэр дорой дуу хоолойтой учир их чанга бархирвал хэтэрхий хүйтэн тасархай сонсогдох болно гэж мэдэж байжээ. Тамхины утаан дундуур харвал хүмүүс цөм дуугүй зогсоод түүнийг ширтэж байжээ. Самгин улам зориг орж, амьдралдаа зоригтой байхын аятай сайхныг анх удаа олж үзжээ.

	— Исаакийн оронд хонь алж тэнгэрийг тахисныг бид мэднэ ээ. Гэтэл одоо үед хониор тэнгэрийг тахихгүй, унгас ноосыг хяргаж, арьсаар нь оготор дээл хийх болжээ. Гэвч хуучны тэр онгон тахилын дээр шинээр ажилчин анги, бас хүний амь хохирох явдал хэвээр байх болно гэдэг итгэл нэмэгджээ. Лениний сургаснаар пролетарийн диктатурын аргаар социализмыг байгуулах уу, үгүй юу гэсэн асуулт би тавьж түүнийг хариулахгүй. Энэ бол миний мэдвэл зохих зүйл биш, яагаад гэвэл би Дон-Кихот биш. Хэдий тийм боловч манай авьяас билиг төгөлдөр, хүндэт Платон Александровичийн хэлсэн үгийн санаа, эрх тэгш ёсны аймшигт засгийн тухай түүний хэлсэн үг надад тун ч ойлгомжтой байгаа юм. Хорвоо ертөнцийг шүүмжлэлтэйгээр шинжлэн судлах пирронизмын эрхтэн, Фаустын эрхтэн болох манай оюун ухаан аргагүйн эрхэнд итгэхийн эрхтэн болж хувирав. Гэтэл зөв сэтгэхээс салж, санаа сэтгэлийн тулгуургүй болсон итгэл бол хүний дотор хагарал гаргаж сэтгэлийг хоёрдуулахад хүргэв. Чухам үүнээс, энэ хагарлаас болж Оросын сэхээтнүүдийн хувьд гуйвах дайвах, зарчмаа бат тууштай эс баримтлах, нэг итгэлээ нөгөөгөөр түргэн солих зэрэг байдал гарч байгаа юм.

	Клим Иванович Самгин ухамсарт амьдралынхаа бүх жилүүдэд гүнзгий сайн бодож, сэтгэл зүрхэндээ агуулан явсан тун өвөрмөц сонин зүйл ярив гэж итгэж байжээ. «Гүн ажиглалт, их тэмдэглэлийнхээ» үр дүнг уран сайхнаар гаргаж байх шиг түүнд санагджээ. Зориг ороод өөрийн сурсан хянамгай байдлаа алдаад бас хэн нэгнээс хариугаа авах жаргалыг эдэлж байгаа юм шиг санагдаж байжээ.

	— Бид гол хэмжүүрийнхээ талаар ингэж гуйвж дайвснаас юу болж байна гэвэл, Марксын үзлийг Петр Струве, түүний шинэ маягийн славаархах эх оронч үзлээр, түүний «шүүмжлэлт тэмдэглэлийг» «Цаг үе» гэдэг түүврээр сольж, социал-демократ намын дотор эрс тэс хоёр фракц бий болгов. Алан хядагчдын намын төв хороонд өдөөн хатгагчид гарч, ер улс төрийн өдий төдий өдөөн хатгалт, өдий төдий урвалт гарах болов... 

	Хүмүүс түүний үгийг чагнахаас залхуурч, согтуугаар элдвийг хашхиралдахад Самгин үгээ цааш үргэлжлэх боломжгүй болжээ.

	— Таны тэр Дон-Кихот, Фауст чинь Достоевскийн бурхан, чөтгөр хоёр юм... 

	— Зөв өө!

	— Далаад онд түүхийг хөдөлгөгч хүчин бол нэг хүн мөн гэж хүлээн зөвшөөрч байлаа... 

	— Тийм хүн олноор дүүжлүүлж ирэхээр... 

	— Та заваан юм ярьж байна шүү... 

	— Яагаад заваан гэж?

	— Хорин жилийн дараа болоход бидний аврал бол нэг хүн биш олон түмний зориг хүсэл мөн гэж номлох болов...

	— Зөв!

	— Байзнаарай, юу зөв гэж?

	— Ноёд оо, үг хэлсэн хүндээ баяр хүргэцгээе! гэж тал талаас бархиралдаж байв.

	Гэрийн эзэн авхай тэргүүтэй арван хэдэн хүн алга ташиж байхад Самгин мэхийн ёслов. Самгины бие жигтэй хөнгөн болж алга таших чимээнд хийд хөөрч ганхан байх шиг санагджээ. Нөгөө нэрд гарсан өмгөөлөгч Самгины гарыг чанга атгаж

	— Та ийм гүйцэд санаа гаргаж хэлсэнд би бахдаж байна гэж эелдэг өгүүлжээ.

	— Та тавин удаа «зөв» гэж хашхирсан, юуг зөв гэсэн бэ? гэж урт дээлтэй, том хамартай хүн сайх дагалдан хөгжимдөгчид хэлнэ.

	Хамгийн сүүлд Елена баахан халамцуу ирээд Самгиныг сугадаж

	— Би улс төрийн бодлогын талаар юу ч мэдэхгүй хүн, гэхдээ :та тэр талаар гайхамшигтай ялгаж ярив гэж би бодож байна. Тэр Платонд та битгий итгэ. Тэр чинь тэнэг атал их зальтай амьтан шүү! За явъя, би энэ олныг зугаацуулах хэрэгтэй байна гэснийг Самгин сайн санаж байжээ.

	Елена төгөлдөр хуурын дэргэд очиж зогсоод дагалдан хөгжимдөгч ямар нэг цогтой аялгуу дарахад гар хөлөө жигтэй эрс хөдөлгөж, нүд амаа ирмэж, муур шиг эвхэрч, тод өнгийн банзлын дороос жижигхэн хөл гялалзуулж байгаад мөн цогтой дуулж гарав.

	 

	Амьдарч чадлаа би! 

	Аагим залуу чи хаана вэ?

	Гар минь цагаахан уу?

	Хөл минь шулуухан уу?

	 

	— Уухай даа! гэж олны дотроос бархирав.

	 

	Кип-кап кип-капе

	Кадриль бүжиг эгшиглэн

	Хамаг бие гэнэт 

	Халуу оргиод ирэв

	 

	— Сайхан аа! гэж хэн нэгэн цурхирч байсан шиг дуу гарна.

	 

	Аж амьдрахаа би 

	Аргагүй л мэднэ!

	Бас нэг хүнийг 

	Бага сага мэднэ!

	 

	— Мартагдашгүйеэ! Ай бурхан минь... гэж одонтой өвгөн үглэн хөхөрнө.

	 

	Зургийн дэгжин эр

	Зугаатай санагдана надад 

	Хамрын дээрх шилийг 

	Хөлөөрөө авч чадна

	 

	гэж Елена хөлөө мөрөндөө хүртэл өргөв.

	Энэ сэтгэл хөдлөм онцгой дууг бодсоор Самгин харьж унтсан бөгөөд маргааш үдийн алдад сэрээд бас дурсан боджээ.

	Нөгөөдөр нь Позоровын ажлын өрөөнд ажил хийж суухад Елена арьсан диваан дээр янжуур татаж хэвтээд

	— Та үдэшлэг дээр айхтар хэлсэн шүү. Та тун саруул, их зоригтой хүн юм гэжээ.

	Самгин хажууд нь очиж суугаад аль болох эелдгээр

	— Та ч бас Беранжег тун сайхан дуулсан шүү гэв.

	— Тийм үү? Танд аятай санагдсан бол надад сайхан байна.

	Елена бүр эвтэйхэн хэвтээд нүд ирмэж, хуруугаа шадхийлгээд,

	— Тэр дуу миний бараг амны уншлага болчихсон юм. Латинаар юу гэдэг бил ээ? Кредо квиа абсурдум1 гэдэг бил үү? Антон тэр дуунд их дургүй юм сан. Хөөрхий их ёсорхог хүн байсан юм даа... гэв.

	Чингээд Самгины огтхон ч бодоогүй явдал болжээ. 

	Дараа нь Елена нүдээ аньж хэсэг дуугүй хэвтээд нүдээ яльгүй нээж аяархан,

	— Энэ явдлыг энгүүн юм гэж үзнэ шүү. Энэ явдлаас бид хоёрын харилцаа өөрчлөгдөх ёсгүй, ичих зовох ч юмгүй биз дээ? Хүсвэл давтана биз, эс хүсвэл мартаж орхино биз, тийм үү? гэжээ.

	— Сайн байна.

	— Намайг үнс! гэж Елена тушаав.

	Тэр товчхон үг Клим Ивановичид тун таатай санагдаж, Елена ч түүний нүдэнд онц үзэгдэв.

	«Алинатай адилгүй эхнэр юм. Энэнд хуурамч зан байдлын сүүдэр ч алга. Голын хий ч алга...»

	Еленатай ингэж тогтоосон холбоо тийм ч бат байж чадахгүйг мэдэхдээ Самгины дотор гонсойж харамсах сэтгэл төрөвч тэгсхийгээд мартжээ. Гэтэл нөгөө амгалан, бөх Таисьяд сэтгэл татагдах явдал үл мартагдахаар барахгүй харин улам хүчтэй болох бүлгээ. Гэвч Таисьятай дангаар уулзаж, учраа ярилцах бололцоо олдохгүй байжээ. Таисья яагаад ч юм дургүй, зожиг болжээ. Самгиныг нэг их харахыг больж, хоёулхнаа байхаас зайлсхийх болжээ. Гэвч тэр эхнэр, Иван Дроновоос салж Клим Самгинд нүүж очих асуудлыг шийдэж чадах эхнэр гэж Самгин итгэх тул түүнээс шийдтэй үг дуулах гэж тун их яарахгүй байв. Чухам миний хүлээсэн үгийг хэлэх биз гэж итгэн явах бүлгээ.

	Эл учир «шударга эм» гэж бодно.

	Тэр эхнэр Дронов ямар нэг тус болсон явдал бий тул түүнд хичээнгүйлэн зүтгэдэг бөгөөд Таисья хэдийгээр Дроновын дутагдлыг мэдэх, түүнтэй суугаад ирээдүйд сайнаа үзэхгүй гэж мэдэх авч нэгийг хаяж нөгөөтэй байх гэдэг эвгүй хэцүү байдаг биз гэж Самгин бодно. Энэ энгүүн, тод төсөөлөл нь ондоо болж болохыг Самгин анзаараагүй явжээ.

	— «Анфимьевна, Варвара хоёр үхэхийн өмнө Самгинд муу болсон авч Анфимьевна ондоо газар хаяж яваагүй бил ээ» гэж санаад Таисьяг Ремингтон гэдэг бичгийн машинаар юм цохиж сургаж болно гэж боддог байв.

	Шемякин түүний сэтгэлийг зовоох боловч Дронов надад саад хийхгүй гэж бүрэн итгэх ба Таисьягийн улс төрийн бодлогод сонирхолтой болсонд санаа эс зовох бүлгээ.

	— Сайн сэтгэлтэй учир, уйдахдаа улс төрийн хэргээр сонирхдог юм. Энэ нь цаг үеэ олоогүй зүйл гэдэг бил ээ.

	Гэтэл нэг шөнө орой болсон хойно Дронов согтуувтар орж ирээд толгойгоо жигтэй гудайлгаж, сөөнгө дуугаар

	— Тося хаяж явжээ. Ойлгов уу? гэжээ.

	Самгин цочиж, хор шар буцлах шиг болжээ. Уг нь Клим Иванович Готлиб Кунстлер гэгч Федор Петлинээс гэрээ няцсаны учир 15 000 рубль нэхэмжилсэн нэг будилаантай хэрэг уншиж байв. Маргааш шүүхийн хуралд үг хэлж хэрэв зарга дийлэх аваас нэлээн их шан хөлс авах учиртай байв. Самгин нүдний шилний дээгүүр Дроновыг харж

	— Шемякиныд яасан уу? гэж итгэл дүүрэн, ууртайгаар асуув.

	Дронов зөөлөн сандал өргөж Самгины өмнө тавиад түшлэгээс барьж нөгөө гараар нэг үнгэгдсэн дугтуйтай бичиг ширээн дээр хаяв. Самгин хайчны үзүүрээр чимхэж сэжиглэсэн мэт авч үзвэл дугтуй нойтон байжээ.

	— Гадаа бороо орж байна уу?

	— Гадаа дан бороо, чөтгөр... гэж Дронов нүдээ анивчиж толгой ганхуулсаар байв.

	Захидлыг задлан үзвэл дан тоо тавьсан мэт том томоор бичсэн нь: 

	 

	«Иван. Би чамаас салж явав. Чиний танилууд, тэдний чалчаа үг, хөл үймээнээс би хаширчээ. Тэр чамд ямар хэрэгтэй, ер нь ямар хэрэгтэйг би ойлгохгүй юм. Тэдний дотор луйварчин, ажилгүй хүмүүс олон байх юм. Би чамд сайн байв. Бид эвтэй илэн далангүй байсан атал чи намайг хүндэтгэхийг больж, би чамд хэрэггүй болжээ. Шемякин намайг эргүүлдэг гэж чи үздэг биз. Тэгвэл тэр чинь өөдөлшгүй амьтан юм. Өөдгүй хүнтэй тэгж байна гэдэг чамд хамаагүй ч гэсэн миний хувьд гомдмоор юм. Би түүний нүүр лүү алгадаж чадах байсан боловч тэр чамтай ямар холбоотойг би мэдэхгүй юм. Би чиний хэрэгт хутгалдан оролцохыг үл хүснэ. Чиний тэр явдал надад тусгүй санагдана. Чи бас архи их балгах болов. Чи бол угтаа сайн хүн гэж би мэднэ. Чиний тэр олон зочныг хооллож ундалж байх гэдэг миний хувьд ичгэвтэр юм. Би ондоо хэн нэгэнд хэрэгтэй хүн байж юунай магад, би үнэнээр амьдрахыг хүсэж байна. 

	Баяртай, Иван. 

	Надад битгий уурлаарай. 

	Таисья» 

	 

	гэжээ.

	Самгин захидлыг уншаад чулуудаж Дроновыг нэг хэдий хором жигшин харав. Иван норж нурмайгаад мөнөөхөн сандлын түшлэгээс барьсан хэвээр нүдээ анивчиж, амьсгаадан уухилан зогсоно.

	«Тэнэг золиг, одоо уйлах нь уу» гэж Самгин бодоод шүүхийн хүний аялгуугаар,

	— Таисьягийн зөв. Чи гэр орноо ямар нэг гуанз, буудал шиг юм уу, авьяас билиггүй чалчаа хүмүүсийн клуб болгосон байна. Чи түүнийгээ улс төрийн танхим гэж бодож байгаа биз. Таисьягийн зөв гэв.

	— Өөдтэй хүн ер хаана байгаа юм бэ? гэж Дронов сандлыг өргөж шал дээр чанга давтаж, — Анхандаа тэр чинь, янз бүрийн улс ирж, элдэв олныг ярьж байхад дуртай байсан юм... гэв.

	— Ямар ч утгыг мэдэхгүй ярьж байхад уу... 

	— Нөхөр минь чи худлаа хэлж байна гэж Дронов эрүүл болсон мэт өгүүлж, — Эндүүрч байна. Тэд ойлгох юмаа цөмийг ойлгож байгаа юм. Жоом, хулгана, батгана, нохой, үхэр цөм ойлгоно. Хүмүүс бүхнийг ойлгоно. Балгамаар юм байна уу? гээд гэрийн эзнийг хөдлөхгүй гэж мэдээд

	— Тося ч цөмийг ойлгож байсан юм гэв.

	— Чиний хувьд бол их сайн хүүхэн байсан юм даа гэж амыг асуух янзтай Самгин дуу гарав. Дронов духаа арчиж

	— Түүнийг би ч мэдэж байна. Их сайн эхнэр байв. Миний эхийн оронд эх болж байсан юм. Инээдэмтэй байна уу? Үгүй, инээдэмтэй биш. Чамайг ихэд хүндэлж, чамайг ямар нэг үг хэлэх болов уу гэж Тося хүлээдэг байв. Бас шинэ жилээр чамайг ямар нэг үг хэлсэн гэж мэдсэн байна... гэж Дронов дуугүй болж, хажуугийн халаасан савыг бүтэн гэж итгэсэн шиг хэнхдэгээ тэмтрээд байна.

	— Тэгээд яагаа вэ?

	— Юу?

	— Миний хэлсэн үг.

	— За тийм, тэр сэтгэл гуньсан байна. Чамайг большевик хүн биш байсан юм уу? гэж хүн болгоноос асууж байлаа.

	— Чи намайг большевик хүн гэж хэлсэн юм уу?

	Дронов толгой дохиж халааснаас нэг дэвтэр гаргаж ирэв.

	— Миний хэлсэн үгийг түүнд утгыг гуйвуулан дамжуулж л дээ.

	— Би мэдэхгүй.

	Дронов мөнөөхөн дэвтрээ алгадаж

	— Би банканд дөчин хоёр мянган рубльтэй болов. Арван долоон мянгыг хөзөр тоглож, есөн мянгыг цэргийн суран бүсний арьс дамлаж олсон юм. Бас арван хоёр мянгыг бага багаар хуримтлуулсан. Шемякин хорин таван мянгыг өгнө гэсэн. Бага ч гэсэн яах вэ... Семидубов бас мөнгө өгөх болно. Ингээд сонинтой болно. Зүрхээ чөтгөрт худалдаж байгаад хамаагүй, сонинтой болно доо. Ерухимович шог найраглал бичдэг хүн болох юм. Дорошевичийнхныг цугийг нь авсанд хийх хүн дээ! Тэр чинь бөөн хор гэсэн үг. Ингээд нэг сонинтой болно доо. Харин Тося л байна, чөтгөр ав... Хоёулаа явж нэг газар оройн хоол идэх үү? гэжээ.

	Самгин явахгүй гээд

	— Тося эгж ирэх болов уу? гэж най тасарсан мэт асуув.

	— Ирэхгүй гэж би бодож байна. Түүний хаашаа явсныг би мэднэ. Роза л нэг тийш явуулсан юм гэж Дронов амандаа үглэн шуухитнаж дэвтрээ өвөртлөөд гарч оджээ.

	Самгин мөнөөхөн Кунстлер, Петлин хоёрын заргын хэргийг унших чадалгүй болжээ. Тамхи асааж, зузаан хавтаст хэргийг хуруугаар ууртай тоншиж суухдаа Таисьягийн гоолиг бие, том хөх, тайван итгэлтэй хөдөлгөөн хэдийгээр баахан гөлгөрдүү боловч сайхан царай, анхааралтай ширтэх нүдийг сэтгэлдээ ургуулан харахын тул нүдээ анив. Тэр эхнэрийн хөхийг барьж үзэх гэснээ санав. «Та тэнд юу сонирхов?» гэж туйлын тайван асууж бил ээ. Таисья бас Самгины гарыг барьж алгыг дэлгэж үзээд

	— Таны амьдралын зам урт, их удаан наслах хүн байна гэж бил ээ.

	«Тийм ч шохоорхмоор эхнэр биш ч гэсэн бараг Марина шиг сайхан хүүхэн юм. Тэр еврей хүүхэн түүнийг ямар нэг большевик хүн дээр дагуулан аваачиж, шорон, цөллөгийн замд оруулна биз. Царайлаг эм хэрэв тэнэг биш бол социализмд итгэдэггүй гэж Евгений Рихтер хэлсэн шиг санана. Таисья бол ухаан бядуу эхнэр юм.»

	Ингэж бодоод түүний сэтгэл тайвширсангүй.

	«Би ямар боловч Дон-Кихот, мөрөөдөгч хүн юм. Би амьдралыг санаанаас зохион бодох дуртай хүн. Гэтэл Таисья бол санаанаас зохиосон юманд дургүй. Таисьятай хамтран амьдарсан бол их л тохитой, амгалан байх байсан даа».

	Клим Иванович Самгин юмыг ургуулан бодохдоо тийм сайн биш тул тэр дутагдлаа мэдээд өөрийгөө нэр төртэй хүн гэж тооцдог авай. Шинэ жилээр үг хэлснээсээ хойш социалист хэвлэл бага сага унших хэрэгтэй гэж үзээд «Манай туяа», «Амьдралын хэрэг», «Од», «Правда» сонинуудыг өнгөц гэсэн хардаг болжээ. Түрүүчийн хоёр сонин болхи хэлээр аар саар юм бичих ба нөгөө хоёр сонинтой хуурмаг маргаан явуулах бүлгээ. Ер тэр хоёр сонин бичиг бол уншигчдад нөлөөлөх чадалгүй, бичсэн өгүүллийн хэлбэр нь уг маргааны үзэл санааны мөн чанарыг гутаасан шинжтэй агаад хэтэрхий жижиг бутархай материал нийтлэн, уур хилэнгээ сүртэй чанга гаргахын оронд хуучны нэг санаатны эсрэг хувийн жижиг гомдол тавьж байх шиг Самгинд санагдах ажгуу. Ер хэсэг сэхээтний гаргадаг тэр хоёр жижиг сонин, бичиг үл мэдэх тариачдын улс оронд хувьсгал хэрэгтэй биш, шинэчлэлт хэрэгтэй гэдгийг ойлгодог боловч түүнийгээ энгүүн тод, итгэмээр бичиж эс чадах ажгуу. Хувьсгал гэдэг нь Данийл Мордовцев мэтийн ардын үзэлтний өгүүлснээр «Оросын ардын улс төрийн» бүхий л хөдөлгөөний нэгэн адил зөвхөн «үймээн самуун, хайр найргүй явдлыг» хэлнэ гэсэн номыг Самгин бага залуудаа олж уншсан байжээ.

	Тэрхүү уйтгартай сонинд бичсэнээс илүү тод хурц, хүн итгэмээр хэлж чадна гэж Клим Иванович Самгин итгэн явдаг болой.

	Большевикуудын нөгөө хоёр сонин бичиг Самгиныг бүр ч ихээр бухимдуулан харш санаа сэтгэл төрүүлэх бүлгээ. Тэр хоёр сонин Самгинтай өөртэй нь маргалдах илэрхий санаа агуулан, Самгины хийсэн үнэлэлт, санаа бодлын бүх дадлыг буруу гэж итгүүлдэг шиг санагдах бүлгээ.

	Тэдгээр сонинд ёжилсон, элэглэсэн зүйл нэлээн гарах агаад үзэл санаагаа бүдүүн гүжир үгээр шууд хэлэх ажгуу. Мөн нийгмийн гүн ухааны талаар их зүйл нийтлэх тул тэр нь Самгины маргаж эс хүч хүрэх «өгүүлбэрийн зүйл» байдаг бил ээ.

	Клим Иванович бол аар саар жижиг зүйл бодохдоо чадамгай боловч бас ч юмыг бодож чадна. Тэрхүү сонинд нийтлэгддэг зүйлийн эсрэг гагцхүү өөрийн «би хүсэхгүй» гэдэг үгээ хэлж болно гэж тэр ойлгодог бил ээ.

	Большевикууд гэж бодох бүрий түүний өмнө мөнөөхөн загзгар биетэй, тайван зантай Степан Кутузов илт харагддаг байв. Тэрхүү сургаалын үндсийг тавьсан хүн гадаадын хүн боловч Самгин тэр сургаалыг хоосон өгүүлбэр гэж нэрлэсээр агаад Владимир Ленинийг эх орондоо суух эрхээ хасагдсандаа хорссон зөвхөн нэг номчин, сэхээтэн, бодит биеэсээ дуу хоолой нь илүү хүн гэж бодох бүлгээ.

	«Гаршин юм уу Глеб Успенский мэтийн голын хийтэй хүн биз. Ер Дон-Кихот доо».

	Кутузов бол хэдийн таних бөгөөд агуу их, бодит хүн бил ээ. Тэр ойрхон нэгтээ зохион байгуулж яваа биз. Самгин түүнтэй уулзах бүрий энэ хүн өөртөө, өөрийн сургах ажиллах эрхэндээ итгэл дүүрэн явдаг хүн юм гэж боддог байв. Сүүлчийн уулзалт тэр бодлыг нь улам ихээр лавшруулжээ.

	Прозоровынд үг хэлсний нөгөөдөр нь Елена ивээлтэйгээр инээвхийлж,

	— Клим Иванович таны хэлсэн үг их амжилт олсон шүү. Би бол улс төрийн бодлогыг лав бээжин нугаснаас илүү мэдэхгүй, Дон-Кихотыг зузаан номын инээдтэй зургаас үзсэн хүн юм. Фауст бол миний хувьд дуурьд гардаг ухаан бядуухан хүн боловч тэр талаар таны хэлсэн үг надад аятай санагдсан гээд бодож, мушилзан инээмсэглээд

	— Хотод суудаг тариачин эр юмыг яаж бодох хэрэгтэй вэ гэж хөдөөгийн хүнд сургаж байсан шиг хэлсэн дээ. Ингэж хэлбэл та гомдох уу? гэжээ.

	— Хаанаас! Харин аятай дуулдаж байна гэж Самгин хэлэв.

	— Манай энд зусланд нэг тийм тариачин байсан юм. «Хотын хүмүүс цөм тоглоно. Бие нь тэр хөгжимдөө зориулагдсан шиг байгаа юм» гэдэг сэн. Чингээд

	— Таныг Лаптев-Покатилов урьж байна. Тэр хэн болохыг мэдэх үү? Баахан ухаан бядуу боловч их сонин хүн! Тайж, орон сууцны эзэн, их баян хүн, бодвол энэ хотын толгой байсан биз. Шийний дуучин хүүхэн, ялангуяа Францын шийний дуучинд их дуртай. Отеро, Фужер, Ивегт Гильбер, ер нэрд гарсан улсыг цөмийг мэднэ. Суудаг байшин нь их сонин хоолны тасалгааны адар нь тэвш шиг бас дандаа хээ угалз тавьсан, түүнийг өөрөө «Тайжийн янз маяг» гэж нэрлэдэг юм. Тасалгаа дүүрэн шаазан гайхалтай сайхан эд хогшил бий гэжээ.

	— Тэр хүн надаар яах нь вэ?

	— Тэр бол өвөрмөц сонин улстай танилцах их дуртай хүн юм. Намайг ч бас хуучин танилын хувиар урьсан юм. Хоёулаа очъё? гэж нүд ирмэжээ.

	Клим Иванович Самгин урт гэгчийн бөмбөгөр адартай, дүүрэн орос ардын хуучны хээ угалз эрээлсэн том өрөөнд оров. Тасалгааны буланд ширээнээ хоёр хүн сууж байв. Нэг нь хачин Грек маягийн овог нэртэй алдарт профессор хүн, түүний лекцийг Самгин сонсож байсан боловч хачин нэрийг нь санаж ядав. Нөгөө нь Англи хүнтэй төстэй, өндөр туранхай хүн байв. Шог зураачид англи хүнийг тэрүүн шиг зурдаг болой. Бас нэг жижигхэн сэгсгэр хүн өрөөсөн гараараа ширээ тулж нөгөө гараар цамцны товчийг бариад зогсож байв. Тэр хүн ханиалгаж, шингэн дуугаар,

	— Тэгэхлээр, бид үзэх болно... гэж ярьж байв.

	Аж үйлдвэрийн эзэд, ялангуяа Москвагийнхан бол Думээс тайж нарын талаар явуулж буй бодлогыг шүүмжлэн хэлэлцдэг агаад Коновалов, Рябушинскийнд эдийн засаг, гадаад бодлогын талаар яриа явуулж, Петр Струве, бас нэргүй нэг томхон меньшевик хүн илтгэл тавьдаг болсныг Самгин мэдэж байв. Гэтэл тэр тасалгаанд худалдаачин, үйлдвэрийн эзэд гэмээр хүн харагдсангүй ажээ. Тэнд дан сэхээтнүүд цугласан бөгөөд биеэр буюу зургаар таних хүн цөөнгүй. Тийм ч нэрд гараагүй профессорууд, зохиолчид байв. Цэвэрхэн цайвар царайтай, малгай шиг өтгөн хар үстэй Леонид Андреев эрүүнийхээ сахлыг чимхэж байна. Мөнөөхөн «ардын үзэлтний сүүлчийн ангийн» уруу царайт, «Орчин ертөнц» сэтгүүлийн ерөнхий эрхлэгч, Ногайцев, Орехова, Ерухимович, Тагильский, Хотяинцев, Алябьев, үс гэзгээ гоёор янзлан, гоё хувцас өмссөн хатагтай нар байна. Тэдний нэг нь гэзгээ чих хацар луугаа сул задгай унжуулсан тул нүүр нь хурц зууван болж муухай харагдаж авай. Тэд цөм гуч гарсан дунд насны улс бөгөөд тэдний дунд их зантай хэдэр уруултай, нүдний шилтэй ганц буурал эмгэн байна. Тэр эмгэн тэмдэглэлийн дэвтэр бариад дэвүүрээр сэвж байсан шиг бяцхан бараан нүүрээ сэвж байв. Елена нэг тийш алга болжээ.

	Тасалгааны цаад мухарт ажилчид бололтой хэдэн хүн бөөгнөн зогсох агаад цөм их сахалтай, томоотой янзын улс харагдана. Харин нэг шанаархаг нүүрт нь сахал үсний ором ч гараагүй, өргөн мөртэй өндөр залуухан хүн байх ба бас түүнтэй нуруу сацуу буржгар шар үстэй хүн байв.

	— Тус орны аж үйлдвэр түргэн хөгжиж байна. Том хөрөнгөтнүүд энд «Үг», Москвад «Оросын өглөө» сонин зохион байгуулж байна. Сангийн яамны сайд тэргүүтэй Москвагийн Гадаадын улс гүрэнтэй, ялангуяа Германтай хийсэн худалдааны гэрээг өөрчлөхийг шаардах болов гэж нөгөө жижигхэн сэгсгэр хүн гомдоллож, улам ихээр ханиалгана.

	Түүний үгийг туйлын анхааралтай чагнана. Тасалгааны дотор тавиас доошгүй хүн байх тул бүлээн амьсгалаар дүүрэв. Нам гүмийн дотор Кутузовын танил дуу гармагц Самгин өөрийн эрхгүй навтасхийж, толгойгоо доош болгов. Кутузовын хэлэх нь,

	— Түүн дээрээ арми флотыг нэмэгдүүлэх засгийн газрын арга хэмжээг Дум дэмжиж байгааг нэмэгтүн гэв. 

	Кутузов хэсэг ажилчдын дундаас гарч ирээд

	— Хүндэт илтгэгч яаралгүй ярьж байхыг үзвэл цаана нь маш их баримтын нөөц байгаа бололтой, гэвч баримт бол хүн бүхэнд илэрхий юм. Би эндээс одоо явах хэрэгтэй тул тавхан минут үг хэлье. Миний үг хэлэхийг зөвшөөрнө үү гэв.

	Самгин мөрөн дээгүүрээ эргэж харвал Кутузов Шведийн богино савхин хүрэм өмсөөд төмөр замын ажилчинтай адил харагдах ба эрүүнийхээ сахлыг дахин ургуулж арай нарийхан, арай өндөр болсон мэт харагдах ажгуу. Харин царай ондоо болсон юмгүй, ил бор нүдэнд нь аанай шог инээмсэглэл гэрэлтэнэ.

	«Энэ хэвээрээ байна шүү. Заншлан тагнагчид үүнийг барьж чаддаггүй нь гайхалтай юм».

	Сайтар ажвал Кутузов өмссөн хувцас гадаад байдлаараа тойрон зогсож буй хүмүүсээсээ эс ялгаран харагдах ажгуу.

	— Саяын хэлснээс доргүй сонирхолтой ондоо баримт байна аа. Балканы холбоо байгуулахад засгийн газар ямар янзаар оролцов? Итали Туркийн байлдаан болж дуусмагц гарсан Балканы байлдааныг ямраар үзэж байна? Туркийг бүрмөсөн цохих зорилго тавихгүй байна гэж үү? Хөрөнгөтнүүд биднийг шинэ дайнаар дайлах гэж хүсээгүй гэж үү? Хэнтэй байлдана? Юунд байлдана вэ? Сэхээтнүүдийн бодож үзвэл зохих баримт асуудал ийм байна.

	Самгин мөн туурга адар шигээ эрээлсэн хаалганы хажууд очиж сэмхэн суув. Хаалганы завсраар цаана ярьж буй хүмүүсийн үг дуулдана.

	— «Найз минь, үүнийг төгс ойлгох хэрэгтэй, эсгүүл ойлгох хэрэггүй, нүдээ анасхийгээд яв» гэлээ би. «Байзнаарай, би чинь ерөнхий сайд хүн шүү» гэж байна. Тэгвэл «нүдээ тас ань» гэлээ би гэж нэг хүн ярих нь сонсогдоно.

	— Пээ, сайн хэлжээ! гэж Елена дуу алдана.

	Хаалганы цаанаас дуулдах зугаатай яриа Кутузовын үгийг чагнахад саад хийх боловч Самгин түүний үгнээс хэсэг бусаг олж сонссоор байв.

	— Оросын сэхээтний нэг үндсэн чанар бол юмыг дандаа хождож боддог. Францын ажилчид гуч, далаад онд пролетарийн ангийн өөрийн ухамсрын хүчийг үзүүлж байхад бид тариачдын эрүүл мэнд, үйлдвэрийн хөдөлмөрийн оюуны өсөлт хэрхэн мохож буй тухай ярьж, бичиж байлаа гэж Кутузов ярьж байхад хаалганы цаана

	— Тэрийг чинь миний найз хүүхнийд өмдгүй байхыг би харсан юм гэж Елена ярьж байв.

	— Тэгэхэд л Юпитер Романовын өмнө зогсох гэж бэлдэж байсан байна?

	— Францын өмгөөлөгчдийн үлгэр жишээ, Брианов, Мильеранов, Вивиани нарын зэрэг жижиг хөрөнгөтний сэтгэл нэгтэй ойворгон хүмүүсийн үлгэр жишээ нь бидний хувьд сургаалтай зүйл болов гэж тун саяхан ил марксчид, дараа нь меньшевикүүд үнэлэн үзэв. Жижиг хөрөнгөтнүүд том хэмжээний социализмаар далайлгаж, пролетари нарыг барьж өгөөд зэвсэг агссан хөрөнгөтнүүд болж байна...

	Эрүүндээ сахалтай хүн ийм аялгуугаар ярих хэрэггүй юм сан гэж Самгин бодно.

	— Энэ чинь гүтгэлэг! гэж хэн нэгэн бархирсанд бас хоёр гурван хүн дуурайж, хэд хэдэн хүн суудлаас босож, Кутузов тийш гар далайж байгаад

	— Та битгий тэгж ярь... 

	— Худал!

	— «Цаг үе» гэдэг түүвэр яасан бэ?

	— Уухай!

	— Ардчиллыг «ирээдүйн бүдүүлэг явдал» гэсэн яалаа?

	— «Итгэлийн сахиусыг» уулын нүх үхсэн хүн тавьдаг шарилын агуйд айлган оруулдаг зэрлэгүүд шиг болох нь.

	— Орост шарилын агуй байхгүй шүү.

	— Худлаа! Киевийн лаавар сүлжээ агуй мөн.

	— Бас Одесст бас шарилын агуй бий.

	— Оросын сэхээтний дотор урвагч байхгүй!

	— Хэд л бол хэд!

	— Лев Тихомировоос эхлэн тоологтун... 

	— Сэхээтний баатарлаг амьдрал түүхээр гэрчлэгдсэн юм... 

	— Байзнаарай, энэ хүн бүх сэхээтнийг хамруулан хэлээгүй шүү.

	Кутузов инээж, сахлаа чичрүүлэн

	— Байзнаарай, би үгээ хэлж дуусаагүй байна гэв.

	— Дуусгаад хэрэггүй ээ!

	— Жанч нөмөрсөн та нарыг бид мэднэ ээ!

	Нэг бага шиг хаалганаас Елена гарч ирээд

	— Юу болов? гэв.

	Түүний хойноос улаан царайтай жаргалтай хүний зугаатай нүдтэй бөөрөнхий хүн бөмбөг шиг өнхөрсөөр гарч ирэв.

	Кутузов гар сэгсэрч зузаан ханатай гулдан хаалга тийш явахад хойноос нь хэдэн хүн дагалдан гарав. Хүмүүсийн хашхиралдаан улам ихдэж, уурласан, гомдсон дуу гарч байхад Тагильскийн танил чанга дуу илэрхий хадаж байв.

	Кутузов тэр үгээрээ Самгиныг ч хөндөж, дайрсан шиг санагджээ. Кутузовтой маргах зүрх хүрээгүйгээ мэдэхдээ бүр ч хүнд байв. Энэ хүн Фауст, Дон-Кихот хоёр хэзээ ч эвлэрэхгүй гэдгийг ойлгох болов уу даа.

	— Большевикууд хэзээ ч ардчилсан үзэлтэн биш!

	Елена нүдээ онийлгоод адар өөд ширтэж

	— Мөөгтэй бялуутай адилхан юм аа? гэнэ.

	Самгин дуугүй инээмсэглэвч Тагильскийн хорсон бухимдаж хэлэх үгийг чагнаж байв. Тэр хэлэхдээ

	— Амьдралын бүх үзэгдлийг дүгнэн үзэх нь сэхээтний хэрэг юм. Сэхээтний өөрийн үүрэг, олон нийтийн өмнө байгуулсан тэдний гавьяаг өндөр үнэлэх бол тэдний өөрсдийн хэрэг юм. Гэвч хүн ичиж зовоод өөрийн тухай муу ярьдаг гэдгийг сэхээтэн бид мэднэ ээ гэв.

	Хүмүүс дүрэлзэж,

	— Худлаа!

	— Толстойн үзэл байна!

	— Ямар гоё үг вэ! гэж бархиралдана.

	Гэвч Тагильскийн дуу эс дарагдах ба олны шуугиан дотор шүгэл адил тод хангинаж байв.

	— Сэтгэлээ битгий зовогтун! Би хэн нэгний гавьяаг бууруулах гэсэнгүй, өөрөө гавьяа байгуулсан ч үгүй. Сэхээтнүүд анхны үедээ тариачин, ажилчдыг бодвол туйлын тодорхойгүй, тогтворгүй байдаг.

	— Яасан сонин нээлт вэ?

	— Ёж үгээ дэмий бараад яана. Манайд тэртэй тэргүй ёж үг бага юм. Манайд Францын нэг адил удам залгамжилсан сэхээтнээр нэлээн элбэг болохыг би мэднэ. Тэдний үр хүүхэд болох хар лам, жижиг худалдаачин, гуанзны эзэд, гэрээлэгчид ер хотын борчуул мундахгүй боловч тэдний эцгүүд ардын дунд явж, 193 дугаар зүйлээр шийтгэгдэж, олон зуугаараа орон шоронд орж, Сибирь нутагт цөлөгдөж байлаа. Тэдний үр сад одоо эсер, меньшевикийн дунд, ялангуяа сэхээтний дунд эршиж, ирэх жил гурван зуун жилийнхээ ойг тэмдэглэх санаатай байгаа хаант засагт, улам бүр бэхжин байгаа төрийн байгуулалд зүтгэсээр байгааг бид харж болно гэж Тагильский цааш ярихад

	— Товчхон! гэж нэг хүн хашхирав.

	— Товчхон гэж надад хэлж байна уу, хаант засагт хэлж байна уу?

	Гурван хүн инээлдэв.

	Лаптев-Покатилов гэгч бөөрөнхий хүн Еленийн ард зогсоод онц сайхан үнэртэй янжуур татаж, амнаас хуван соруулаа авч бөхийгөөд

	— Намайг маргааш харгис цагдаагийн газар дуудахгүй бол хачин юм болох байгаа гэжээ.

	— Та битгий дүрсгүйтээд бай, эцэг минь. Өнөөдөр танайд ийм юм болно гэж би огтоос бодоогүй шүү гэж Елена хариу хэлэв.

	— Саяын үг хэлүүлэлгүй гаргадаг сахалтай хүн бол Оросын сэхээтний шинэ хэв шинж юм гэж Тагильский бас хэлэхэд

	— Тийм хүмүүс манайд байсан юм аа гэж дуу гарна.

	— Би үзээгүй. Большевикуудын үзэл бол өөрийн өвөрмөц төлөвтэй юм.

	— Ямар төлөв вэ? Мэдвэл сонин байна.

	— Мэдье гэвэл «Правда» сонин уншигтун! гэж Тагильский хэлэв.

	Тэнд хориод хүн нэгэн зэрэг ярьж гарав.

	— Энэ чинь харанхуй хүмүүсийн зөвлөгөө байна! Түүхийн гүн ухаанд Бергсон шинэ эрин нээж байсан тэр үеийн юм... гэж Алябьевын голын хийтэй юм шиг бархирах дуун тод гарна.

	— Митя уурлажээ гэж Елена инээвхийлэхэд Лаптев мөн инээвхийлэн

	— Митя харанхуй хүмүүсийг дайсан гэж үздэг хүн юм. Хуучны тайж нар бид одоогийн залуучуудаас их тэсвэртэй шүү... гэнэ.

	Ногайцевын дуу ойрхон гарч

	— Энэ чинь юу юм? Өөрийн ухаан хүрэхгүй болоод Европт байдаг Германы маягаар аж төрөх гэж шийдэв үү? Тэнгэр минь... гэж гомдоллоно.

	Нөгөө нүдний шилтэй эмгэн тэмдэглэлийн дэвтрээр Тагильскийг зангаж байгаад эр хүн шиг бүдүүн дуугаар

	— Ажилчны хувцас өмссөн таны тэр найз чинь балмад явдалтны огтоос байхгүй хоосон зүйлийг дүрслэх гэж оролдож байна, ангийн тухай сургаал бол худал хуурмаг зүйл гэж би батална. Анги гэж байх ч үгүй, материализм, шашингүйн үзэл, шулмын шинжлэх ухаанаар завхарсан, нэрэлхүү, нэр төр хөөцөлдөгч хүмүүс л байна гэв.

	— Ёстой, зөв дөө! Өвгөн эмгэн хоёр Лафарги, Марксын охин, түүний хүргэн цөм амиа хорлож үхсэн бил ээ. Материализм гэдэг энэ дээ! гэж Ногайцев хашхирна.

	Гэвч олны шуугиан дотроос Тагильскийн тод дуу нэвт сонсогдоно түүний хэлэх нь

	— Миний асуулт бол өчигдрийн үеийн сэхээтнүүдэд хандаж байна. Улс орон аюултай байдалд орж, Ленын уурхайд ажилчдыг үй олноор хядаж байгаагаас улс төрийн ажил хаялтын хөдөлгөөн дахин дэгдэв... гэв.

	— Тэр чинь эдийн засгийн ажил хаялт юм... 

	— Биш ээ, эдийн засгийн ажил хаялтад зуун тавин мянган хүн оролцсон бол улс төрийнхөд хагас сая хүн оролцож байна. 

	Германтай байлдах болно гэж Тагильский далайлгаж байхад хүмүүс эсэргүүцэж, Рейхстагт олон социалистууд, Шейдеман дарга нь байгаа, тэд хөрөнгөтний байлдаан гаргахыг тас цохино! гэлцэнэ.

	— Хэрэв Францчууд дайн үүсгэвэл яах вэ?

	— Агадирын талаар Берлиний ажилчдын хийсэн жагсаалыг санагтун.

	— Францчууд дайн үүсгэхгүй ээ!

	— Дөчин жил дайнд бэлдээд дайн үүсгэхгүй гэж үү? Та наадаж байна уу?

	— Ноёд оо, жаахан журамтай байж үзээч гэж мөнөөхөн профессор харандаагаар ширээ тоншивч эс дуулдана. Хэн нэгний хангинасан дуу хадаж

	— Энд цугласан улсын дотроос хэн ч эх орон гэдэг ариун үг хэлсэнгүй. Энэ бол аюултай юм шүү, ноёд оо! Эх орноо мартсанаар бид өөрсдийгөө түүний гадна гаргаж, эцэг өвгөдийгөө өөрснөө улс орноосоо хөөж байна гэв.

	— Бидний эцэг бүгд үр хүүхдийнхээ хайрыг татаж чадаагүй шүү.

	— Бид одоог хүрэхдээ эцгүүдийнхээ мөрөөр явж ирсэн биш үү?

	Гэтэл нөгөө үг хэлэгч голын хийтэй мэт бархирч өөрийн дуу хоолойг дарсан бололтой, татгалзах үг дуулдсангүй.

	— Ноёд оо, ачийг хариулна аа! гэж тэр хашхирч байв.

	Хүмүүс хэдийн ядарсан янзтай болж, хэсэг хэсгээр бөөгнөөд аяархан ярилцах болов.

	— Францын түүхийг бараг зуун жил өмгөөлөгчид бүтээж байна гэж Самгины ард хүмүүс халуунаар шивгэнэлдэж байв.

	— Ноёд оо, үндсэн хуульт ардчилсан үзэлтний намын ачийг бид хариулна аа. Яагаад гэвэл, энэ нам л эх орон гэдгийг мэдэж, түүнийг хайрладаг юм.

	— Милюковчууд ардчилсан үзэлтэй биш гэж хэн нэгэн татгалзаж хашхирав.

	— Бас хөрөнгөтөн ч биш.

	— Хөрөнгөтөн болно оо!

	— Энэ яриа уйтгартай байна гэж Елена нүүрээ үрчийлгэхэд Лаптев дэмжиж

	— Аль хэдийн уйтгартай болсон гэв.

	Тасалгааны дотор бүгчим агаад хүмүүс хэдий цөөрсөн боловч ширүүн маргалдаж байв. Самгин Тагильскийтэй уулзахыг хүссэнгүй, сэмхэн үүд тийш дөхөж гадаа гараад уртаар санаа алдав.

	Ширүүн бороо орж өнгөрөөд хүйтэн салхин үлээнэ. Намрын шинж ороод тэнгэрт бөөн хар үүлс нүүх агаад үүлний завсраар алиман сар шагайж хормын төдий гудамжийг гийгүүлэхэд гудамжнаа дэвссэн чулуу гялалзаж, айлуудын цонхны шил тугалга адил бүдэгхэн ёлтойно. Ер юм бүхэн анивчиж байх шиг авай. Самгиныг хоёр хүн гүйцэж ирэхийг үзвэл нэг нь том гуулин хөгжим морины тоног адил хүзүүндээ углаад гялалзуулан явна. Нөгөө нь хоёр гараа хармаандаа хийж сугандаа жижигхэн хар хайрцаг хавчуулаад тонгойн явав. Тэр хүн Самгиныг дайрч

	— Уучлаарай гээд, — Юу ч болохгүй! Бид ингэж хөгжимдөж, ууж идэж, унтаж хэвтсээр яваад л үхэх болно гэж ярихад нөгөө нь

	— Юм болохыг чи үзэх болно гэж чанга ярина.

	«Нэг юм болох нь: Дайн уу? Дайн болох болов уу даа. Уг нь болбол сайн юм сан. Тэгвэл хүн болгон нэгэн үзүүрт санаа өвөрлөх болно. Думийн эрх хэмжээ ч өргөсөх болно» гэж Самгин бодов.

	Олны хурал цуглаанд ингэж идэвхгүй оролцох бүрийдээ Самгин элдэв өнгийн харш олон үг чагнасаар алжаасан мэт байдаг бил ээ. Лаптевынд очих бүрийдээ бас тэнд цугласан хүмүүсийг эс тоох ажгуу.

	«Тэд бол Фауст ч биш, Дон-Кихот ч биш» гэж Самгин бодоод яаралгүй явж тамхиа гаргаад, «Оросын сэхээтний шинэ маягийн хэв шинж» гэж Кутузовын талаар Тагильскийн хэлсэн үгийг бодов. Ингэж бодохдоо сэтгэл хөдлөөд ер Кутузовын тухай эс бодох нь дээр гэж үзжээ. Зогсож тамхиа асаагаад цааш яаралгүй алхан явахдаа

	«Тийм хэв шинжийн хүн бол Фауст, Дон-Кихот хоёрын чанарыг хослуулан шингээсэн хүн байлтай. Тагильский... Тэр юу хэлэх гэв? Тэр үг хэлэхдээ лав өдөөн хатгаж, большевикуудын талыг баримталдаг хүмүүсийн тоог олж мэдэх гэсэн биз. Тэр ажилчид хэрэв үнэхээр жинхэнэ ажилчид байсан бол саналаа хэлэхгүй. Тэд бол энд цуглагсдын дотор дан большевикууд мөн... Елена их хурц ухаантай эхнэр юм» гэж бодож явжээ.

	Чингээд бараг хорсон бодсон нь

	«Эд тун бүрэг, жижиг хүмүүс юм. Гэтэл аж амьдралд том үйл явдал гарахаар заналхийлж байдаг түүний өөдөөс эсэргүүцэл тавих хэрэгтэй юм. Яагаад гэвэл тэдгээр үйл явдал хүмүүсийг улам ихээр боолчлон авах гэж заналхийлэх болно. Хүн болгон эрин цаг, орчин ахуйгаас хамаарахгүйгээр юмыг чөлөөтэй бодох сэтгэх маргашгүй эрхтэй, тэр бодол санал болгоноо гаргаж хэлэх эрхтэй юм». Үүнийг Клим Иванович Самгин хатуу бодож авав. Самгин ер аливаа хүний хэлсэн ямарваа бодол санаа, үг өгүүлбэр бүхнийг нэгэн адил чөлөөтэй давтан хэлж чадах боловч тэрхүү санал бодлын бүх урсгалыг нэг хэлбэрт оруулж, нэг эрэг, голдирол дундуур урсуулах хэрэгтэй юм гэж бодно. Хүн болгон аж амьдралын өнгөн дээгүүр хөвж, ямархан нэгэн сүрлээс зууралдаж байхыг Самгин үзсэн бөгөөд түүний хувьд огт үргүй үгийн бороо салхиар хүмүүсийг бараг жигшин үздэг зуршлыг нь улам хүчтэй болгох агаад түүний тэрхүү жигшлийг нь бүр хурц ёворгон хор шар болтол хурцатгах бүлгээ. Олны хурал цуглаанд Самгин үг хэлэхийг болгоомжлон явдгийн учир нь олон хүн маргахын урлагийг сайнаар эзэмшсэний дээр тэд их ном уншсан, баримт сэлтийг сайн мэддэг гэж үздэгийнх юм. Самгиныг бодвол илүү авьяас билигтэй хүн бас бий. Харамсалтай үнэхээр тийм хүн бий юм.

	«Та нар юунд ингэж дүрсгүйтнэ вэ! Энэ чинь та нарын хүүхэд биш шүү дээ!» гэж том хүний өөдөөс итгэл дүүрэн хэлж байсан нэг бөгцгөр охиныг Самгин санана.

	Дахин бороо шавшиж, Самгин хөлсний морин тэрэг олж, савхин бүхээгийн доогуур шурган оров. Тэрэгний морь намуухан хатирч, морины хондлой муухай ондгонох бөгөөд ямар нэг төмөр хангинах чимээ гараад суудлын савхин бүхээг дээр бороо ууртайяа балбана.

	«Амьдрал гэдэг юутай ховор хомс вэ!» гэж Самгин гомдон бодож явжээ.

	Гэвч Самгины сэтгэл удалгүй сэргэсэн бил ээ. Елена бол бүх талаар түүний санаснаас их сонирхолтой эхнэр байжээ. Янаглах эрдэмд уран, хүний дур хүслийг амархан хөдөлгөдгийн дээр урьд хожид олж амсаагүй амтат жаргалыг эдлүүлэн чадах эхнэр ажгуу. Самгин бол тэрхэн үе нөгөө хүний талаас өдөөх явдлыг эрэх болсон үе бөгөөд эм хүний тэрхүү санаачилгад баярлан явдаг болой.

	Нэг тийм ноцолдооны хойно Елена

	— Би согтуу юм шиг янаглах дуртай юм. Адгуусан амьтан юм уу, торгон цэргийн дарга нар шиг биш, мэргэжилтэй юм шиг янаглах хэрэгтэй шүү нөхөр минь! гэхэд Самгин гайхсан бил ээ.

	Елена бол торгон цэргийн дарга нар, том хүнд сурталтан, банкны эзэд ер «их ертөнцийн» хүмүүсийн зугаатай амьдралыг тун ихээр мэднэ. Бас барагдашгүй их болсон явдал, хошин яриа, хэрүүлийн зүйлийг мэдэх агаад түүнийгээ ярихдаа баян эзний зарц байсан хүн шиг ихэд элэглэн ярих ажгуу. Ер урьд зарц шивэгчин байгаад баяжсан хүн тэнэгүүдийн тухай тэгж дурсан ярьдаг болой.

	Ном унших их дуртай, бас уншсан нь их агаад амьдыг өнгөрсөнтэй, жинхэнэ юмыг зохиомолтой харшуулан үзэх бололцоотой эхнэр бил ээ.

	— Болдог сон бол эрэгтэйчүүд та нарын тухай мэддэгээ бичих юм сан гэж хуруу шадхийлгэхэд нь нүдэнд нь ногоовтор гал дүрэлзэн гялбалзана. Ямагт сэтгэл зугаатай, сэргэлэн явах ба хүүхдийнх шиг биедээ тод өнгийн хятад торгон хувцас өмсөөд нэг өрөөнөөс нөгөөд сэмхэн зөөлнөөр намалзан алхаж, франц дуу амандаа аялан, алтан шармал зэс, хүрэл элдэв эд юмсын байрыг сольж тавилан явна. Бас шаазгай шиг шагширна. Гялгар цалгар юманд шуналтай нь мөн шаазгай шиг бөгөөд өөрөө ч дан эрээн мяраан гялбалзан харагдах бүлгээ. Тийм гялгар эд юманд тун хайртай, түүнийгээ энхрийлэн илж байгаад

	— Үүнийг тун уран хийсэн байна шүү! гэхэд Самгин

	— Гайхамшигтай! гэж үгийг дагахдаа тэрхүү муухай Хятад бурхныг нүднийхээ шилээр харж, миний сонирхлыг судлан шалгаж байх шив гэж хардан бодно.

	Елена хэдэн тасалгааны хооронд гүйсээр эцээд тамхи зууж зөөлөн диваан дээр хэвтээд дуу хоолойгоо янз янз, нүүр амаа жигтэй жигтэй болгож байгаад шог хошин үг ярина.

	— Дээдсийн нэг эзэгтэй гэртээ зочин дагуулж ирээд гэрийн шивэгчнээ дуудаж, «Та нар зочны өрөөний эд юмсыг юунд ингэж утгагүй балай өрдөг вэ?» гэжээ. «Би ингэсэн биш, хатагтай л ингэж өрөхийг тушаасан» гэхэд цаад эх нь, «Манай охин уран юм бодохдоо гайхалтай хурц ухаантай шүү» гэсэн гэнэ гэж ярихад Самгин эелдгээр мушилзан инээмсэглэхдээ, шог сэтгүүлээс олж уншсан иймэрхүү хошин яриа амархан мартагдах ажээ гэж боджээ. Гэвч Елена ондоо янзын ч хошин яриа ярина.

	— «Баавгай» гэдэг гуанзны тусгай өрөөнд хоёр хүн архидаж байтал хошууны тайж нарын тэргүүлэгч болох нэг нь, би бол тариачдад газрыг бүрмөсөн шилжүүлэхийн төлөө хүн юм. «Газрыг тэдэнд зүгээр өгвөл таарна» гэжээ. «Та газартай юм уу?» «Яаж байх вэ? Гэхдээ барьцаанд хураагдсан газар их байна. Түүнийг банкнаас үнэ хаялцуулан худалдана биз дээ. Би ч муугүй илтгэгч болохоор Думд дээгүүр албатай болж чадна» гэсэн гэнэ. Инээдтэй юу? гэж бас ярихад нь

	— Инээдтэй гэж Клим Иванович зөвшөөрөв.

	— Тариачид нударган баячуудын орон суурийг шатаадаг бол муугүй хэрэг. Тайж нарыг сэгсрэн хаях хэрэгтэй юм. Тэд эвлэрэнгүй үзэл гаргахаа болиг» гэж Горемыкин сайд Суворинд хэлсэн байна шүү гэж Елена ярьдаг байв.

	Сайд нар юу бодож явдгийг хаанаас олж дуулдгийг Самгин сонирхохгүйгээр

	— Хэзээ тэгж хэлсэн бэ? гэж асууна.

	— Таван онд. Тэр үед тун ихээр архиддаг байжээ. Гэвч Суворин өвгөн их ухаантай сайн хүн юм. Театрын хэргийг гайхалтай сайн мэднэ. Гэтэл жүжигчин хүнд дургүй хүн юм. Түүнд тариачин маягийн нэг хатуу зан бий. Тэр жүжигчин хүнийг амгалан дүйрэн, хэрэггүй амьтад гэж үздэг. «Хүн болгон өөрийн уншлагатай байх ёстой байтал жүжигчдэд тийм өөрийн уншлага байдаггүй» гэж тэр хэлдэг бил ээ. Би түүний театрт орох санаатай нэлээн уулздаг байлаа. «Лена минь, чи дуурийн юм уу, алиа шийний жүжигчин байвал таарах хүн юм. Гэтэл би дуурьд дургүй, манайд алиа ший тавьдаггүй» гэсэн бил ээ. Их хачин хүн шүү. Ер орос хүн болгон хачин. Тэд Бүгд Найрамдах Улсыг хүснэ үү, эсгүүл бүх дэлхийд усан галба юүлэхийг хүснэ үү? Ер учир нь олддоггүй улс гом.

	Самгин иймэрхүү яриа чагнаж суухдаа дув дуугүй тамхиа татаж, энэ бүхэн бол урьд янхан явсан энэ жижигхэн хүүхэнд таарахгүй зүйл гэж бодно. Тэр байдал нь Самгинд яльгүй садаа болж байх шиг байдаг бил ээ. Гэвч Самгин урьд явж байсан бүх эмсийн дотроос Еленаг хамгийн зохистой хялбар хүүхэн гэж улам итгэн явах бүлгээ. Таисьяг алдсан явдал олон талаар хожигдсон болов уу даа.

	Елена өөрийн явсан намтрыг тун товчхон ярьсан нь, түүний эмэг эх Иванна Данжеро циркт тамирчин байгаад хөлөө хугалж тэндээс гараад Тамбовын нэг газрын эзэнтэй сууж, охин төрүүлжээ. Цаад нөхөр нь нас барж эмгэн Тамбовт шинэ хувцасны дэлгүүр нээжээ. Еленийн эх гимнази дүүргээд байтал эмэг эх нь гал командын тэргэнд дайруулж үхжээ. Еленагийн ээж гимназид Франц, герман хэлний багш болж, Еленаг бүжгийн сургуульд өгтөл Сангийн яамны харьяа нэг газрын захирал Василий Иванович Ланев гэгч өвгөн хүний эхнэр болсон байна.

	— Тэр өвгөнөөс хойш тэгээд л талийсан юм даа гэж үгээ товчилжээ.

	— Эх чинь яасан бэ? гэж Самгиныг асуухад 

	— Крымд мэнгэр ханиадаар нас барсан юм. Миний эцэг бодисын зүй заадаг багш байгаад намайг тав зургаатай байхад миний эхийг хаячихсан юм гэжээ.

	Одоо бол Елена их ариун эхнэр болсон шиг Самгинд санагдах бүлгээ. Тэр хэдийгээр хуучин танилуудтайгаа явах боловч тэдэнтэй архидаж завхрах нь үгүй, Лаптевтай ч гэсэн зүгээр энгүүн найзын ёсоор явах ажгуу.

	Лена мөрний уурхайн ажилчдыг буудсан тухай асуудал Улсын Думд ярилцах өдөр тэнд Самгин, Елена хоёр сууж байжээ.

	— Тэр сайд нарын лоожийн хамгийн зүүн талд сууж буй хүнийг ерөнхий сайд Макаров гэдэг, таних уу? гэж Елена шивгэнэж, — Энэ галуу шиг амьтан миний найз нэг Франц хүүхнийд өмдгүй байхыг би үзсэн юм. Гэтэл энэ хүнийг Оросыг захир гэж явуулжээ. Энэ бол нэг шог мөн дөө! гэжээ.

	Еленагийн тийнхүү шивгэнэн ярих нь Парисын парламентын хуралдааны байдлыг энэхүү хуралтай харьцуулан санахад Самгинд саад хийж байжээ. Парисын парламентын танхимд дандаа хүнд маягийн намхан бүдүүн хүмүүс сууж байж бил ээ. Тэд өөрсдийгөө Францын ард түмний хүсэл зоригийг илэрхийлэгчид гэж итгэл дүүрэн агаад гэртээ байгаа мэт амар чөлөөтэй сууцгааж байв. Тэдний дотор хууль ёсыг сайн мэддэг хуулийн хүн цөөнгүй байв. Тэрхүү хуульчид тэднийг тэргүүлэн удирдах ажгуу. Тэд бол дороос ганхуулах юмгүй тийм газар нутагт амьдрах ажгуу. Тэд аль хэдийн зохион байгуулагдсан намд багтах бөгөөд нам бүр өөрийн түүх, өөрийн уламжлалтай авай.

	«Тэр хүмүүс 789 оноос хойш өөрийн гэх эх оронтой болж, тэд ер эх орноо байлдан олсон байна».

	— Тэр Макаров харин шог хошин яриа тун сайн ярьдаг хүн юм. Тэр Марков аягүй муухай хамар хоншоортой шүү! Тэр бас авьяас билиггүй алиа салбадай болох Пуришкевич гэдэг сууж байна. Түүнийг дороос хайрч байсан шиг үргэлж эргэж хөрвөж явна. Эд тийм ч томоотой биш улс юм гэж Елена шивгэнэн ярина.

	— Тийм байна гэж Самгин зөвшөөрч, тэрхүү хууль дүрэм батлагчид байхыг хүсэгч хүмүүсийг анхааралтай ажиж, «Ногайцев надад юу өгч чадах юм бэ?» гэж боджээ.

	Ногайцев шар сахалтай, халзан толгойтой, давхар дээлтэй бүдүүн хүнтэй зэрэгцээд зөөлөн сандалд шигдэн сууж байв. Тэр хүнд хүзүү гэж мэдэгдэх юмгүй, нэг данхар том толгой бөнжгөнөж байхыг үзвэл таваг дээр тавьсан том шийгуаг хэн нэгэн түлхэж хөдөлгөж байсан шиг харагдах ажгуу. Энэ хүний эх орон гэдэг лав нэг хошуу юм уу, муж биз. Марков хөдөөгийн умзадтай адил харагдах ба шанаа нь харийн мордва ясны хүний шанаа байна. Родзянко бол гуанзны хоолны даргатай адилхан харагдана. Тэнд сууж буй хүмүүсийн олонх нь нүүргүй, бас бодвол хэлгүй хүмүүс шиг үзэгдэх бүлгээ. Хэтэрхий янз янзын хувцас өмсөж, саран дугуй танхим дүүрэн суусан тэдгээр хүмүүс багшийн гарсан хойгуур ангидаа үймж буй сурагчид лугаа адил авай. Бие бие тийш бөхийж шивгэнэлдэн, сандал дээрээ өндөлзөнө. Самгин ардаа суусан депутат тийш эргэж харав. Профессор Милюков гэгч дугариг мөнгөн цагаан толгойтой, сая төрсөн хүүхдийнх шиг улаан нүүртэй, хурц гялалзах нягт шүдтэй хүн байна. Хүнийг хазах гэсэн шиг ярзайтал инээмсэглэх бөгөөд энэ хүн бол эх орны тухай ойлголттой агуу хүн гэнэ. Ямар нэг цаас нүүрийн өмнө бариад гар даллан уншиж буй хүний үгийг чагнасан болж, өвөр хоорондоо шивгэнэлдэн, эргэн харж буй тэдгээр олон омгийн бүлэг хүмүүсийн дотор түүнтэй тэнцэх ондоо хэн байна вэ? Тэдний өмнө том авдар дотор сайд нарын алтан саатай мундир гялбалзах агаад нэг тийм мундирын дээр бор сахал хөдөлж байх нь шүүхийн яамны сайд инээж байгаа ажээ.

	Клим Иванович Самгин төдийлөн нэр хүнд боддоггүй, ямар нэг депутат юм уу, намын толгойлогч болох юм сан гэж хүсдэггүй хэдий боловч түүний талаар Лютовын хэлсэн үгийг санаж, өөрийгөө засгийн газрын лоожид сууж байвал чухам ямар харагдах вэ гэж тод дүрслэн бодож суувай.

	Гэтэл сайх хүн үгийн эцэст «Тийм байсан, хойшид ч тийм байх болно» гэхэд олон бүгд ууртай, гунигтай шуугилдаж, зүүн талын суудлаас алга таших чимээ гарав. Ялангуяа мөнөөхөн давхар дээлтэй хүн босож зогсоод ер бусын бүдүүн хүзүүнээс жижигхэн толгойгоо сэгсрэн хаях гэсэн шиг толгой ганхуулж байгаад онц чанга алга ташиж байв. Ногайцев бөхийж, нугдайгаад урд тавиурын дээр гараа тавиад үсрэх гэсэн шиг сууна. Хурлын танхимын дороос сэгсэрч орхисон шиг олон бүгд цөм хөдөлнө. Сайх үгийг тэргүүн зэргийн зочдын буудлын томоотой зарцын царайтай нэг сайд хэлжээ. Тэр бээр царайгаа барайлгаад мэргэдийн аялгуугаар хэлжээ.

	— Аа, чалчаа амьтан! Энэ үгийг Леонид Андреевын зохиолоос авсан байна гэж Елена дуу алдан ямар нэгэнд баярласан шиг Самгиныг тохойгоор ёворсон бил ээ.

	Самгин шинэ жилийн цуглаан дээр зоригтой үг хэлэхийн жаргалыг олж амссанаа санаж, энэ сайд одоо мөн тийм жаргалыг амсаж байх шиг байна гэж боджээ. Парисын коммуныг номхотгосон генерал Галифег парламентын хуралд орж ирэхэд «яргачин» гэж хашхиралдахад тэр генерал газар дэвсэж, «Яргачин гэнэ ээ? Энд байна» гэхэд хүмүүс жигтэй бархиралдаж байсныг санав.

	— Энэ Макаров юутай тэнэг хүн болохыг чи мэддэг болоосой. Тэр Набоков тийш бөхийж буй Шура Протопопов гэгч их инээдэмтэй хүн. Набоков тун ганган эр шүү! Гэвч эд цөм нэг л дорой, бор... гэж Елена Самгины чихэнд шар зөгий шиг хүнгэнэж байв.

	Клим Иванович толгой дохин зөвшөөрнө. Энэ хүмүүстэй мөнөөхөн бөгцгөр охин шиг эрс үг хэлэлцэхэд тийм ч их зориг гаргах хэрэггүй юм. Ингэж бодтол Самгины нүдний өмнө түүний урьд үзэж, одоо бараг мартсан явдлууд дараагаар харагдах шиг болов. Цагдаа нар Москвагийн оюутнуудыг Манежийн талбайд хөөж, хөдөөгийн эр эм тариачид талхны «дэлгүүрийн» үүдний цоожийг мулт татаж, хөдөө тосгонд сүмийн хонх өлгөж, цэнхэр саарал хувцастай хааныг Москвагийн олон мянган хүн урай хашхиралдан угтаж, Доод Новогородод мөн адил угтаж, бүх язгуур гарлын олон мянган хүн өвлийн ордны өмнө сөхрөн суугаад «Хаан тэнгэр өршөө!» гэж дуулж байсан байдал харагдаж авай. Гэтэл тэр хаан бол олны үздэгээр герман эхнэрээ захирахаас цааш эрх мэдэлгүй, авьяас билиггүй хүн агаад магадгүй эрүүгийн гэмт хэрэгтний удам судар болох Сибирийн ямар нэг тариачин луйварчин хүн бил ээ. Самгины нүдний өмнө бас Москвагийн олон арван мянган хүн улаан туг дарцаг, цэцэг бариад хувьсгалч Николай Бауманы шарилыг дагаад явж байхад тэднийг буудсан явдал бас илхэн харагджээ.

	«Тэр сөгдөж байгсад, тэр буудуулж явагсад, тэр буудах тушаал өгч байсан хүмүүсийн төлөөлөгчид одоо энд цуглажээ. Хүмүүс олуулаа байхдаа мөн ялгаагүй хаан шигээ авьяас билиггүй, эрх мэдэлгүй байдаг болой. Хэрэв тэдний толгойд ямар нэг зоригтой эр, урьд бага дарга явсан Наполеон Бонопарте гарч ирэх юм бол хүмүүс сая түүхийг бүтээгч хүчин болно. «Юм үнэхээр тийм байсан, хойшид ч тийм байх. болно» гэж Самгин бодно.

	Елена үргэлж шивгэнэн, тэр олон депутатын нэр овог, зан байдлыг ярьж байхад Самгин түүнийг чагнасан хүн болж толгойгоо хазайлгаж чихээ тавиад суух боловч ондоо юм бодно.

	«Зориг хэрэгтэй, бас Франц улс, эх орон, эцгүүдийн орон гэдэг энгүүн тод лоозон хэрэгтэй. Эх орныхоо үйлдвэр худалдааг үеийн үед хөгжүүлэн, түүнийгээ эзний ёсоор захирч, эх орондоо Африкийн хар арьстан, энэтхэг хятад хүмүүсээр ажил хийлгэдэг хөрөнгөтнүүдэд энэ лоозон ойлгомжтой гом. Нэг англи хүнд таван энэтхэг хүн ажил хийж өгч байна. Гэтэл эцэг ба үр садыг үргэлж хагалан бутрааж, сэхээтнийг бараг арав арван жилээр жараад оныхон, далаад оныхон, ардын үзэлтэн, ардын зоригтон, Марксын үзэлтэн, Толстойн үзэлтэн, агийн ёстон гэж хувааж салгадаг оронд Орос улс, эх орон гэдэг лоозон байж болох уу?..»

	Энэхэн үес Клим Ивановичийн дотор ямар нэг идээ хатги гарч амьсгалахад саад болж байх шиг санагджээ. Самгин тийнхүү сэтгэл өндөр зоригтой болж Улсын Думээс гарсан бөгөөд мөн хэд хоногийн дараа мөнөөхөн алдарт өмгөөлөгчийн зочдын тасалгаанд мөн тийм өндөр сэтгэлтэйгээр хэлсэн нь

	— Романовынхан хэдэн сарын дараа Орос улсыг захирч байсны гурван зуун жилийн ойг хийх санаатай байна. Улсын Дум энэ баярт таван зуун мянган рубль гаргажээ. Бидний сэхээтнүүд энэ баярыг хэрхэн үзэх вэ? Өнгөрсөн гурван зуун жил чухам юу юу болж байсныг бид эргэж санах хэрэгтэй биш үү? гэжээ.

	Түүний дуу хоолой сүүлийн жилүүдэд улам хуурай хүйтэн болж өндөр дуугаар ярихад эрс эвгүй дуулдах болсныг санаж, Самгин онц чанга ярихыг хичээсэнгүй. Сэтгэл дэвэрч, хөөрөхөөс аль болохоор зайлсхийж, онц утга төгс үг хэлэв гэж бодсон газраа дуугаа зориуд нам болгож, түүгээрээ олны анхаарлыг татаж байв. Хараа муутай хүний нүдний харц ярих үгэндээ хүч оруулахад ашигтай байдаг гэж үзээд нүдний шилийг авч байгаад ярьж байв.

	Романовынхны гэрийн үеийн бичгээс товч дурдаж, энэ орос овгийн сүүлчийн хүн бол нэгдүгээр Петр хааны охин Елизавета юм. Түүнээс хойш Орос улсын хаан ширээг герман ясны ван Гольштейн Готторпский эзэлсэн байна гэж ярив. Түүхийн энэ баримтыг зарим хүн мэдэхгүй биз гэж Самгин итгэж байв. Гэвч тэр эндүүрсэнгүй, зарим нь түүнийг сонсоод ихэд гайхаж байжээ. Тэдний мунхаг харанхуйг элэглэн шоолж, ноён Самгин улам зориг орж байв. Разинаас эхлээд Пугачевыг хүртэл бүх ардын бослогыг тоочихдоо Булавин гэж нэг Донын хасаг эр үймээн гаргасан гэдгээс цааш мэдэхгүй мөртөө Кондрат Булавины үймээнийг хүртэл дурджээ. Тэрхүү Донын хасаг чухам юу хүссэн, тэр уг хөдөлгөөнийг ямар хэлбэрээр зохион байгуулсан тухай бол Самгин бусдаас илүү мэдэхгүй байжээ.

	— Михаил Романовыг идэр хөвгүүн байхад түүнийг тэнэг болохоор тайж нар хаан болгосон юм гэж Самгин сургах мэт өгүүлж, — Энэ гэр бүлийн дотроос ганц ухаантай нь нэгдүгээр Петр хаан байсан байна. Энэ бол ер хачин юм байсан учраас харц ардууд тэнгэрийн хишигт тэр хааныг шулмын хувилгаан эрлэг гэж бодох болж, гэтэл зарим тайж нар түүнийг хааны хатантай хавьтдаг байсан Никоны хүү байж магадгүй гэж хардсан байна. 

	Самгин бас Александр хаан, нэгдүгээр Николай хаан, бас хоёр Александр хаан ширээнээ суусан байдлыг товч ярихад одоогийн хоёрдугаар Николай хаан бол гагцхүү тэнэгээрээ өөрийн төрлийн Михаил Романовтой маш адилхан юм гэж ярьж байснаа түр зогсож, цайнаас нэг балгаад санчгаа чигчий хуруугаар маажиж, гүнээ санаа алдаад

	— Чингээд Орос улс, манай эх орон одоо эдгээр хүмүүсийн төр барьсны гурван зуун жилийн ойг тэмдэглэх болно. Гэтэл тэр хүмүүсийг ямар нэг талаар сайн гэж хэлэхэд туйлын бэрх байгаа юм. Манай энэ үндсэн хуульт төрийн хаан маань эхлээд Хордынкийн явдал гаргаж, таван оны нэгдүгээр сарын 9-ний цуст ням гараг үйлдэж, саяхан Лена мөрний уурхайн ажилчдыг буудсан байна.

	— Та Москватай хийсэн дайныг хэлэхийг мартжээ гэж харанхуй булангаас хэн нэгэн орилов.

	— Би мартаагүй, цөмийг санаж байна. Гэвч би хаант засгийн үйл ажлын дотроос аль үртэйг нь цохон ярьж байгаа юм.

	— Түүнээс үртэй юм байдаг аа!

	— Таван онд Москвад болсон явдлыг би сайн мэднэ ээ. Энэ талаар надад өөрийн бодол бий юм. Тэр тухай ярих гэвэл бид ярилцаж буй зүйлээс хадуурч явчих болов уу гэж бодно.

	— Хүний үгийг битгий тасалж үзээч! гэж эрүүндээ урт шовх сахалтай уруулын сахлыг гогцоо адил эргүүлсэн хүн занасан мэт уйтгартай өгүүлэв. Тэр хүн Самгины өөдөөс харж суугаад шилэн аягатай хөрсөн цайны дотроос нэг шаар халбагаар авч хаях гэж дэмий оролдож байв.

	Клим Иванович Самгин яриагаа үргэлжилж, дуулгавартай харьяа албат нар энэ болох гурван зуун жилийн ойгоор 904 оныхтой адил Ордны талбайд очиж, хатны ордны өмнө өвдөг сөгдөхгүй байгаа? гэж өөрийн болгоомжлолыг асуултын хэлбэрээр илэрхийлэв.

	— Бидний орос хүн хаан мужийн сайдын өмнө байтугай багш нарынхаа өмнө сөгдөх их дуртай улс юм.

	 

	Багш минь! Таны нэрийн өмнө

	Байдгаараа өвдөг сөгдөхийг соёрх!

	 

	гэж шүлэг байдгийг санагтун.

	— Наад шүлэг чинь буруу байна гэж булангийн хүн сэтгэл дүүрэн өгүүлэв.

	— Бидний өвдөг амархан сөгддөгийг мэдээд Япон, дараа нь Герман улс ашиглаж гагцхүү тэдэнд ашигтай худалдааны гэрээ байгуулахыг бидэнд албадсан юм. Тэр гэрээний хүчин төгөлдөр хугацаа арван дөрвөн онд гүйцэх болно. Засгийн газраас арми цэргийг нэмж, флотыг зузаатган, байлдааны зэвсэг хийдэг үйлдвэрүүдийг өөгшүүлж байна. Энэ бол хаширлаж байгаа хэрэг. Балканы дайн бидний оролцоогүйгээр хэзээ ч өнгөрч байгаагүй... 

	— Миний бодвол хаант засаг гурван зуун жилийнхээ ойгоор бидэнд дайн бэлэглэх гэж байж болно.

	— Өчүүхэн төдий ялалт боловч бидэнд том хор хүргэж болно гэж булангийн хүн түүний үгийг ичгүүргүй тасалж байхад Самгин арга буюу

	— Миний хэлэх үг дуусав гэжээ.

	Зочид дуугүй болж, гэрийн эзний юу хэлэхийг хүлээв. Гэрийн эзэн бээжин нугас адил их зантай босож, бууралдуу буржгар үстэй толгой сэгсэрч, сахал үсийг хөх хуйх болтол хуссан хацраа илж, үнсний сав дотор тамхиныхаа үнсийг унагаад багсармал бүдүүн дуугаар

	— Тун сайхан үг хэллээ. Гэвч би нэг дутагдал хэлье гэж үзэж байна. Юу гэвэл түүхийн талыг арай их ярьж байна. Гэтэл ноёд оо, түүх гэдэг бэрх юм! Түүх бол хараахан бичигдээгүй байна! Ахуй амьдралын утгыг эрээд олохгүй хүмүүсийн сэтгэлийг илбэн засахын тул түүхийг роман зохиол шиг бичих нь бий. Би аж амьдралын түр зуурын утга, маргааш ямар бэрх догшин юм ирэх тухай яриагүй байна. Би энэ гараг дэлхий дээр багтан ядаж буй бүх хүн төрөлхтний ахуй амьдралын утгын тухай ярьж байна. Үндэстэн, арьстан, эзэнт улсын үйл ажлыг зөвтгөж алдаршуулахын үүднээс түүхийг бичдэг. Явж явж түүх гэдэг маань манай эцэг өвгөдийн зовон шаналж аргагүйн эрхэнд гэмт хэрэг хийсэн золгүй явдлын дурсамжийн ном болж байна. Тэр түүхийг сайтар бодож уншаад байвал хүн бие биеийг энхрийлэн хайрлагтун гэж бидэнд Евангелийн судраас илүү итгүүлэн хэлж байна.

	Гэрийн эзэн ядарч нүдээ аниад толгой ганхуулж, гар хуруугаа уран хөдөлгөж, хожигдсон хөзөр чулуудсан шиг тамхиа үнсний сав дотор чулуудаж орхиод сайхан толгойгоо эрчимтэй хаялж байгаад

	— Бүх хүн төрөлхтөнд зол жаргал ирж болно гэж хоосон мөрөөдөхийг эс хүсэгч хүн бүхний мэдвэл зохих жинхэнэ түүх бол энэ дэлхийн агуу их хүмүүсийн амьдралын түүх мөн. Тэгвэл бид энэ дэлхийн агуу их хүмүүсийн дотроос жаргалыг олж эхэлсэн нэг хүнийг мэдэх үү? Мэдэхгүй ээ... мэдэж чадах ч үгүй гэж би батлан хэлнэ ээ. Яагаад гэвэл бидний тун даруухан ойлгодог тэрхүү зол жаргалыг ч агуу хүмүүсийн дотроос нэг ч хүн олж үзсэнгүй болно гэжээ.

	Гэрийн эзний царайд гунигт байдал илэрч, шимтэй дуу хоолой ч гунигтай болов. Онц сайн бэлдсэн гарамгай жүжигчин адил дуу хоолойгоо гайхмаар санаандгүй өндөр нам болгож, ахуй амьдрал бол найдваргүй юм гэж хэлэхдээ ёжтой, гунигтай, үл мэдэг хорсолтой, бас уянгын байдалтай аялгуу оруулж байв. Леонардо Винчи, Жонотан Свифт, Верлен, Флобер, Шекспир, Байрон, Пушкин, Лермонтов гэж өдий төдий хүний нэрийг ихээр хүндлэн дурдаж, тэд бүхнийг их зовлон үүрэгсэд гэж нэрлэв.

	— Эд бол манай оюун ухааны их сүмийн зовлон эдлэгсэд юм. Оюуны тийм их зовлон эдэлсэн улс Христосын сүмд ч байхгүй гээд, — Ноёд оо! Бидний шүтдэг тэнгэр бурхан хүртэл ийм золгүй байдалд байхад хүмүүс бид аж амьдралаас юу шаардаж болох вэ? Шажин номын олонх нь Дионис, Будда, Христос мэтийн зовсон тэнгэр бурхдын шашин болоод байхад хүмүүс бид аж амьдралаас юу шаардаж болох вэ? гэхдээ сэтгэлийн хөөрөлт, гуниг хоёрыг гайхалтай уран хослуулж байв.

	Гэрийн эзэн ингэж хэлээд дуугүй болж, толгой ганхуулан, өргөн магнайгаа илээд гараа яаралгүй буулгаж, хайлсан мэт сандал дотор шигдэн суухад хүмүүс алга ташив. Гагцхүү нөгөө булангийн хүн

	— Дашийн шог! Гэвч үнэн гэдгийг олж яах бил ээ, би тэртэй тэргүй амьд явж чадна. Би бүх үнэний эсрэг явна! гэхэд,

	— Харламов та аанай элэглэж байна уу гэж гэрийн эзэн хэдий гунигтай авч ууртай янзаар дуугарч, — Та бол цагаас хожимдсон үгүйсгэх үзэлтэн хүн юм... гээд хүмүүсийг хоолонд орохыг урив. Елена оройн хоол идэхгүй гэсэн тул Самгин түүнийг хүргэхээр явав. Шөнө орой болж, гадаа эзгүй, хот гүн нойрон дундаа дугжирч байв. Өдөртөө халсан байшин сав шөнөдөө хөрж, хаалга бүхнээс муухай үнэр гадагш гарна. Нэг гудамжаар ороход сар дандаа зүүн талын дээд давхрыг гийгүүлээд дараачийн гудамжаар явахад дандаа гудамжны ёроолоор сарны гэгээ тусаж байхад Самгин дотроо бухимдаж явжээ.

	— Саяын хүнийг Гамлет юм уу, Антонийн ганцаараа ярих үгийг уншихыг чи дуулсан болоосой. Тэргүүн зэргийн жүжигчин хүн юм. Суворин түүнийг ямар ч үнээр хамаагүй театртаа авъя гэсэн юм гэдэг гэж Елена ярив. Тэр гоёмсог эр түүний хэлсэн үгийг сургуулийн самбарт цэрдээр бичсэнийг арчих адил арилгав гэж бодохдоо Самгин сэтгэл дундуур явжээ. Үүнийг Елена ухаж мэдээд миний сэтгэлийг илбэн засах гэж надад ийм үг хэлж байгаа ажээ гэж тэр бодоод «Тэнэг эм» гэж дотроо хараасан боловч 

	— Тэр дандаа ингэж уруу үзлээр нааддаг хүн үү? гэв.

	— Тийм биш, ер зугаатай алиа хүн атал гэртээ байхдаа тэгж биеэ барьдаг юм. Эхнэртэйгээ таардаггүй гэнэ бил ээ. Эхнэр нь үйлдвэрийн эзэн, их баян хүний охин юм. Нөхөртөө мөнгө өгдөггүй гэлцдэг. Цаадах нь залуу болоод нэг их ажил ч хийхгүй, шүлэгхэн оролдож, «Шинэ цаг» сэтгүүлд өгүүлэл бичиж суудаг хүн дээ.

	Самгин түүний ингэж ярихыг сонсолгүйгээр Францад бол иймэрхүү маягийн хүн, хүн мэдэхгүй шүлэг бичиж суухгүй, парламентад сууж байх байсан биз гэж бодож явжээ.

	«Бид ер залхуу, юмыг сонирхохгүй улс юм» гэж бодтол

	«Саяын хүн хэнээс ч эш таталгүй ярих нь өөртөө их итгэдэг бололтой. Уруу үзлээр наадах гэдэг амархан юм. Гэхдээ сайхан ярьж сурсан хүн байна. Би ч гэсэн өөрийгөө хатуу барих хэрэгтэй байна» гэж бодогджээ. Цаг үе гэдэг уулын уруу өнхөрсөн шиг түргэн өнгөрч байх шиг түүнд санагдана. Гэтэл үйл явдал тийм түргэн солигдож байхад Клим Иванович Самгин их удаан нэр сүрийг олж байлаа. Түүнтэй шүүхийн томхон улс мэндэлж, янз бүрийн хурал цуглаанд урьж, хэлсэн үгийг нь маш анхааралтай чагнах боловч үүнд Самгины сэтгэл эс ханах бүлгээ. Самгин бол бусдын санаа бодлыг элдэв өнгийн эшлэлээр баяжуулан ховор сонирхолтой үг өгүүлбэр болгож сайн чадах хүн юм. Тэр бол барагдашгүй их юм сэтгэлдээ агуулан явдаг хүн болой. Гэвч өөрийн мэддэгээ ямар нэг үзэл санаанд оруулан, нягт журамтай болгож чадахгүй юм шиг түүнд санагдах ажгуу. Үзэл санаа гэдэг бол баримтуудын зохион байгуулалттай хэлбэр, аяндаа гардаг оюун ухааны үйл ажиллагааны үр дүн мөн. Жаягч Жонатан Свифт, лорд Байрон, гүн Кропоткин мэтийн ер бусын авьяас билигт хүмүүсийг төрүүлдэг нууц чанарт хүний гол юм оршдог гэж итгэн явдаг болой. Тэр чанар бол хүний сэтгэлийн хөдлөлийн гүнд нуугдан явах ба хүнийг бүрэн эрх чөлөөтэй болгож, түүх эрин цаг, ангиудын хүчирхийллээс ангид биеэ даасан санаа бодлыг төрүүлдэг гэж Клим Иванович Самгин аль хэдийнээс боддог болсон ажгуу. Энэ бол хэдий шинэ биш ч гэсэн түүний өөрийн бодож олсон бөгөөд сэтгэлдээ агуулан явдаг үзэл санаа мөн гэж Самгин ойлгох бүлгээ. Гэвч Самгин бас ч ухаантай хүн болохоор тийм үзэл санааг агуулаад ашиггүй юм гэдгийг үзсэн хүн юм. Тэр үзэл санаа нь мөн л оюун ухааны аяндаа гарах өнгөцхөн үйл ажиллагааны үр дүн мэт бөгөөд нягт үг өгүүлбэр юм уу, авьяас билиггүй хүмүүсийн амархан ухаж авах илбэ болж чадахгүй юм шиг санагдах ажгуу. Клим Иванович Самгин намтар түүхийг нь уншсан авьяас билигт бүх хүний нэгэн адил аж амьдралд, хүмүүст сэтгэл дундуур явах ба бас өөртөө сэтгэл дундуур явах байдал түүний сэтгэлд хатги гарсан шиг хурцаар мэдрэгдэх ажгуу. Энэ нь түүний сэтгэлийг зовоож, «Би сэтгэлийн хөдөлгөөнөөр тийм ядуухан хүн гэж үү? Бүх насаараа ямар байсан, тэр чигээрээ өнгөрөх гэж үү?» гэж эрхбиш бодогдуулдаг авай.

	Тийм үед өөрийгөө хүүхэд ахуйдаа ямар байсан, идэр залуудаа хүмүүст хэрхэн онц үзэгдэж байсан, Варваратай суусан анхны жил ямаршуу байснаа дурсан санана. Энэ нь түүний сэтгэлийг бага зэрэг амгуулах бүлгээ.

	Елена ямар нэг хүмүүстэй Ижил мөрнөөр усан онгоцоор явж, тэндээс Кисловодск орж, Самгиныг хүлээхээр явжээ. Самгин үнэхээр бие ядруу байсан тул рашаан ууж, амрах хэрэгтэй байлаа. Гэвч тэр ихэд нэрд гарсан баян авхайтай явдгаа ихээр мэдэгдэх дургүй байв. Еленатай харилцаатай явдал түүнийг хөнөөж болно. Еленагийн урьдын явдал төдийлөн мартагдаагүй агаад мартахыг ч нэг их бодохгүй ажгуу. Самгин түүний хойноос очиж чадахгүй болсноо цахилгаанаар мэдэгдээд Еленаг Одессоор дамжин Александр хот орж тэндээс Марселиэр дамжин Парисын намрын үзмэрт очсон хойно сая Кисловодск орж, тэнд таван долоо хоног байгаад тэндээс Тифлис, Баку орж, Каспийн далайгаар Астархань орж, Ижил мөрнөөр өгсөж Доод Новогород хотод бууж, яармаг үзэж, хаант засгийн гурван зуун жилийн ойд бэлдэж тус хот хэр цэвэрхэн болсныг харж, мөн тийм зорилгоор Костром оржээ. Энэ бүх аялал тун сонирхолтой болжээ. Самгин ажил ихтэй байв. Прозоровын хүлээн авсан хэргийг барагдуулж хараахан дуусаагүй тул хөдөө нэлээн явна. Бас өөрөө түнштэй болж, тэр ч байтугай Иван Харламов гэгч хачин хүнийг туслагчаар авчээ. Харламов бол шүдний завсраар үргэлж исгэрэн суух бөгөөд

	— Энэ хэргийн давж заалдах шалтаг нь хаанаа байгааг Иван чи мэдэж байна уу? гэж өөртэйгөө их л эелдэг ярьж суух нь үзэгдэнэ.

	Харламов бол өргөн мөртэй, том толгойтой агаад хар үсээ ар тийш самнаж наасан мэт тогтоох тул өргөн магнай ил гарна. Бас өтгөн хөмсөгтэй, интоор адил дугариг хар нүд цаана шигджээ. Бор цайвар туранхай нүүртэй зүүн хацартаа хорин мөнгөний хэртэй том гялгар мэнгэтэй, хянгандуу хамар нь доош махийсан, тод зузаан уруултай ийм нэгэн бил ээ.

	Түүний бас нэг хачин зан гэвэл хувьсгалын эсэргүү утга зохиолд маш дуртай, элдэв олон товхимол, роман зохиол их уншжээ.

	— Клим Иванович, одоо үед Лопатины «Тахал» гэдэг роман их сонирхогдох болов. Үүнийг цөмийг унших явдалгүй, доогуур нь зурсан хэдэн мөрийг та уншаад инээх болно гэж даргыгаа сэнхрүүлэх бүлгээ.

	Самгин түүний учрыг мэдэх гэж уншин үзвэл:

	«Үйлдвэрийн өвөгчүүл урьд Преснийн талбайд болсон бослогыг дурсан санаж, цэргийн хээрийн шүүх адил юм гаргаж, сангийн хувцастай элдэв хүнийг буудан албай» гэж байжээ.

	— Харламов энэ шал худал юм бичжээ гэж Самгин чанга өгүүлэв.

	— Тийм ээ, Лопатины энд бичсэн зүйл цөм худал юм... 

	— Та яагаад ийм ном сонирхдог юм бэ?

	— Сурах гэж! Та Родионовын «Бидний гэмт хэрэг», Мережковскийн «Өвчинтэй Орос орон», Локотийн «Үндэсний үзлийг цагаатгах нь», Столыпины «Хэлсэн үг» гэдэг ном уншсан уу? гэж Харламов гайхуулах гэсэн шиг олон арван ном тоочно. Самгин тамхи татаж хэвтээд түүний үгийг чагнаж байхдаа ийм хоосон, өчүүхэн хүмүүс хүний нүднээ харагдаж, бусдын анхаарлыг хайрлахын үүднээс ингэж хачин зам гаргаж явдаг биз гэж бодно.

	«Анхаарал хайрлах» гэдэг үгийг Михайловский, Николай Константинович нар хэлсэн бил ээ.

	Самгин мөнөөхөн туужаа бичсэн нь бараг үгүй, арван долоон хуудас захидлын том цаасан дээр зөвхөн Марина, Безбедов нарын зан байдлыг тэмдэглэн бичжээ. Бездниковыг уг хүн алсан хэргийг зохион байгуулагч, Безбедовыг уг хэргийг гүйцэтгэгч болгож, цаана нь Крейтоныг нууц явдалтан болгож тавихаар шийджээ. Чингээд уг хотын байдлыг дүрслэн бичих гэтэл болж өгсөнгүй, Брокгаузын толь бичигт гардаг шиг хуурай өгүүлэл болсон шиг санагджээ.

	Дронов хааяа ирэх ба бараг ямагт согтуу, хөөрүү, хувцас балиар, нүд улаан, зовхи унжсан байна.

	Түүний ярих нь

	— Тосяг Костром хошууны нутагт Буй гэдэг газар цөлжээ. Урьд тийш цөлдөггүй байсан шиг санагдана. Ямар хот болохыг чөтгөр мэдэх бил ээ, хоёр мянга гурван зуун хүнтэй юм гэнэ. Тэнд ганцаараа суудаг харин ямар нэг гань польш хүн зөгий тэжээх санал асуусан байна. Тося ер уйдаагүй гэнэ. Ном явуул гэхэд нь би байдаг шинэ номоо явуулсанд санаанд нь таарсангүй «Чи намайг юунд элэглэнэ вэ?» гэсэн шүү. Тося улс төрийн хэрэгт бүр гүнзгий орсон шиг байна гэжээ.

	Сонин гаргах тухай ярихаа бүр больсон агаад Самгиныг асуухад

	— Одоо, сониноор ямар чөтгөрөө хийх вэ! Нөхөр минь, би нөгөө мөнгөө үрэн таран хийж орхисон гэнэ.

	«Бодвол худал хэлж байгаа биз» гэж Самгин бодож

	— Хөзөр тоглоод алдсан уу? гэхэд

	— Цемент, тоосго авав. Одоо барилгын материал их хэрэгцээтэй болж байна. Би ашиг хонжоо олох санаатай юм... гэжээ.

	Дронов Тосягийн тухай ярихад Агафья хоолны өрөөнд аяга сав хангинуулахаа больсныг Самгин ажиглажээ. 

	Дроновын явсан хойно цоохор хүүхнээс

	— Тосягийн хувь заяаны тухай дуулав уу? гэхэд

	— Дууллаа гээд бас юу яримаар байна гэж гэрийн эзнийхээ асуусан шиг харахыг мэдээд цовоо дуугаар, — Сэтгэл сайн байвал хаана ч амьдарч болно. Манай нутгийн нэг хүн ном бичиг мэдэхгүй цөллөгт яваад өгүүлэл бичдэг болж ирсэн шүү гэж ярив.

	«Энэ хүүхэн Анфимьевнатай адилгүй хүн юм» гэж Самгин боджээ.

	Тэр эм «гагцхүү зарцын» ажлыг үг хэлгүй гүйцэтгэх бөгөөд хоолыг амттай хийж, гэр орныг ариун цэвэр байлгахын хамт өөрөө ажилд чадамгай учраас эзний нүдийг эс хорсгох бүлгээ. Ер түүнийг ондоо зарцаар солих шалтаг гаргадаггүй ажээ. Самгин бол солихыг хүснэ. Айлд гаднын хүн байх нь тэнд болсон явдал, ярьсан үгийг биеэ дааж, тун гаднын хүний ёсоор нэлээн мэргэн тусгадаг гэж тэр бодно.

	Нэг үдэш Дронов Тагильскийг дагуулан ирэв. Тэд хоёулаа балгажээ. Самгин Тагильскийг хагас жил хэртэй олж хараагүй тул түүний ирэхэд аягүйрхэж гайхсан боловч байдлыг хараад бах нь ханаж байжээ. Тагильский бараг танигдмааргүй муухай, ондоо болжээ. Махлаг нягт бие нь чийрэг байдлаа алдаад хөдлөх барих нь урьд болхи гэж мэдэгддэггүй байсан бол балиар хийцтэй хэтэрхий халхгар бор костюм өмсөөд тэр байдал нь илэрчээ. Царай туранхайлж нохойн нүд шиг өрөвдмөөр дорой нүд нь дүрлийнэ. Урьд Дроновтой адилхан тарган, чийрэг, гялалзуур байхад нь үзэхэд Дронов дэргэд нь болхи юм шиг харагддаг байсан бол одоо Дронов нь арай ганган харагдаж байжээ.

	Тагильский согтуугаар тамшаалгаж, үгээ удаан таслан зөөж байгаад ярих нь

	— Киевт еврей хүмүүс Христосын шашинтны цусыг гаргахыг ноцтой хэрэг болгон тавьж байна. Романовынхны ой болохын өмнөхөн тэгдэг нь зохистой юм. Самгин та еврейн эсрэг үзэлтэй бил үү? Уг нь та еврейрхэх үзэлтэй байсан бол таарах юм. Яагаад гэвэл Дронов эсрэг, та дагуу үзэлтэй болох нь. Би бол алийг ч авахгүй, харж байгаад аль ашигтай талд нь орно гэжээ. 

	Дронов сандал дээр ганхаж

	— Нийгмийн дотор бас нэг ан цав гаргах зорилгоор түүнийг хийв гэж энэ бодож буй гэж тайлбарлав.

	— Чухам тийм! гэж Тагильский дуу алдаж, — Салгах, таслах гэдэг дэмий үг. Нийгэм гэж байхгүй байхад юугаа салгаж таслах юм бэ? гэв.

	— Балгах юм байхгүй юу? гэж Дронов асуугаад гэрийн эзнийг «байхгүй» гэж эрс хэлэхэд Дронов «Одоохон бий болно!» гэж гал тогооны өрөө тийш одов.

	Түүний тийнхүү дураар загнахыг Самгин хориглож амжсангүй. Дронов бол Агафьяг архинд явуулсан нь олонтоо бил ээ. Тагильский үрчгэр нүүрээ муухай ярвайлгаж, нүдээ онийлгож, тамшааж байгаад

	— Нийгэмлэг, ард түмэн гэдэг хуурмаг юм. Манайд бол хуурмаг юм. Сайд нар нь парламентын, өөрөөр хэлбэл ардын төлөөлөгчдийн газрынхаа ажлыг саатуулж байдаг тийм орныг та мэдэх үү, аан? Манайд саатуулдаг. Сайд нар хэдэн сар Думийн хуралд очихгүй болов. Түшмэдийн энэ мэт муухай авирлаж байхад хэн ч дургүйцэхгүй байна. Та ч дургүйцэхгүй байгаа, та бол... гэж жигтэй нарийхан дуугаар чанга инээж Самгиныг хуруугаар зангаж

	— Таныг ухаантайн учраас бодсон санаснаа ил гаргадаггүй гэж би боддог байлаа. Гэтэл та ухаан муутай хүн учраас биеэ барьж таг дуугүй явдаг, түүнийгээ илрэх вий гэж айдаг. Ер таныг ямар хүн болохыг би мэдсэн... гэхэд Самгин түүний согтуу үгэнд онцын юм бодсонгүй.

	— Тийм бол танд баяр хүргэе! гэв.

	— Та битгий гомдоорой, би ч бас тэнэг хүн юм. Би Зотова авгайн хэрэг дээр ганц цохилтоор албан тушаал дэвшиж чадах байжээ.

	Самгин өөрийн эрхгүй дөхөж суугаад дуугаа нам болгож,

	— Яаж? гэв.

	— Чадах байлаа. Бас мөнгө ч тоншиж чадах байлаа гэж цаадах нь дэмийрэв.

	— Та тэр алсан хүнийг мэдсэн юм уу?

	Тагильский сандлын тавиурыг тулж босох гэсэн шиг урагш тонгойж, уруулаа долоож, булингартай нүдээр Самгиныг харж

	— Би мэдсэн. Мэдэх амархан. Тонох зорилго байв уу? Үгүй. Атаа жөтөө байв уу? Үгүй. Тэгэхээр юу байх бил ээ? Өрсөлдөгч этгээд байв уу? Байсаан, тэгвэл тэр өрсөлдөгч этгээдийг эрэх хэрэгтэй байжээ гэв.

	— Тэгээд тэр нь хэн юм бэ?

	Дронов орж ирвэл Тагильский энэ хэргийн талаар ярихгүй болно гэж бодоод Самгин тэр алсан хүний нэрийг дуулах гэж яарч байв.

	— Жинхэнэ алуурчин нь Безбедов лав мөн. Түүнийг шийтгэлгүй өнгөрөөнө гэж амласан явдал байгаа юм. Түүнийг зоригжуулагч нь өөдөлшгүй бүлэг этгээд, түүний дотор хүндтэй хүмүүс ч оржээ... 

	Дронов орж ирээд

	— Чи нөгөө л хэргээ ярьж байна уу? гээд амьсгаа авч, гэрийн эзэнтэй зэрэгцэн суугаад духаа илж, — Тэр хэрэг энэ хүний сэтгэлийн өргөс болжээ гээд Тагильскийн мөр лүү хуруугаар хатгахад цаадах нь

	— Безбедовын байшинг шүүхийн мөрдөн байцаагч тун сэжигтэй, хямдхан авсан байна. Уралын цаана буй хүдэртэй газрыг түрээсэнд өг өгсөн юм уу инженер Поповт худалдсан атал цаадах нь хуурмаг хүн ажээ гэв.

	Клим Ивановичийн сэтгэлд нөгөө шалхгар Бердников бууж, өтгөн юм тургисан шиг «П-фу-бу-бу-бу!» гэж инээх нь сонстох шиг болжээ.

	Тэр хүн Самгины санаанд орох нь зүйн хэрэг байсан боловч «Бердников уг хэрэгт юутай эртний оролцов, би түүний тухай Самгин түүнээс бодож явснаас ер утгагүй юм» гэж боджээ. 

	Дронов залхаж

	— Боль доо, тэр явдал хэнд хэрэгтэй юм бэ? Ганц бие баян эхнэр байгаад тоншуулж орхио биз. Эзэнгүй болсон хөрөнгийг сан хурааж, зарж орхино биз. Тэгээд л гүйцээ гэв.

	— Дронов чи тэнэг байна даа гэж Тагильский эрүүл болж, сандлын хажуугийн түшлэгийг алгадаж, — Хэрэв хулгайч Чөбөрякт алагдсан хулгайч Юшинскийг еврей нар алсан гэдэг шүүхийн бүдүүлэг хуралтай Зотовын алагдсан хэргийг зэрэгцүүлэн тавьж, эхлээд прокурорын гэрчийн хувьд мужийн сайдын хүргэнийг татсан бол тэр гэрчийн этгээд гэмтэн болох байсан юм гэж би хэлнэ ээ... гэв.

	— Шал хоосон, үлгэр шиг юм гэж Дронов занаж, хоолны өрөөний үүд тийш тэсэн ядан харна.

	—... Мөрдөн байцаалтыг хууль бусаар зогсоосон. Гэтэл уг сэжиглэгдсэн этгээдийг үхэв гэж мөрдөн байцаалтыг зогсоож болохгүй байв. Яагаад гэвэл уг хэргийн материал дотор Зотоваг алах гэж Безбедовоос илүү ихээр сонирхож байсан хүний тухай тодорхой баримт бичиг байгаа юм.

	— Чөтгөр аваасай, чамайг! Галуу шиг го-го гэсээр залхуу хүргэв. Бид байлдах гэж буй, энэ бол ёстой гэмт хэрэг мөн! Бид хэнтэй ч хамаагүй урагштай байлдах л чухал байна гэж бүр найман онд Извольский Суворинд ярьж байсан байна. Гэтэл одоо олон сайд, элдэв хаант засгийн үзэлтнүүд түүнд итгэн явах болжээ гэж Дронов хашхиран цовхчив.

	Дронов босож тасалгааны дотуур балталзан хоолны өрөө тийш харж ууртай гэгч тургиад гуяа илж

	— Бид ар тал бэлдэнэ... Хэний тулд гурван зуун жилийн ойн баяр хийх юм? Хаадын агуу гавьяаг мал нохой шиг үнэнч шударга албат харьяат нарт сануулах гэж байна. Киевт Бүх Оросын худалдаа аж үйлдвэрийн үзэсгэлэн гаргах болно гэхэд Тагильский

	— Дайн болно гэж үү? Сайхан хэрэг байна. Дайн юм уу хувьсгал юм уу ямар нэг сүйрүүлэх юм хэрэгтэй байна... гэв.

	— Хувьсгалыг чи битгий урьдаас зарлаад бай! Түүнийг хоосон үгээр яриад бүтэхгүй. Харин үг хэл үйл явдал болбол сая зайлшгүй «бүтнэ». За гэрийн эзнийг урьж дарс ууцгаая... 

	— Би цай ууна гэж Тагильский дуугарав.

	— Цай ч бэлэн, за орцгооё.

	Тагильский өндөлзсөн авч боссонгүй, Дронов гэрийн эзнийг сугадаж хоолны өрөөнд оруулав. Тэнд дэнлүүний гэрэл цацарч, гялалзтал арчсан халуун тогоо уухилан буцлах агаад ширээнээ алтан шар өнгөтэй хоёр лонх архи, шаазан, шилэн аяга сав өржээ.

	— Чи уучлаарай, үүнийг би дагуулж ирсэн юм. Ер нь би мэднэ шүү гэж Дроновын аяархан хэлэхэд Самгин

	— Чи уучлал эрэх явдалгүй гэж зөвшөөрчээ.

	— Чи их зантай том хүн болжээ. Бодвол өөрийн замыг олсон бололтой. Би замаа олоогүй хүзүүндээ боомь хийгээд тийчилж яваа хүн. Одоохондоо боомийн гогцоо чангарч чивчрээгүй ч гэсэн сэтгэл санаа их зовуурьтай явдаг. «Өөдөө гарахад чөтгөр чангаана» гэгч болоод байна. Тосягаас хариу захиа ирэхийг болив. Яасан юм бол? Оргосон юм болов уу? Үхсэн юм болов уу?

	Самгин түүний яриаг онц анзаарахгүй; Бердниковыг уг хэргийг өдөөн хатгасан гэж ялтны ширээнд сууж байхыг үзвэл сайн юм сан гэж бодож байжээ. Бас эд амьдралын түлхэлт, болсон явдал, үзэл санааны нөлөөнд яасан амархан автдаг улс вэ гэж хоёр зочны тухай бодно. Би бол энэ хоёрыг бодвол, ер нь үзэл санаа, болсон явдлыг өвчтэй юм шиг хүлээж авдаг хүмүүсийг бодвол дээгүүр, биеэ даасан хүн юм.

	«Бид өвчин даахын адил аж амьдралыг тэсвэрлэн даадаг» гэж хэн хэлсэн бил ээ?

	Дронов хажуугийн өрөө тийш харж мушилзаад

	— Нөгөөх чинь унтаж байна. Энэ хүний явдал лав сайнгүй болох биз. Зотова авхайн алагдсан хэргээс болж, хамаг нэрээ бузарлажээ гэв.

	— Бузарлаж ий?

	— Тийм ээ. Албан хэрэгтээ эндэгдэл гаргасан гэж үүнийг шүүхэд шилжүүлэх дөхсөн шүү. Бас нөгөө банкны ажил нь бүтэхгүй болжээ. Хэн нэгний хөлийг юм уу хэлийг гишгэсэн бололтой. Хайран хүн, их ухаантай хүн юм сан! Тэгээд сэтгэлээ онгойлгох гэж дандаа над дээр гүйж ирдэг болов. Ондоо оронд сэтгэлээ онгойлгох гэж байдаг уу? Үгүй. юү?

	— Би мэдэхгүй.

	— Ганцхан манайд байдаг шиг байгаа юм. Гайхамшигтай юм. Агсам хүн цагдаагийн газар, өвчтэй хүн эмнэлгийн газар очих адил «сэтгэлээ онгойлго» гэж байдаг. Энэ инээдэмтэй юм шиг санагдана. Хүн сэтгэлээ нэг тийш явуулж орхиод сэтгэлгүйгээр амьд явах юм. Түүнээсээ амардаг байна.

	Дронов ингэж ярихдаа уцаар, гомдонгуй хоёр өнгийн дуу гаргаж ширүүн үс, ахар сахлаа маажиж, чихээ зулгааж, харц нь ширээн дээгүүр гүйлгэнэж аягатай архи харна.

	— Би өчигдөр ирээдүйн дайны шалтгааны тухай илтгэл тавихыг олж сонсов. Илтгэгч нь нэргүй, том том мурий дорсгой шүдтэй хүн байна. Уг илтгэл тодорхой заасан юмгүй, би баримтыг гаргаж хэлэв, үүнээс өөрснөө дүгнэлт хийцгээ гэсэн маягтай илтгэл юм. Перс улс, Балканы хойг, Дарданелль, Персийн булан, Монголын талаар манай улсын тавьж байгаа бодлогыг ярьж байна. Миний бодвол, бид Европын колони эс байхыг хүсвэл хил хязгаараа хичээнгүйлэн өргөтгөх, өөрөөр хэлбэл колонийн бодлого явуулах ёстой гэж дүгнэмээр санагдав... гэж Дронов яриад нэг гартаа архиа бариад нөгөө гараар Самгины тамхины утааг сэвж байгаад

	— Тэр хуралд Гурко сууж байна. Сүйрэл болохыг мэдээд их ууртай уруу царайтай суух юм. Наполеоны оронд хаан суух гэсэн шиг янзтай ярьж байв. Лидвальтай будилаан гаргаж, будаа хулгууж өгснөөсөө хойш тэр хүн их жавхаагүй явдаг болжээ. Нөгөө дүйрэн Стратонов түүнийг элэглэн дуурайж, «Бидэнд нэг бяртай хүн аль» гэж шаардлаа. Ногайцев гэнэт өөрийгөө хаант засгийн үзэлтэн гэж хэлэв. Үүнийг баярын сураг дуулаад тэнгэр сүсэгтэй болжээ гэхээс өөр яах бил ээ. Муу нохой... гэж ярьжээ.

	Дронов архиа аяганы гадуур хийж муухайгаар хараагаад

	— Тэр зөндөө үг хэлж, язгууртныг тэнгэр бурхан бүтээсэн, тэнгэр хамгийн ариун үнэнч хүмүүсийг шилж аваад өөрийн мэргэн цэцнийг хайрласан юм. Социализм гэдэг бол язгууртны албат ажилчдыг айлгаж, мэхлэхийн тул хөрөнгөтний гаргасан зохиомол санаа юм. Эл учир социализм гэдэг хуурмаг зүйл гэж ярив. Тэнд бас нөгөө агтлуулсан эр муур шиг сайдын дуу Маклаков, бас Шингарев, Набоков мэтийн хэдэн кадет намынхан сууж байлаа. Гучков байв. Ер тун уйтгартай хурал болов. Дараа нь хориод хүн оройн хоолонд орж, хоолны дараа зохиолчид уурлалцаж, нөгөө муурын арьсны наймаачин Куприн Леонид Андреевтэй зодоон хийв. Муйжель уйлж, ер бөөн будилаан болсон шүү гэж бас ярилаа.

	Дронов дуугүй болсноо гэнэт босон харайж

	— Дуугүй байна уу чи... үнэн явдалтны түшиг, баталгаа! За чи дуугүй байх шив... Ээ зайлуул, Самгин... Арил, тонил! гэжээ.

	— Бодоорой. Чи согтуу байна шүү гэж Самгин эрс хэлэв.

	— Тонил чи гэж Дронов сандал өшиглөж найгаад, — Тийм ээ, би согтуу чи эрүүл байна. Чи дандаа эрүүл яваарай л даа... гэж сандлын түшлэгээс шүүрч, нөгөө өрөөнд орж Тагильскийг татаж

	— Хүүе, явъя. Сэрээрэй... явъя! гэж бархирч байхад Самгин согтуу улсыг явахыг хүлээн шүд зууж суув. Тэд хоёр, нохой адил архиралдсаар явмагц Агафьяг дуудаж 

	— Үүнээс хойш Дроновыг ирэх юм бол намайг битгий оруул гэсэн гэж хэлээрэй гэж тушаажээ.

	Зарц хүүхний шувуунд тоншуулсан шиг царай улайх шиг болж, цагаан бурханд бараг идүүлчихсэн хөмсөг нь чичирч, нүдээ том болгосон атал дуугүй байхад «Энэ дургүй, эсэргүүцэж байгаа ажээ» гэж Самгин бодоод

	— Дуулж байна уу? гэж ширүүхэн асуув.

	— Дуулалгүй яах вэ.

	— Тэгвэл за гэх юм уу, мэдлээ гэж хэлэх хэрэгтэй.

	— Мэдлээ гэж яаралгүй хэлж зарц гарч оджээ.

	«Энэ зарцыг халах хэрэгтэй болжээ. Нөгөө өөдөлшгүй амьтан маргааш лав уучлал эрж ирэх биз. Тэр Санчо шиг эд их ёсорхог болсон байна бил ээ».

	Гэвч Дронов ирсэнгүй, Самгин түүнийг сар болсон хойно «Вена» ресторанд олж харжээ. Үдшийн шийний дараа алдарт том зохиолчид цөм «Вена» ресторанд суудаг болсныг олонд мэдэгдье гэж Самгин хэдийнээс боддог билээ. Тэр бээр дуучин, бүжигчин эмс, хошин яриачид, илбэчдийг сонирхсон нь үгүй, зохиолчдыг ихэд сонирхож байв.

	Чингээд Клим Иванович Самгин тэр рестораны утаа татсан танхимын дотор нарийхан далдуу модны цаана тавьсан ширээнээ суугаад дэвүүр адил дэлгэсэн навчны цаанаас хүмүүсийг ажиглан харж байв. Ширээний дээгүүр цэнхэр утаа суунаглаж, хүмүүсийн нүүр царай муу ялгарах бөгөөд тэд утаан дотор хөвж хайлж байсан шиг нүд ам өнгөгүй бүдэг харагдах ажгуу. Харин тэдний шуугилдах, чанга чанга ярилцах үгс тодхон дуулдаж байв. Самгин тэдний ярилцахыг чагнаж, Бальзакийн «Зогойн шир» гэдэг романд нэг банкны эзний оройн хоолны тухай бичсэн хэсгийг сэтгэлдээ санаж суув. Гэтэл хүмүүсийн шуугилдах нь:

	— Ноёд оо! Энд тэрс ном баталж... 

	— Лев Толстойн эрүүл мэндийн төлөө ууцгаая!

	— Тэр чинь үхсэн шүү.

	— Үхлийг үхлээр дарна.

	— Манай эрхэм хүнээс Куприн илүү авьяастай гэж би батална.

	— Боль доо, түүний үхэл юуг ч дараагүй шүү.

	— Чи харанхуй бүдүүлгээрээ битгий гайхуул. Дарна гэсэн чинь ялна, ална гэсэн үг.

	— Пээ, тийм үү? За баярлав! Чамайг ийм тэнэг хүн гэж би итгээгүй явжээ.

	— Тэрс номтон золигт гардаг!

	— За тэгвэл манай эрхэм Леонидын төлөө... 

	— Хундага сөнөтүгэй!

	— Ноёд оо! Орчлонгийн үр хүүхдийн төгс билэг ямагт цаг үеийн хөвгүүдийн мэргэн ухааны эсрэг байсан. Бид бол орчлонгийн үр сад юм.

	— Төгс билиг сөнөтүгэй!

	— Төгс билиг гэдэг зугаатай юм шүү!

	— Наргицгаая!

	— Гавьяа байгуулагсдын алдрыг дуулцгаая!.. 

	— Александр Блокийн төлөө ууцгаая!

	— Яах юм? Тэр өөрөө ууг.

	— Байз! Шинжлэх ухаан... 

	— Зөвхөн техник адил ашигтай.

	— Зөв! Эрдэмтэд бол хоосон хуурмаг хүмүүс... 

	— Агийн ёс, атомын үл задрах ёс ямар ялгаа байна аа?

	— Гимназид нэг бодис зүйн багш агааргүй хоосны дотор адил бус жинтэй юмс ижил хурдтай унадгийг нотолж чадаагүй юм.

	— Анагаах ухааны арчаагүйг яах вэ?

	— Ноёд оо! Бид цөм Орчлон ертөнцөд суух гэж тэнгэрээс илгээгдсэн янагийн бурхад юм.

	— Муу байна! Сөнөтүгэй!

	— Би үг хэлье. Хайр дурлалын тухай юм хэлье.

	— Аав даа юу? Ээж дээ юү?

	— Гуч хүрээгүй айлын залуу ээжид.

	— Бейлисийн хэрэг мөн Дрейфусын хэрэг шиг... 

	— Киевийн улс төрийн бодлого сөнөтүгэй! Өөрсдийгөө сайн чадав.

	— Ухаантай юм хийгтүн. Жижиг юм мөнх байдаг!

	— За байзнаарай, юуны тулд хувьсгал хийсэн бэ?

	— Калибаныг хүн болгох гэж.

	— Сая хүн ухаангүй.

	— Зөв өө!

	— Тавтын зоос ухаантай шүү.

	— Би мөнгө яриагүй, хүн ярьж байна.

	— Анхаараарай!

	— Зүйтэй сая юм хэт ухаантай даа.

	— Агуу юм ухаангүй.

	— Уухай даа!

	— Тэнгэр бурхан шиг.

	— Үнэхээр агуу юм тэнгэр адил ухаангүй. Агуу юм толгой тархи эргүүлдэг. Ухаантай юм юу вэ? Одоо цаг уу, тийм ээ?

	— Хо-хо-хо! Одоо цагаар яах бил ээ.

	— Одоо цаг гэдэг ухаангүй юм. Түүнийг зохиодог

	— Түүнийг Думийн сайд нар хийдэг дээ.

	— Сайд нарыг яриад хэрэггүй.

	— Эхлээд Калибаныгаа хүн болго.

	— Тэдэнд хүрмэгц тэд чинь уяад өгнө.

	— Герман социалист орон болж байна.

	— Ноёд оо! Зовлон биднээс холуур гараг.

	— Үүгээр тоглоом хийж болохгүй.

	— Тоглоогүй, мөргөж байна.

	— Бид уйлна аа... 

	— Улс төрийн бодлого сөнөтүгэй!

	— Ноёд оо! Хэрэв... 

	— Амьдрал бэрхэдвэл... 

	— Улам унтуурхаг болбол... 

	— Та нар үй олныг устгаж орхино. Тэр биегүй аймшигт юмыг устгаж орхино.

	— Калибаныг... 

	— Комиссаржевская суут хүн гэж би батална... 

	— Та минь, би галуу захиалав. Го-го-го! Ойлгов уу?

	— Ноёд оо, орчин үеийн хамгийн эмгэнэлт дуу бол «Би бөгжөө гээв» гэдэг дуу юм. Намайг тийм явдалд холбогдуулсан нэг тийм бөгж бий юм... 

	— Зохиолын шагнал нэмэгдүүлэх тухай асуудал тавих хэрэгтэй байна.

	— Байзнаач! Зээлийн газар шиг шуугилдаад юу ч ойлгохгүй болов.

	— Би бөгжөө гээсэн хүн, миний адил хүнийг би үзээгүй... 

	Самгины хажуугийн ширээнээ суусан айхтар будмал авхай,

	 

	Баригдсан гөрөөс бид

	Байдгаараа гууглаж чадна. 

	Бас хаалга таг хаалттай... 

	 

	гэж шүлэг уншихад ягаан царайтай, хар нүдтэй согтуу сэгсгэр залуу

	— Хэрэггүй, шүлэг хэрэггүй, энгүүн үнэнч үгээ ярилцъя гэж аргадаж, гарыг илнэ.

	Халзан, өндөр хүн сайх авхайд дөхөж очоод тонгойход эрүүний бавгар сахал дал мөрийг хучиж, авхай найгалзаж, тэр хүн

	— Генерал Богданович Распутиныг усанд живүүл гэж Ялт руу хотын дарга Думбадзед захиа бичсэн байна гэв.

	— Чи хаанаас дуулав? гэхдээ авхай «Чи» гэж онц тод хэлжээ.

	— Генералын гэргийгээс дуулав.

	— Тэр бөглүү газар чи бас очив уу?

	— За хонгор минь... 

	Нөгөө залуу босож хөлөө чирсээр Самгины сууж буй ширээний тийш явахдаа далдуу модны навчинд үсээ тээглүүлж, инээмсэглээд,

	— Уучлаарай гээд хөмсөг зангидаж, — Түүний илд зүгээр. Шүлэгч хүн энэ дэлхийд хийх юм алга, ойлгож байна уу? гэжээ.

	Самгиныг харахыг үзвэл түүний нойтон нүднээс улаан хацрыг дагаж нулимс урсаж байв. Тэр залуу тамхи асаах гээд чадсангүй хугалж орхиод

	— Түүний илд. Илд, бөмбөг. Бөмбөгөөр илдээр. Илдээр цавчина, үг бол утгыг арилгана. Тютчев тэгж хэлсэн бил ээ. Утгыг устгаж, хядах хэрэгтэй юм... гэж амандаа үглэнэ.

	Далдуу модны цаад ширээнээ Дронов цаашаа хараад сэгсгэр толгойтой, шар сахалтай, урт гартай, шингэн дуутай хүний өөдөөс харж суув. Цаадах нь

	— Марго, хонгор минь, нэг лонхыг аваад ир гээд Дроновоос, — Та юу захих вэ? гэв.

	— Цагаан «Грав» дарс.

	— За түргэн авчраарай... гэж нөгөө хүн бас Дроновт хандаж,

	— Энэ бол гимназийн сурагчид зориулсан юм, хонгор минь. Энэ чинь цагийг ажлын хөлсний хэмжүүр адил авдаг биз дээ? Би наяад оны хөгжимчдийн тухай бичих гэж гурван жил материал цуглуулж байна. Гэтэл мужаан хүн энэ завсар машин хэрэглэж арван зургаан мянган ширхэг сандал хийжээ. Мужаан хүн баян байна. Нэг сандлыг арван мөнгөөр өгөөд байсан ч болно доо? Гэтэл би бол гуйлгачин болов. Сонинд шүүмжхэн бичдэг ухаантай. Гадаадад явмаар атал мөнгө байдаггүй. Ном ч авч чадахгүй байна. Ийм л байна даа, хонгор минь гэв.

	— Тэгвэл ажилчны асуудлыг шийдэх хэрэгтэй байна гэж Дронов царайгаа барайлгалаа.

	— Хэрэгтэй гэнэ ээ? Чи тэгвэл шийд дээ. Наад дарснаас ууж байгаад шийд. Юмыг согтуугаар юм уу, эсгүүл нүд аньж шийддэг юм... 

	Дронов эргэж Самгиныг олж хараад босож гар сарвайж, үзтэл сэтгэл дүүрэн сайн санаагаар

	— Пээ! Чи энд байгаа юм уу? гэжээ.

	Самгин дуугүй гар барив. Дронов сандлаа эргүүлж Самгин тийш харж суугаад

	— Тагильскийн тухай уншив уу? «Биржевкат» гурав хоноод биеэ буудсан байна... гэв.

	— Тэгээд үхсэн үү?

	— Үхэлгүй яах вэ. Хайран хүн, царай муутай ч гэсэн ухаантай хүн байсан. Ухаантай хүн ер царай муутай байдаг.

	Тагильскийг биедээ гар хүрснийг дуулаад Самгин аягүй, тэр ч байтугай аюултай хүн үүрд алга болов. Энэ бол муугүй хэрэг гэж зөвхөн боджээ. Гэтэл Дронов

	— Чи ч гэсэн тийм сайхан хүн биш, гэхдээ тун ухаантай гэж Самгины сэтгэлийг бүр ч хөргөжээ.

	«Би энэ хүнд дэмий уурлав. Дронов хэдий ичгүүргүй ч үнэнч хүн юм. Тэр үнэнч байдал нь дэндээд ирэхээр ичгүүрээ алддаг амьтан. Тэгэхэд энэ согтуу байсан даа...»

	Нэг бүдүүн эр нөгөө шар сахалтыг авч явав. Согтуу залуу ч алга болжээ. Том хамартай, цайвар царайтай, хавчдаг шилтэй, тунгалаг цайвар сахалтай өндөр туранхай хүн нөгөө будмал авхай тийш очиж, бүдүүн шарга гэзэгтэй улаан хацартай хүүхний дал мөрийг түлхэж;

	— Хонгор оо, танилцахыг зөвшөөрнө үү. Тайзны тухай мөрөөдөлд шатаж дүрэлзэж явна... гэхэд хэн нэгэн

	— «Цаг үеийн хувьд өчүүхэн би өөртөө мөнх юм» гэж сайн яруу найрагч Баратынский хэлсэн юм. Түүнийг чи мэдэхгүй. Үхлийн эмгэнэлт яруу найргийг түүний өмнө хэн ч тийнхүү гүнзгий мэдээгүй юм гэж хашхирч байв.

	Дронов мөнөөхөн Санчогийнхоо үүргийг гүйцэтгэж, хурсан олны нэр, алдрыг тоочиж байв.

	— Энд цуглагсдын олонх нь Андрей Цагааны хэлснээр «ачааны новшнууд» юм. Гэвч чухам эд утга зохиолын талаар шуугиан дэгдээдэг юм. Нөхөр минь, эд чинь энд сургуулиа хийж байгаа нь энэ.

	Дронов ингэж ярихдаа уйдсан мэт хайхрамжгүй, дурамжхан ярих бөгөөд түүний үгний аялгуунд тэнд цуугилдан буй согтуу хүмүүст хорссон байдал эс илрэх ажгуу. Тэрхүү зохиолч улсын тухай өөрийн үгээр биш, тэдний бие биеийн тухай ярьдаг шүүмж, дуураймал шоглоом шүлэг, хошин ярианд гардаг тэр санаагаар ярьж байв. Самгин тэдгээрийн заримыг урьд олж сонссон бөгөөд Дроновын ярихыг чагнаж тэрхүү өчүүхэн жижиг хүмүүсийг харж суухдаа бах ханаж байжээ.

	— Дайн үүсвэл эд хэн болохоо үзүүлнэ дээ гэж Дронов хөмсөг зангидав.

	— Дайн зайлшгүй болно гэж чи яагаад итгэн явдаг вэ? гэж Самгиныг асуухад Дронов түүний нүүр өөд харж дал мөрөө шилгээж,

	— Германы социал-демократууд саатуулна, чи бодож байна уу? Тэд бол үнэхээр том хүч юм. Гэвч ганц Германчууд дайныг хүсэж байгаа биш, Францчууд... манайхан ялгаагүй хүсэж байна... Ардчилал! гэж мушилзан инээвхийлэв.

	— Ардчиллын тухай үүний урьд ярилцсанаа санаж байна уу?

	— Санаж байна.

	Дронов өндөлзөж, ийш тийш хараад

	— Намгийн мэлхий шиг бархиралдаж байна. Үхэл гэдэг үг хэдэн жил утга зохиолын ярианы гол сэдэв болов даа гэж ууртай зэвүүтэй ярина.

	— Төлөв сэдэв байна.

	— Төлөв нь юу байна? Зальхай явдал! Хүнийг заавал үх гэж албадсан явдал байхгүй, амьд явбал явж л бай. Харин амьдрал гэдэг хатуухан авгай шиг юм. Золигууд аа, яаж аж төрж байгаагаа бодож үзэхгүй юм уу? гэж байх шиг санагдана. Мэдэв үү!

	— Чи ийм ёс дэглэмтэй болов гэдэг сонин юм.

	— Хэрээ мэдэхгүй хэрээ лууны маханд дурлаж болохгүй юу? гэж Дронов тийм чиг гомдсон янзгүй асуугаад, — Ай чи... язгууртан! үхлээр наадам хийхэд би дургүй юм. Энэ бол бузар наадам юм. Өмгөөлөгч байгаад шүлэгч болсон Андреевский гэгч саяхан «Үхлийн тухай ном» гэдгээсээ хэсэглэн уншив. Энэ талаар бүхэл бүтэн ном бичдэг байна шүү. Хийх юмаа олжээ! Сайдын «бэлэвсэрсэн дүү» Столыпин түүнийг сонсоод дэмий заваан юм гэв... гэж ярьж байснаа, — Клим Иванович, хэрэв дайн болбол чи юу хийх вэ? гэж гэнэт асуужээ. Түүний царай хэдэн хормын төдий аягүй болж, нүд нь гөлрөөд хамаг биеэ хөвчлөн чангалжээ.

	— Шударга хүмүүс юу хийж эхэлбэл би түүнийг хийх болно гэж Самгин тайван хариулав.

	— Тэр мэдээжийн хэрэг гэж Дронов тодгүй өгүүлснээ гэнэт тун шургуу болж, — Үгүй, энэ чинь хариулт биш! Шударга хүн гэж юу юм бэ? Би шударга хүн мөн үү? Чи хэл! гэв.

	— Мөн байлгүй яах вэ гэж Самгин хэлэхдээ яриа эргэж, бас согтуу хүмүүсийн яриа чагнахад Дронов саад хийв гэж дотроо дургүй байжээ. Гуанзны хүмүүс цөөрсөн боловч улам ихээр шуугилдаж, нэг эрс чанга дуутай хүн олны шуугианыг дарж,

	 

	Бидний үг ойлгомжгүй

	Бид үхэх учиртай бил ээ.

	Дэндүү эрт ууган болно

	Дэндүү удаан хавар болно

	 

	гэж Мережковскийн мэргэн хэлснийг санана уу? гэж бархирав.

	— За дуулав уу? гэж Дроновыг асуухад Самгин

	— Дууллаа. Гэвч энэ бол шүлэг юм. Шүлгийн санааг толгой сүүл холболт захирдаг. За би явлаа гэжээ.

	Дронов мөн дуугүй босож доошоо хараад чүдэнзний хайрцаг оролдож байснаа

	— Би жаахан сууна гэжээ.

	«Дронов бол Калибанын бяцхан дүрс, нэрэлхүү амьтан! Амьдралд байраа олохгүй болохоороо ингэж илбэдэж явдаг биз. Уг нь усны хоолойн дархан, муу усны нүхний засварчин баймаар. Цаанадаа хуурай хүнсний мухлагийн худалдагч байвал таарах хүн атал улс төрийн бодлогоор наадах дуртай» гэж Самгин гадаа явган замаар алхан явахдаа бодож явжээ.

	Ширүүн бороо өнгөрч цэнгэг агаар амьсгалахад онц таатай. Бороонд хотын мөнөөхөн ялзмаг муухай үнэр арилсан шиг санагдана. Саран хурц гийгүүлж, талбайн дэвсмэл чулуу торго адил гялбалзах бөгөөд чулууны завсраар борооны ус чийгийн хорхой шиг мурилзан урсана.

	«Хөх мөнгөн сар» гэж Самгин санаж, алтан дуулга өмссөн хааны морьтой хөшөөг ажиглана.

	«Хаад ба тайж нарын хоорондын тэмцлийн хамгийн муу нь ч энэ биш юм. Энэ хүн хаан ширээ эзэлж, шилдэг сайн тайж нарыг хядаж хаан төрийг гучин жил барьжээ. Пушкины хувь заяаг атгаж байв.»

	Самгин нэг хэдий цаг элдэв балай үг чагнасаар өөрийгөө цэцэн мэргэн хүн гэж бодохдоо сэтгэл санаа аятай болжээ. Саяын гуанзанд хашхиралдаж байсан хүмүүсийн ярианы үзэл санааны жижиг хэлтэрхий бүрийг тэр мэдэх бөгөөд өөрийгөө тэр бүхний төвд оршиж, тэр бүхнийг эзэмшигч гэж бодно. Тэр тэнэг балай яриа Самгиныг ихэд өргөх тул хүмүүсийн хувь заяаны тухай ер бодохгүй байхад болно гэдэг сэтгэлгээ төрүүлэх ажгуу. Самгин элдэв хурал цуглаанд улам дуртай очих болж, маргаан, зөрөлдөөнд эс оролцох ба хүн бүрийн чөлөөтэй бодох эрхийг хүлээн зөвшөөрөх нь нөгөө эсрэг талынхаа хүний санаа бодлыг хүндэтгэх болгодог гэж зааж товч томоотой үг хэлдэг билээ.

	«Үнэн байдлыг үзэх талаараа хүн болгон заргач болох тул бусдын хүчирхийллээс өөрийгөө хамгаална. Эд материалын эрх ашгийн төлөө тэмцэлд хүмүүс заримдаа өөрөө өөрсдийн дайсан болох нь бий боловч аж амьдрал гэдэг бол бүхэлдээ эрүүгийн, иргэний хэрэг шийтгэх журамд нийлэх нь үгүй. Амьдралын төлөө тэмцлийн онол оюун санааны дээд зэргийн эрх ашгийг шингээдэггүй бөгөөд шингээхгүй, мөн өөрийгөө танин мэдэх хүний ариун эрмэлзлийг цатгаж чадахгүй юм.

	Самгин энэ санааг олон талаар хувилган бодож, өдий төдий эшлэлээр чимж, аль хуучирсан болхи талыг үгээр уран халхлан, сайхнаар ярихад хүмүүс түүнийг анхааралтай чагнан, ихэд хүндэтгэн үзэх бүлгээ. Самгин бол «өөрийн хувьд шударга», түүнийг анхааран хүндэлдгийн төлөө хямд үйрмэг зэс зоосоор төлөх хэрэгтэй болдгийг ойлгоно. Үүнээс болж хүмүүсийг улам бүр тоохгүй болж, насанд хүрсэн том хүн бага хүүхэдтэй үг ярилцахдаа гаргадаг сайн сэтгэлийг гаргадаг болсон авай. Ер нь Самгин тун тайван тохитой аж төрж бүлгээ. Хүмүүсийн сэтгэл санааг янз бүрээр түгшүүлдэг юм болгон Самгины хувьд өөрийн нэр сүрийг улам алдаршуулах хэрэглүүр болдог бил ээ.

	Өвлийн тэргүүн сарын адгаар Елена иржээ. Анх уулзмагц гайхсан сэтгэлээ нуулгүйгээр хэлсэн нь

	— Чамгүйгээр хэчнээн уйдаж байсан гэж санана. Үнэхээр шүү. Чи бол миний сэтгэлийг сэргээдэг давс, хужир юм байжээ. Чи хүний элдэв явдлыг тэвчиж, бусдад саад хийхгүй байж чаддаг хүн. Би тэгж саад болдог улсад дургүй юм гэж Самгиныг үнсэж бил ээ.

	«Ухаантай эхнэр» гэж Самгин аанай хянамгай бодно. Еленийн тэр найрсаг үг төдийлөн тааламжтай эс сонсогдсон ч түүний царайг олж харахдаа Самгин баяртай байжээ. Мөн л ер бусын эрээн мяраан атал ямар нэг ноосон зөөлөн хувцас өмссөн нь муурын зулзага шиг эвтэйхэн харагдах ажгуу. Елена тамхи зууж диваан дээр хэвтээд гар хуруугаа шад шудхийлгэж байгаад их л зугаатай ярих нь

	— Парист биднийг ихэд сонирховч сайшаахгүй байна. Киевт еврей нарыг шийтгэсэн балай явдлыг таалахгүй байна. Дум, хэвлэл хоёр ер нь ард түмэн биш гэж Берлинд Коковцов хэлсэн шүү. Ер нь сайд нараас Думтэй харилцдаг харилцааг буруушааж байна. Би тэнд улс төрийн хүмүүсийн дунд байлаа. Миний хуучны найз хүүхэн нэг өмгөөлөгч хүнтэй суужээ. Цаадах нь парламентад байдаг. Герман хүнийг үзэж чаддаггүй аймшигтай эх оронч хүн юм. Тэр бүдүүн эр аймаар түргэн ууртай юм. Нүүр нь улайгаад ирэхэд одоо дэлбэрэх болов уу гэж санагдаж байлаа. Миний тэр хуучин танил хүүхэн бол Костром хошууны мөн эгчмэд эхнэр, Францаар хонь майлж байсан шиг ярихад нөхөр нь галзуу юм шиг инээж байх юм. Орос хэл яасан аймшигтай хэцүү хэл бэ гэж надад гомдож байв. Тэгээд дэр, дээвэр, дэвгэр, бөндгөр, бөөрөнхий, бөгтөр, балтгар, бандгар гэж хэдэн үг мөөрсөн шиг өгүүлнэ. Оросоор тун сайн ойлгоно. Манай Думд арван гуравхан социалист байдаг, тэр нь бас хоорондоо таардаггүй, бусад нь бүгдээр Сибирьд юм уу, гадаадад байдаг гэж онц магтаж байна гэжээ.

	— Дайн болно гэж ярьж байна уу?

	— Францчууд дандаа дайн ярина... гэж итгэл төгс хариулж Самгины хурууны завсраар хуруугаа салаавчлан оруулж, — Өмгөөлөгч нар их олон, та нарын мэргэжил бол дайрах өмгөөлөх мэргэжил юм. Франц өмгөөлөгч нар ердийн түншээс гадна бас бель Франс патрийг2 өмгөөлнө... гэжээ.

	Эх орон гэдэг бол тоглоом биш гэж Самгиныг сурган хэлэхэд Елена түүний гарыг чигнэх адил өргөж үзээд

	— Юуг ч хамаагүй өмгөөлж байдаг хүн бас байдаг шиг байгаа юм. Манайх энэ байранд орохын өмнө Бассейный гудамжинд байсан юм. Тэнд нэг гүн бил үү, ван хүний гэргий суудаг байв. Би овгийг тогтоосонгүй, Мейендорф бил үү, Мейенберг бил үү нэг мейентэй л юм даг. Тэр эхнэр голын хаалганы шатан дээр нохойгоо баалгаад өмөөрч байдаг сан гэж ярив.

	Самгин түүний зугаатай чалчааг сэтгэл дүүрэн сонсох боловч хошин шог ярианы нь ёгт утгыг амархан олох тул шог ярианд нь дургүй бил ээ. Тийм үед ярихыг болиулж хэн хэний бие сэтгэлийг зугаацуулах ажилдаа ордог болой.

	Ямар нэг шинэ том үйл явдал болно гэж Клим Иванович ойлгож байв. Тэгж бодохын үндэс юу байв гэвэл, хаант засгийн гурван зуун жилийн ойг нийслэлд даруухан тэмдэглэсний дээр 1613 оны үйл явдалд идэвхтэй оролцсон Ярославаль, Костром, Доод Новогород хошуудад уг баярыг тэмдэглэсэн болов. Орос ардын холбоо, «Михаил Архангелын» эвлэлийн аллага таллагад захирагдан зөвхөн мөргөл, жагсаал хийсэн төдийгөөр өнгөрчээ. Тэдгээр эвлэл холбоо үйлдвэрийн хөрөнгөтөн биш, цагдаагийн газар, лам нар зарим хотын тэргүүн, ихэнхдээ худалдааны том төлөөлөгчдийн гарт байгаа нь илэрхий болсон бил ээ. Хоёрдугаар Николай хааны авьяас билиггүйг «ард түмэн» зөвөөр үнэлж, энэ хааны үед Ходынкийн явдал, Нэг сарын 9, Москвагийн байлдаан, Лена мөрний уурхайн ажилчдыг буудсан зэрэг гол гол том үйл явдал болсны дээр ажилчин, тариачдыг үй олноор буудах болсныг тэд дурсан санажээ гэж бодож болохоор байв. Романовынхны төрөл садан болох Европын хаад ч тэр баярт тун болгоомжтой ханджээ. Тэд том хөрөнгөтний эрх ашгийг төлөөлөгч Дум ба хааны харилцааг харгалзан үзсэн бололтой. Ер хаант засаг зөвхөн улс төр ёс суртахууны талаар үл барам биеийн талаар үеэ элээж, хаан ширээ залгамжлагчид эдгэршгүй зэрэмдэг өвчин туссан нь илэрхий болсон байв. Дайн болж, хаант ёс бүрэн устаж, бүгд найрамдах улсаар солигдох нь илэрхий байв.

	Клим Иванович Самгин бол алс ирээдүйд болох юмыг гүйцэд нэвт бодож чаддаггүй байв. Тэгж бодохыг ч эс хичээнэ. Гэвч одоо нэг намд орох цаг болсон биш үү? гэж олонтоо бодсон нь бий. Гэтэл оршин тогтнож буй намуудын дотор зохион байгуулалтын талаар бат бэхэжсэн бөгөөд Самгинд тэнцэхүйц байр суурь олгож чадах нам алга гэж тэр үзнэ. Тийм байр суурь олгож эс чадахаар үл барам кадетууд Выборг явсан шиг ямар нэг явдлаар нэр бузарлаж чадах байлаа.

	Самгин Думийн ажлыг анхааралтай ажиглаж, түүний хуралд сууж байхад бүх намууд дахин шинэчлэгдэж, ер зүүний тал руу хөдөлж байх шиг санагдана. Кадетын бага хурлаас сонгуулийн эрхийг ардчилах, Улсын зөвлөлийг шинэчлэх, хариуцлагатай албан яамдыг шаардах нь чухал гэж үзжээ. «Арван сарын эвлэлийнхэн» задарч, «зүүнийхэн», «нутгийн захиргааныхан», «барууныхан» болов. «Арван сарын эвлэлийн» Гучков олны өмнө хэлэхдээ «Хаант засаг тус орныг сүйрэлд оруулах гэж байна» гэж шууд хэлжээ. Худалдагчдын их хурал, багш нарын арав хоногийн хурал, хот, хөдөө аж ахуйн зүтгэлтний их хурлууд багагүй ач холбогдолтой болж байв.

	— Ардчилал хөдөлж эхлэв гэж Иван Дронов хэлдэг бил ээ.

	Дронов ер улам баяжиж байв. Энэ байдал нь түүний янз янзын үнэтэй хувцас өмсдөг болсон, бас ажилдаа омгорхог, үг яриа дээгүүр болсноос илт байв.

	— Тагильский эхнэртэй байсан байна шүү. Тэгэхдээ ямар гэж бодно! Хөдөлж барих нь ёстой маягтай амьтан. Үхэж буй хүн шиг дуу гарна. Ном худалдаж байна гэсэн зарлал үзээд би очсон юм. Тэнд, нөхөр минь, ёстой гайхамшигтай ном байна! Манайхны сонгодог зохиогчдын ном цөм байх юм. Дандаа гоё хавтастай! Долоон зуун цөлхөөвийн ном авлаа. Би танай нөхрийг таньдаг байсан гэж ярихад минь, муу өлөгчин «тийм үү?» гэхээс ондоо дуу гараагүй шүү гэжээ.

	— Чи одоо эхнэр авмаар юм гэж Самгиныг зөвлөн хэлэхэд Дронов гайхаж

	— Энэ чинь юу гэсэн үг вэ? Тосягаа яах бил ээ? Нөхөр минь би түүнд мөд тус болно. Надад бүр хатуу амласан юм.

	— Тэр чинь большевик хүн дагаж одно гэж хорыг маажихад, Дронов Самгины янзыг үзсэн харж дуугүй болсноо гэнэт

	— Тэгээд юу гэж? Би бас түүнийгээ дагаж явна. Утга зохиол, бүр зузаан зузаан ном хэвлэх болно гэжээ.

	Дронов ойрноос тамхи татдаг болсон нь зохисгүй харагдана. Балтгар, бөөрөнхий хүн тамхи зуугаад байх нь үнэхээр халуун тогоо адил харагдах ажгуу. Тамхиа эв дүйгүй асааж, нүүрээ үрчийлгээд

	— Ажилчид ер Лениний хойноос дагана шүү гэж би бодож байна. Пролетарийн диктатурын чухлыг Ленин тун дур булаамаар сайхан нотолж байгаа гэжээ.

	Энэ хурц асуудлаар саналаа хэлэхийг Самгин түдгэлзэх авч Дронов ямар нэг юмаар шарыг хөдөлгөх тул тэссэнгүйгээр

	— Чухал юм байхад болохгүй юм бас бий. Энэ бол эрүүл санааг хүмүүжүүлэхэд онц тустай гээд Дронов гайхсан янзтай гүйлгэнэсэн нүдээр харж байхад

	— Ленин өөрийн фракцыг нууц байгааг шүүмжлэн буруушааж байгаа юм гэж санаандгүй нэмж хэлжээ.

	— М-г гэж Дронов тамхины утаанд цацаж, ханиалгаж, исгэрсэн шиг дуу гаргав.

	Клим Иванович Самгин эзэнт гүрний бүрэлдэхүүнд багтсан олон янзын омог ястны тухай бага боддог шигээ ажилчин ангийн тухай бас бага боддог байв. Хааяа «Андижанскийн бослого» мэтийн үйл явдал гарахад тэрхүү омог ястныг дурдан санах ба ажилчдыг үй олноор буудав гэж дуулахдаа ажилчин ангийн тухай бодно. Гэвч тэр бодол нь түргэн зуур өнгөцхөн өнгөрөх тул хүмүүсийг дарлаж, тэдний олноор буудан алахад тулгуурласан аж амьдралын хариуцлагын талаар түүний сэтгэлийг эс хөндөх бүлгээ. Харин Германы социал-демократууд Рейхстагт олонх болж, Шейдеман даргын нь ширээнээ суув гэж дуулснаас хойш Жорес, Вандервельд, Брантинг, Пабло Иглезиас, Евгений Дебес, Бебель мэтийн түүхэнд нэр зохих байраа олсон хүмүүс байж болох үед амьдарч байгаагаа дурдан санах болжээ. Гэвч тэдгээр хүмүүсийг дурдан санахдаа өөрийгөө тэдэнтэй зэрэгцүүлэн тавих гэдэггүй боловч ажилчин ангийн тухай бодож үзэх гэвэл, «Урьдахаа бүү элэглэ, усанд унасныг бүү шоол» гэдэг цэцэн үгийг бодож болгоомжтой хандах хэрэгтэй гэж бодох бүлгээ. Самгин хувьсгалт пролетари нарын нууц байдалд байгааг Ленин буруушааж буй гэж Дроновт хэлэхдээ өөрийн итгэн явдгаа битүү гаргаж хэлсэн мэт авч бас болгоомжгүй ярив гэж өөрийгөө зэмлэх ажгуу.

	14 оны зун болоход Клим Иванович Самгин улам ихээр боргилох болсон бодит байдлыг хатуу ширүүн шүүмжлэн үздэг зантай хүмүүсийн дунд маш нэр сүртэй хүн болов. Хүн болгон цөм Самгиныг ухаантай хүн гэлцэх болов. Тэдгээр хүмүүс үнэн байдлыг шүүмжлэхийн хамт үнэн бодит байдлыг баруун зүүн тийш мушгих аливаа оролдлого санаачилгыг багасгах буюу арилгахыг бас хүсэж явдгийг Самгин ойлгох ажгуу. Тийнхүү нэг тийш хэт мушгих нь шүүмжлэгчдийг хажуу тийш гаргаж, итгэх, мөрөөдөх юмгүй хоосон зайд гаргаж хаях болно гэдгийг ойлгох ажгуу. Самгины эргэлдэж байдаг орчин бол дадлагаар ядуухан атал биеэ ихэд тоосон өмгөөлөгчид, ажилдаа зовж бухимдсан дунд сургуулийн багш нар, гэдэс цатгалан атал амьдралын уйтгарт дарагдсан Щемякин мэтийн гоо хэлбэрийг шүтэгчид, Францын хувьсгалын түүх, ноён Ролланы тэмдэглэлийг уншсаар улс төрийг эмсийн аальгүй зантай хутгаж орхисон эмэгтэйчүүд, шүүмжлэлийн нохойд хуцуулж, хазуулж үзээгүй мөртөө тэднийг урлагийн нийгмийн хариуцлагын тухай асуудалд галзуу юм шиг ханддагаар нь мэдэх болсон залуу зохиолчид, аль нэг намд багтах боловч тэр намынхаа мөрийн хөтөлбөрийг өөрсдийн бүхий л хүслийг хангаж чадна гэж итгэдэггүй Думийн дүнсгэр депутат, «Зайгуул сэхээтэн» гэгч төлөөлөгчид бүлгээ. Тэдний нэг болох хатуужил эдэлсэн гэлэнгийн царайтай, мэлгэр духтай, туранхай хүн улс төрийн бодлогыг хэрхэн үздэгээ онц тод хэлдэг бил ээ. Түүний ярих нь:

	— Улс төрийн бодлого бол энэ байгаа хэлбэрээрээ аж амьдралын үндсэн асуудлаас хөндий юм. Улс төрийн үндэс бол тоо бүртгэл мөн. Гэтэл тоо бүртгэл бол жишээ нь, эр эмийн явдал, эцэг эх нь салсан үр хүүхдийн хүмүүжил, ер гэр бүлийн асуудалд нөлөөлж чадахгүй юм гэдэг бил ээ.

	Тэдгээр хүмүүс үг хэлэхдээ голцуу «Ардчилсан үзэлтэн бид, Оросын ардчилсан үзэлтэн бид» гэж ярих дуртай авай.

	«Тайж бус сэхээтний яс үүлдэр доройтжээ. Тэд худалдаачидтай биш тайж нартай зэрэгцээд байхдаа аятай сайн байв. Тайжийн хэмжээнд хүрэхэд амины газартай байх нь чухал. Хөрөнгөтний зэрэгтэй байхад бүр амархан» гэж Самгин бодно.

	Дээрх хүмүүсийн дунд мэдрэл муутай хийрхүү хүн олон, тэд Фрейдийн ном зохиолыг уншсан тул «өөрсдийгөө танин мэдсэн» гэж итгэн явах ба ялангуяа өөрсдийг онцгой хүмүүс гэж бат итгэх бүлгээ. Тэдгээр хүмүүс үнэн бодит байдлын дээр гарахыг хүснэ. Тэд баргаараа намын гишүүн биш байдаг нь намын сахилга бат мөрийн хөтөлбөр бол тэдний хувийн өвөрмөц «оюун санааны үндсэн хуульд» хортойгоор нөлөөлж болно гэж үздэгийнх юм. Тэдгээр хүмүүс нийгмийг хэрхэн үздэгийг Алябьев тодорхойлохдоо

	— Бид бол тус орны шувтаргын давхарга мөн гэхэд түүнийг хэн ч татгалздаггүй бил ээ.

	Тэдний нэг хуралд сууж байхдаа Самгин бага залуудаа нууц шог шүлэг, шог зураг, хориотой өгүүлэл цуглуулдаг байснаа санав. Тэгэхэд нэг өгүүлэлд «соплеменники» (нэг угсаатан) гэсэн үгийг товчлон «соплеки» гэж бичсэнийг хэн нэгэн анхаарамжтай юм уу ёж хянагч үзээд «е» үсгийг дарж, оронд нь улаан харандаагаар «я» үсэг тавьж «сопляки» (нусхай) гэсэн үг болгож зассан байж бил ээ. Самгин ер инээдэмтэй юманд шуналтай болж, тэрхүү инээдэмтэй юмыг бүр хошин шог болгох дуртай болсон бил ээ.

	Хүмүүсийн өчүүхэн үзэгдэхэд Клим Иванович Самгин сэтгэл эс гутрах ба эс баярлана. Ер нь тийм байх ёстой юм гэж аль хэдийнээс итгэн явдаг болсон байв. Эл учир тоо томшгүй олон хүн жагсаад хаанд үнэнчээ илэрхийлж, хааны эрэлхэг зоригийг магтан дуулсаар Нева мөрний гудамжаар Өвлийн ордны тийш урсаж явахад Самгин сэтгэл гуньсан нь үгүй. Гэтэл хаан ширээнээ хаан суусан бүх хугацаандаа тэрхүү эрэлхэг зоригоороо үнэнч албат олныхоо цусыг асгаруулсан нь элбэг юм. Нева мөрний модон гудамжаар олон мянган хүний хөлийн дэжигнэсэн чимээ гарах нь ямар ч айзамгүй, жигтэй дуулдаж байжээ. Гудамжнаа хөлийн чимээ дэжигнэж, толгой нүцгэн үй түмэн хүний дээгүүр:

	— «Ард олныгоо аварч хайрла аа!..

	— Ур-ай!

	— Манай эрхэм үнэнч эзэн хаан ялтугай!.. 

	— Ур-рай! гэсэн бүдүүн нарийн дуу цуурайтаж байв.

	Олны өмнө Улсын Думийн депутат болох зүс таних хүмүүс жаргалтай нүүрээ тэнгэр өөд өлийгөөд явна. Алтан саатай мундиртэй хүмүүс, улаан алаг өмдтэй генералууд, урт үстэй хар лам нар, шар товчтой цагаан цамцтай оюутнууд, мундиртэй оюутнууд явна. Гоё хувцастай эмэгтэйчүүд сунадаг резин адил бөмбөрнө. Бүдүүн бүдүүн улсын хажууд ядуу хувцастай өвөгчүүл таяг тулаад майжганана. Эрээн мяраан алчуур зангидсан эмс явна. Тэдгээрийн олонх нь загалмайлан наманчлах ба урдах улсынхаа толгой дээгүүр алс харж, амаа ангайгаад бархирч орилж явах нь үзэгдэх ажгуу. Байшин цонхоор, тагтан дээрээс хүүхэд эмэгтэйчүүд мөн гар даллан бархиралдаж, зураг их авч байх шиг амуй.

	«Moriturj tesultant» гэж Самгин бодоод мушилзаж, — Тэгэх ёсгүй! гэж бас боджээ. Түүний араас хэн нэгэн

	— Хаан ард түмний нэгдэл гэдэг энэ шив! гэх нь сонсогджээ.

	— Тийм ч болов уу даа... Харин энэ бол аяндаа гардаг хөдөлгөөн гэдэг тун ч илэрхий юм.

	Еленагийн нэг юм ярихыг Самгин дуулсангүй, харин «Хүн болгон нэг юм өмгөөлж сурчээ» гэсэн үгийг олж сонсоод хялайн харав. Елена Самгиныг сугадаад зогсож байв. Будмал царай нь яльгүй гунигтай агаад олны хөлөөр боссон тунгалаг манан адил тоос нүүрийг нь дарсан мэт үзэгдэж байв.

	— Парис яваагүй минь дэмий болжээ. Энэ нэг юм болно шүү гэж тэр санаа алдана.

	— Хүнийг эрүүлжүүлэх сэгсрэлт болж болно. Давс цацсан уусмалыг хэрэв сэгсэрч хөдөлгөхгүй бол болор шиг болдоггүй гэж Самгин сургах мэт өгүүлэв.

	— Биеэ сэгсрүүлэх давс би хүсэхгүй байна гэж Елена харамсав. 

	Самгин үг хэлсэнгүй танил хүмүүсийг харж байв.

	Ногайцев чисчүү цамц өмсөөд хүмүүсийг түлхлэн бараг гүйж явна. Түүний баярласан царайд хөлс бурзайжээ. Иеронимов өрөөсөн чихээ бариад дурамжхан алхална. Пыльников жигтэй бүрх малгайтай, цагаан хувцастай авхай сугадаад явна. Стратонов бүдүүн гэгч таяг тулж ихэмсэг алхлан явахад зэвхий сахалтай, халзан Пуришкевич хажууд нь харагдана. Мантгар тарган Маркоз гоёлынхоо хувцсыг өмссөн бойны цэрэг адил харагдах ажгуу. Нэг хэсэг ажилчид онц содон харагдаж байжээ.

	«Хонзогносон янзтай хүн алга гэж Самгин бодоод, — Энэ пролетари нарт эх орон байна уу?» гэж ёжтой бодов.

	Гучаад барилгачин өнгөрөв. Тэд Самгины суудаг байшингийн бараг цонхны эсрэг талд таван давхар байшин барьж байсан бил ээ. Тэд цөм Брюсовын хэлснээр «цагаанхан хормогч» зүүжээ. Тэднийг Самгин артелийн дарга болох мулзан толгойтой зовлон эдэлсэн хүний дорой дуутай, сармагчин шиг хавтгай хамартай, туранхай өвгөнөөр танив.

	— Хоолны савнууд гэж тэр өвгөн муухай хараасны учир тэр гудамжныхны гомдол тавьсаар цагдаагийн газар дуудан очиж, тэнд гурав хоноод дөрөв дэх өдрийн өглөө мөн, — Хоолны савнууд! Ад албины үрс... гэж бас л хориотой үг хэлсэн бил ээ.

	Түүний хойноос мөн нэгэн онц содон барилгачин хүн явж байлаа. Тэр хүн бол өндөр нуруутай, өргөн цээжтэй, алтан шаргал, бужгар их үстэй, эрүүндээ нямбай зассан бавгар сахалтай, улаан царайтай, тунгалаг цэнхэр нүдтэй, сайхан инээмсэглэсэн нэгэн бил ээ. Тэр хүн мөн Самгины цонхон тушаа нөгөөдүүлтэйгээ ойролцоо ажил хийх агаад Самгин түүний царайны зураг байдлыг сонирхон харж байсан удаа олон.

	Өнчин өрөөснийг асрах газрын бололтой дандаа ижил үнсэн саарал хувцастай эрэгтэй эмэгтэй хүүхэд ойрхон ойрхон алхсаар өнгөрч байв. Бас шуудан хүргэгчид, галт тэрэгний буудлын ачаа үүрэгчид, ямар нэг эмнэлгийн сахиул нар, гаалийн түшмэд, буугүй цэргүүд явж байв. Олны цуваа шувтрах ойртоход тэдний араас ямар нэг зохион байгуулагчид яваа нь илт болж, нэг баг морьтой цагдаа гарч ирэв.

	— «Баавгай» гуанзанд очиж хоол идье. Өчнөөн их тоос залгивч гэдэс өлсөж байна гэж Елена шаарджээ.

	«Баавгай» хэмээх гуанзанд орвол хүмүүс мөн урай хашхиралдаж шилэн хундага жүнз харшилдан, лонхны бөглөө үсрэх чимээ гарч галт тэрэгний буудалд хэн нэгнийг үдэхээр цугласан хүмүүс шиг харагдах ажгуу. Самгин нүднийхээ шилийг авч арчаад ширээнээ тонгойн сууж олны үг яриаг чагнав.

	— Танил хүний дуу гарав гэж Еленаг хэлэхэд чагнавал мөн Самгины танил янгинасан нялуун дуу гарах нь Захар Петрович Бердниковын чихнээ хадсан дуу байжээ.

	— Бид хүнийг хайрлаж байлдана. Тэжээснийхээ хэрээр ялна. Бүх Дундад Азийг чихэр, цоохор даавуу хоёроор эзлэн авсан юм даа... 

	Самгин нүдний шилийг хийж булан тийш духайж харвал, лавр, далдуу модны дунд Бердниковын мартахын аргагүй бөөрөнхий бие, улаавтар хөөс шиг царай, хурц зоримог нүд гялбалзан харагджээ. Тэр өрөөсөн гартаа дарс бүхий хундага бариад нөгөө гараар хэнхдэгээ илж байв.

	Санав. Бердников гэдэг наймаачин, их завхай хүн. Гэвч Самгин Еленагийн энэ үгийг чагнахгүй, мөнөөхөн Бердниковтой нэгэн ширээнээ сууж буй хоёрын яриаг чагнана. Нэг нь урт сахалтай, алтан шүдтэй, туранхай халзан хүн байв. Нөгөө нь мончгор хамартаа хөх цэнхэр шил тогтоосон, эрүүндээ цайвар сахалтай, өргөн духтай хүн байв.

	— Захар урхи боомд оржээ гэж алтан шүдэт хэлэв.

	— Энэ сүлбээтэй хүн, хөрвөөд гарч орхино.

	— Манайд сайд нар долоо хоногт солигдож байхад ямар сүлбээ байх бил ээ! Думд дандаа атаачид бий болжээ!

	— Зүгээр, дайн болбол худалдаа наймааныхан үгүйрэхгүй шүү... 

	Тэд дуугүй болтол хэн нэгэн

	— Тариачдыг хангаад аль! гэж галзуу юм шиг бархирав.

	— Бариад байх гэж бодож байна уу? гэж алтан шүдтийг асуухад өвгөн цагаа харж

	— Яарах явдалгүй, одоо Митя хүрээд ирэх ёстой. Тэр юу мэдэж ирэхийг дуулъя гэнэ.

	— Чи яагаад ингэж алмайрч орхив? гэж Елена уцаар дуугарна.

	— Яриа чагнаж байна гэж Самгин учраа хэлэв.

	— Манай энэрэнгүй, эрс тэс сэхээтнүүд өөрийн бүхэл үедээ түүхийн урьд гүйж гарах гэж оролдов. Тэд түүхийг бүтээхийг Карл Марксаас сурсан биш, Емельян Пугачевоос сурсан гэж Бердников хортойгоор бархирч байв.

	— Думийг хаах хэрэгтэй! гэж нэг хүн зандарна.

	— Бүр согтжээ. Би энд байж чадахгүй, бүгчим байна. Гадаа салхинд, арал дээр очмоор байна гэж Елена урвалзав.

	Самгин ч Бердниковтой уулзахаас сэтгэл зовж мөн явмаар санагдавч Елена саад болж байв. Арал орж чадахгүй учраа Еленад хэлж амжаагүй байтал хажуугийн ширээнээ бужгар цайвар үстэй, ягаан хацартай залуу гүйж ирээд ямар нэг юм ярьсанд

	— Захар та боом ярьж байхад цаадах чинь биднээс түрүүлж үсэрсэн байна гэж өвгөн өөгшүүлэн хэлэв.

	Алтан шүдтийн царай цайж, агдайгаад гараа дэлгэж,

	— Тэгнэ гэж хэн бодох... 

	— Энэ лут цохилт болов! Мянга гурван зуугаас нааш авахгүй дээ... 

	— Байзнаарай Мирон Василев, түүнд хэн хэлчихдэг бил ээ?

	— Тэр чинь газар сайгүй сүлбээтэй хүн... 

	Алтан шүдэт суудлаас үсрэн босож

	— Чи өөдөлшгүй амьтан, чи хэлсэн дээ! гэж бархирч муухай хараав. 

	Түүнийг муухай хараахад танхимд чимээ намдав. 

	Елена тэссэнгүй.

	— Явъя гэжээ.

	Гадаа гараад салж, Самгин явган харив. Омголон морьд хөллөсөн хөлсний тэрэг жирэлзэн давхилдаж, сүйх тэргэнд цэргийн дарга сууж явна. Тэд цөм тэргүүнээ ихэмсгээр өргөөд сэлмээ өвдөгний завсар хавчуулж ишнээс бариад явна.

	«Бердников өөдөлшгүй амьтан, эрүүгийн гэмт хэрэгтэн...» гэж Самгин бодсон боловч гомдсон сэтгэлийг гомдлоор хариулан, тэр бүдүүн эрийг хар аяндаа хараан яваагаа мэдэв. Тэрнээс биш Бердниковт учиргүй хорссон нь үгүй, яльгүй дургүй хүрэх сэтгэл төрж байжээ.

	— Уг явдал эртний, бараг хошин шог ярианы янзтай юм даа.

	Исаковскийн талбайн талд цэргийн гуулин хөгжим нижигнэж, бүлэг хүмүүс яаран алхалж морьтой цагдаа нар давхилдана. Цагдаа нар дандаа цагаан мундир өмсжээ. Казанийн сүмийн дэргэд хааны шударга албат нар бөөгнөжээ. Самгин бөөн хүний хажууд очиж үг чагнах гэтэл цагдаагийн нэг дарга

	— Ноёд оо, тарцгаа! гэж хэдий эелдэг авч эрч чанга дуугарчээ.

	— Сайн уу? гэж Шемякин Самгины тохойг ёворч, дэлбэгэр малгайдаа гар хүргэн ёслоод, — Энэ муухай юм санагдуулах газраас явах уу даа? Дайн болох нь ээ... 

	— Надад дайн хэрэггүй гэж Самгин хүйтнээр өгүүлэв.

	— Тийм гэж үү? Дайн болбол тун цаг үеэ олсон, онц ашигтай зүйл болно гэж би үзэж байна. Дайн бол хүнийг бодгальчилж, тэднийг нэгтгэдэг... 

	Шемякин багсармал хоолойгоор чанга ярьж байв. Тэр биедээ үнэртэй ус ихээр шингээсэн тул үгнээс нь хүртэл үнэртэй ус ханхалж байх шиг авай. Тэр хүн гадаа гараад гэрт байснаас илүү гоё цэвэрхэн харагдах бөгөөд одоо үзвэл тийм ч төлөв томоотой хүн биш ажгуу. Цагаан саарал костюм өмсөж, үнэтэй дэлбэгэр малгай тавиад зааны ясан таяг гартаа өлгөөд явах нь онц ганган, гар хуруундаа хар чулуун шигтгээтэй бөгж зүүжээ.

	— Дайн бол язгуур угсааны ялгааг арилгадаг. Хүн ер амгалан суухдаа ухаан бядуу, баатарлаг атал дайсны өмнө тулахаараа найрамдалтай, ах дүү болж, хувь заяагаа шийдэх, дайсныг ялахад нэгдэж нийлэх гэдэг чухал болохыг ухамсарлан ирдэг юм гэж Шемякин ярив.

	
Төмөр хашаатай жижигхэн, тоостой цэцэрлэгийн дотор хүрз, мод үүрсэн бүстэй, бүсгүй олон хүүхэд жагсааж тэдний түрүүнд арваад настай аман хуурч хуурдан явна. Судалтай даавуу банзалтай нүдний шилтэй эмэгтэй

	— Сережа, хөлөө ол. Нэг хоёр! Нэг хоёр! гэж командална.

	— Бидний багш Германы социалистууд бүр ноднин зэвсэглэхэд зориулсан шинэ албан татвар оногдуулахын төлөө саналаа өгч байв гэж Шемякин яншиж байв.

	Нэгэн нарийн гудамжнаас олон хүн яндангийн утаа адил пурдхийн гарч ирэв. Тэд хаан, хааны хатан, угсаа залгамжлагчдын хөргийг барьжээ. Гэтэл тэдний хойноос морьтой цагдаагийн дарга ташуур далайсаар гарч ирээд

	— Больцгоо гэж та нарт хэлсэн шүү! Буц! Гэдрэгээ! гэж бархирна.

	Шемякин байшингийн туурга түшээд шахалдан зогссон пиджактай цоохор даавуу цамцтай хүмүүст

	— Орос орон хөдлөх нь ээ гэж тайлбарлан ярина. Тэдний нэг болох бүдүүн таягтай, цагаан сахалтай, өргөн мөртэй хүн Самгиныг хялайн харж

	— Нэг нь тэг гэхэд нөгөө нь байг гэнэ. Ер учрыг олохыг болив гэж гомдоллоно.

	— Та нар хаана очих гэсэн бэ? гэж Шемякин асуув.

	— Харин хаана очихоо мэдэхгүй болоод байна.

	— Та нар хаанахынх вэ?

	— Хаа хаанахынх л байна даа.

	— Хотын цэцэрлэг жин хөсөг л гэсэн үг.

	— Гудамжныхан.

	— Дайн ер ямар учиртай вэ? гэж таягтай хүн Самгинаас асуув.

	— Тунхаг бичигт цөмийг бичсэн бий.

	Олны шахалдахыг далимдуулан Самгин Шемякинаас холдов. Гэтэл ойрхон гэнэт бөмбөр нижигнэж, бүрээ хангинав. Чулуу дэвсмэл гудамжаар өндөр өндөр биетэй торгон цэргүүд хорооны туг барьсаар гарч ирээд энгүүн хүмүүсийг уур утаа адил шахан зайлуулав.

	— Преображенскийн хорооныхон байна гэж хэн нэгэн дуу гарахад

	— Семеновын хорооныхон байна гэж ондоо хүн хэлэв.

	— Үнэн алдарт... Христос тэнгэрт хайртай дайчид мандтугай Урай! гэж хэн нэгэн бархирахад арваад хүн дагалдан орилолдоно.

	Ханцуйдаа «Улаан загалмай» гэсэн тэмдэг хадсан бор халаадтай эмэгтэй Самгиныг гүйцэж дайраад

	— Энэ цэргийн дотор еврей, татар хүн явж байна... гэж чанга хэлэхэд, Самгины хажууд явсан цагаан хормогчтой балтгар хүн

	— Торгон цэргийнхэн цөм загалмай зүүсэн байдаг, тэнэг эм гэв.

	— Чи өөрөө тэнэг! Чи загалмай зүүлгэсэн юм үү?

	— Байз, чи ингэж хэлж болдог... 

	Самгин нарийн гудамж ороож, малгайгаа аваад санчгийн хөлсийг арчих зуур, «Харанхуй бүдүүлэг хүмүүс... Ийм улсын төлөө...» гэж боджээ.

	Гурван долоо хоногийн өмнө Самгины суудаг гудамжаар цагдаа нар явж Бүгд Найрамдах Франц улсын ерөнхийлөгчийн явж өнгөрөх замыг засаж байсныг Самгин санав. Тэгэхэд бүх гудамжны хашаа цэвэрлэгчдийг цагдаагийн газар дуудаж, түүнээс хоёр хоногийн дараа цагдаа нар айлаар явж, шалгалт хийж, гурван айлыг нэгжиж, нэг оюутныг баривчилсан бил ээ. Бас цагдаа нар модон хөгжим засдаг дархны газраас Агафьягийн танил Беньковский гэгч хэдий настай болох нь үл мэдэгдэх, католик шашны лам шиг нүүрээ хуссан халзан хүнийг гэгээн цагаан өдрөөр тууж явсан бил ээ. Өглөө эрт барилгын гадна хашааг хөхөөр будаж, гудамжнаа ус асгаж, гоё хувцастай томоотой маягийн олон арван хүнийг гудамжнаа гарган зогсоосон байв. Тэд цөм эрүүдээ бавгар сахалтай хүмүүс байв. Тэдний дунд байсан хэдэн идэр залуус гудамжаар явсан хүнийг зогсоож, будаг нь хатаагүй хашаанд шахаж, хувцсыг нь будаг болгож наргиж наадаж байжээ.

	Үдийн алдад гудамжны адагт жигтэй шүгэлдэх чимээ гараад гялгар машин гарч ирэхэд машин дотор цилиндр малгай тавьсан бүдүүн хүн сууж явав. Алтан саа болсон хувцастай хоёр цэргийн хүн өөдөөс нь харж, бас нэг хүн жолоочийн хажууд сууж явав. Хамгаалалтад зогссон зарим нь гудамжаар явсан хүмүүсийг будаж, зарим сул ангалзуур нэг нь байшингийн цонхоор харж буй хүмүүсийг сонирхон зогсож байхад Клим Иванович Самгин мөн цонхоор харж байхдаа энэ бүдүүн ноён Пуанкаре ноднин, Романовыхны ойгоор ирсэн бол таарах байжээ гэж бодож байжээ.

	Самгин зөвхөн нөмрөг, шаахайтайгаар хажуугийн өрөөнд орвол тэнд Агафья хоёр ханцуйгаа тохойдоо хүртэл шамлаж элгээ тэврээд зугаатай инээмсэглэн зогсож байжээ.

	— Франц улсын тэргүүнийг хараад баярлаж байна уу? гэхэд,

	— Толгой нь харагдахгүй, цилиндр малгай, савхин гутал, дунд нь том гэдэс л харагдаж байна. Худалдаачин адил энгүүн хувцастай хаан явдаг инээдтэй юм. Бас толгой дээрээ хар хувин угладаг байна шүү. Ондоо, ядахдаа хамба нарын овоодой тавьсан бол сүртэй харагдах биш үү. Манай цагдаагийн дарга нарын овоодой тавьсан бол сүртэй харагдах биш үү. Манай цагдаагийн дарга нарын хувцас илүү гоё байна шүү гэж ярьжээ.

	Самгин тэр шивэгчин эмтэй хааяа нэг үг ярилцах атал цаадах нь улам эрээ цээргүй болсоор авай. Гэвч ажлаа өө сэвгүй хийх тул халах шалтаг эс олдох ажгуу. Самгин тэр шивэгчин эмийг гал тогооны өрөөнд ондоо харчуултай байхыг олж үзэх гэж бодох авч тэнд Беньковскийгоос ондоо хүнийг эс олж харжээ. Гэтэл тэнд ондоо харчуул ирдэг шиг байв. Яагаад гэвэл Агафья, Беньковский аль аль нь тамхи татдаггүй атал гал тогооны өрөөнд тамхины үнэр гардаг байжээ.

	Маргааш нь Елена үзгээр бүдүүн бараг зурсан нэг шог зураг үзүүлжээ. Тэр зурагт нэг дөрвөлжин дотор дандаа сэлэм жад, бөмбөг, Пуанкпрегийн нүүрийг зураад дээд талын хоёр буланд Николай Романовын дүрстэй үнгэгдсэн рубль, Английн гахай толгойтой хаан, доод хоёр буланд Бельгийн хаан, Румыны хаан хоёрыг зурж, дор нь «Дөрвөлжин доторх цэг» буюу францаар Пуанкаре гэжээ.

	Харламов үз гэж өгсөн юм. Тэрүүнд дандаа ийм элдвийн сонин зүйл байдаг гэжээ.

	— Би ч бас залуудаа ийм шал дэмий юм цуглуулдаг байв гэж Самгин дурамжхан хэлэхдээ, одоо тийм томоогүй хүнийг үзэхдээ бараг уур хүрдэг болсон гэж арай хэлсэнгүй. Ер Харламов хуучны бэртэгчин, хувьсгалын эсэргүү сэтгэлтэй хүмүүсийг онц сонирхож байхад Самгины уур яваандаа хүрдэг болсон бил ээ. Түүний сэмхэн исгэрч, ганцаар ярьж байхыг дуулахдаа, толгойн дээр оройвч шиг үзэгдэх ширэм адил гялгар хар үсийг харахдаа эвгүй хардах сэтгэл төрж, энэ лав үсээ будаад бусдын нэрийг зээлдэн явдаг хүн болов уу? цөллөгөөс оргосон эсер, алан хядагч болов уу? гэж бодно.

	Гэтэл Елена Харламовыг сайн мэдэх байжээ. Харламов бол Прозоровын зээ дүү, түүний эцэг малын эмч хүн Курск хошуунд суудаг, эх нь далаад онд баригдаад шоронд үхсэн ажгуу.

	Самсоновын арми бут цохигдохоос хэдэн хоногийн өмнө Харламов нэгэн хуудас нимгэн цаас үзүүлж

	— Үүнийг та сонирхоно уу? гэжээ.

	Тэр цаасан дээр ийм нэгэн шүлэг машиндсан байжээ.

	 

	Анд нөхөд өө! Марксын үзлийг хаяя

	Агуу хутагтын номлолоос няцъя 

	Ангийн тэмцэл бидэнд хэрэггүй 

	Ааглиун үзэл л эрхэм шүү 

	 

	Эх оронч социал демократууд босоцгоо! 

	Харийн дайсны өөдөөс яв 

	Герман ажилчдыг цохь!

	(Дахин давтана) 

	 

	Шинэхэн ах дүүстээ очно бид

	Гучковын хороонд нийлнэ бид 

	Муу ёрын гаслан Марксын агуу гэрээс 

	Манд ямар хэрэгтэй юм бэ? 

	 

	Дахилт... 

	 

	Гед Плеханов Шейдеман, Вандервльде нар 

	Галзуу юм шиг хашхиралдаж байна 

	Улсын Думийн индрээс Бурьянов 

	Уг дэмийрлийг давтаж байна. 

	 

	Дахилт... 

	 

	Эрх чөлөөний улаан тугийг хаяна 

	Эх орны гурван өнгөт тугийг зоригтой өргөнө 

	Ажилчдынхаа салаа хэсгийг 

	Германы ажилчдад илгээнэ

	 

	 

	— Муу шүлэг гэж Самгин хэлэв.

	— Муугаар барах вэ гэж Харламов дуу гарна.

	— Хэрцгий хэлсэн байна.

	— Бүдүүлэг юм гэж Харламов уучлал эрсэн мэт дал мөрөө хавчжээ.

	«Элэг барьж байна уу?» гэж Самгин бодож, Харламовын доод уруул дээдхээсээ ихэд зузаан болохыг анх удаа ажиглаад тийм учраас царай ярвагар, нүд нь гөлгөр учраас ичгүүргүй эгц хардаг ажээ гэж боджээ. Харламовын зарим яриа ихэнхдээ хоёр санаатай сонсогддогийг Самгин бас санав.

	Германы элчин сайдын яамыг сүйтгэсэн тухай Харламов,

	— Нэг аягүй хийцтэй чулуун байшинг нураажээ. Хажуугийн байшинг бас нураах дөхсөн байна. Цагдаа нар зөвшөөрдөг бол Өвлийн ордныг ч нураах биз. Дайн эхэлмэгц хулгайн хэрэг гаарав гэж миний танил хэсгийн цагдаагийн туслах хүн надад гомдоллон ярьж байна. Нэг сэхээтэн хүн цэргийн дөчин мянган гутал хулгайлж Германд зарсан учраас дарга нарын зөвшөөрлөөр байшинг нь эвдэлж байгаа юм гэж олны өмнө ил хулгай хийж байсан нэг хүнийг барьсан гэнэ. Бас Германы элчин сайдын яамны байшин дээрээс олон хүрэл баримал нурааж байхад «Аничковын гүүрнээс нүцгэн залуугийн зэс баримлыг бас буулгавал таарах юм» гэж нэг өвгөн хэлж байсан гэнэ гэж ярьжээ.

	— Энэ болсон явдалд ардын уур хилэн илэрч байгааг та үгүйсгэж байна уу? гэж Самгиныг хүйтнээр асуухад

	— Тийм юм би ажигласангүй гэж Харламов гэмших мэт хариулаад үзтэл элэг барих янзтай, — Хүмүүс зүгээр дарга нарын зөвшөөрөлтэйгөөр наргицгааж байгаа нь тэр гэв.

	— Үүнийг та буруу, шоглож хэлж байх шив гэж Самгиныг хэлэхэд

	— Харин олон түмэнд мэдээ чимээ хэлэхийг хориглов, тэр ч байтугай нөгөө хамгийн итгэмжтэй «Үг» гэдэг сониныг хаав гэж сониныхон хилэгнэн уурсаж байна гэж нэмж хэлжээ.

	Бүх орон даяар эх оронч үзэл дүрэлзэж байх нь Самгины хувьд үзтэл илт байв. Японтой дайн эхлэх үед тийм явдал огт байгаагүй бил ээ. Гэтэл одоо эвлэрэнгүй үзэлтэй хөрөнгөтнүүд хүртэл «хаан ба ард түмний нэгдлийн» тухай лоозон нэгэн дуугаар гаргаж, Улсын Дум засгийн газартай зөрөлдөж байсан бүх зөрөлдөөнөө бүрмөсөн арилгав. Оюутнууд эх оронч сүрт жагсаал хийж, тулалдахад бэлхэн, ялахад итгэл төгс байна гэсэн олон зуун цахилгаан утас хөдөөгөөс хааны нэр дээр ирж байв.

	Сонинууд «тевтонуудын догшин хэрцгийн» тухай мэдээлж, зохиолчид үргэлжилсэн зохиол, шүлэгтээ Германчууд зайлшгүй сөнөх тавилантай гэж далайлгаж байв. Германы арван нэгэн морин цэргийг сэлмээр цавчиж жадаар хатгаж алсан Донын хасаг Козьма Крючковын баатарлаг үйлсийг газар сайгүй шагшин магтах болов.

	— Энгүүн хүнийг цэргийн эрэлхэг зоригоор чимэх гэж лав арвыг нэмсэн биз гэж Харламов хэлсэн бил ээ.

	«Харламов бусдад онц үзэгдэхийн тул юмыг итгэдэггүй хүн болж байгаа ажээ» гэж Самгин бодно. 

	Гэтэл Елена

	— Харламов их сонин, хөгийн гайхал шүү гэж улам бүр ярих нь Самгинд аягүй санагдана.

	— Гайхал хүн хэтэрхий олширч, залхмаар болно гэж Самгин хэлсэн атал Елена хэд хоногийн хойно бас

	— Харламов их авьяас билигтэй юм аа! Өчигдөр надад нэг цомнол аятай юм уншив. Их сонин юм! Тэр шүлэгт эрхэм шударга банкны эзэд:

	 

	Хүний яс мөлжихөд

	Хэчнээн өн таатай вэ!

	 

	гэж инээдтэй дуулж байх юм гэжээ.

	— Ийм үед алиалж байх гэдэг зохих уу даа гэж Самгиныг хэлэхэд Елена зөрж

	— Ердийнхөөс харин ийм үед хүн зугаатай суух хэрэгтэй юм. Харин чи мөрийтэй тоглоомын газрын талаар бага сага мэдэх үү? Пүрэв гарагт би найман мянгыг хожив. Гэтэл тийм их мөнгө осолтой, алт юм уу алтан эдлэл авбал дээр гэж байна гэж ярив.

	— Тийм дээ, алт зүгээр гэж Самгин тоомсоргүй дуугарчээ.

	Клим Иванович ер тэр эхнэрийн ажил байдлыг эс сонирхох ба Харламовыг магтахад нь атаархдаггүй бил ээ. Харин дайн үүссэнээр түүний ирээдүйн зам мөр ямар болох бол гэдэг асуудлын шийдвэрийг олох гэж хичээх бүлгээ. Дайн тоо томшгүй олон хүн буу үүрч орсон тул удаан үргэлжлэхгүй гэдэг илэрхий бөгөөд зэвсэг хэрэгсэл нь нэг жил байлдаж хүрэхгүйгээр авай. Атлантынхан Австри-Германы хүчийг дийлэх нь мэдээж юм. Орос улс газрын Дундад тэнгис рүү гарах замтай болж, Балканы хойгт бэхжих болно. Энэ бүхнээс юу хожих вэ? Ингэж бодоод Самгин нэг дээгүүр албанд орохоор хатуу шийджээ. Тийм цаг болсон гэж үзжээ.

	— Би аж амьдралынхаа туршлагыг хүндэтгэж үүнийг хийх учиртай. Энэ бол ертөнцөөс, хүмүүсээс миний нуух эрх надад байхгүй чухал зүйл мөн гэдэг байв.

	Ингэж бодовч Самгины сэтгэл амрах нь үгүй. Түүний бүх амьдрал сэтгэлийг зовоосон нэгэн зүйлийг хүнээс байтугай өөрөөс нуухыг хичээдэг авай. Тэр өөрийгөө хүмүүсийн төлөө зүтгэх учиртай, шударга цагаан хүн хүнээс зожиг хайдаг хүн гэж эс бодовч олонх хүнийг өчүүхэн амьтан, заримыг бүр харш этгээд гэж үзэх бүлгээ. Дорнод Прусст Самсоновын арми бут цохигдсон гунигт цуурхал дуулаад өөрийн талаар яаран шийдэв гэж өөрийгөө зэмлэж байжээ. Гэтэл хэд хоносны хойно Елена нэг гэрэл зураг үзүүлж хуруугаа шадхийлгэв.

	Учир олдоход бэрх туйлын бүдэгхэн тэр зураг дээр нэг гудамжны тал, хоёр чулуун байшин харагдах ба байшингийн цонхны жаазыг эвдэж, шилийг хага цохижээ. Байшингийн үүдний шатан дээр нэг хүний хөл цухуйна. Гудамжаар дүүрэн эвдэрхий мебель, бас нэг таггүй төгөлдөр баян хуур хэвтэнэ. Агч юм уу, туулайн бөөр мод огтолж гудамж хөндлөн унагасан агаад модны ёроолд гал дүрэлзэж, гал дотроос мөнөөхөн төгөлдөр баян хуурын таг ёрдойно. Нэг орос цэрэг бичгийн машин дээр хөлөө тавиад буугаа өвдөг завсар хавчуулан, том зөөлөн сандалд шигдэн суугаад гал тийш ширтжээ. Цаана нь мөн хоёр цэрэг муухай гэгчийн морь тэрэгнээс буулгаж буюу хөллөж буй байдал харагдах ажгуу.

	— Энэ зургийг ялагч гэж нэрлэж болно биз дээ? гэж Еленаг асуухад Самгин

	— Энэ бүх балай юмсыг зургийг авах гэж зориуд өрсөн гэж би итгэж байна. Ямар нэг бага дарга юм уу, сурвалжлагч авсан биз гэж ууртай өгүүлэхэд Елена зөрж

	— Биш ээ, энэ доктор Малиновскийн авсан гэрэл зураг. Тэр чинь бас Богданов гэж ондоо нэртэй юм. Зургийн дадлага хийгээгүй гэхэд айхтар эрдэмтэн шүү. Намайг Прозоровтой суусан анхны жил манайд лекц уншдаг байсан. Тун даруухан хамаагүй юм гээд мөр цээжээ хөдөлгөж хуруугаа шадхийлгээд, — Дайн гэдэг хүний сэтгэлийг базсан тун сонин юм. Өглөө сэрмэгц хэн нь хэнийгээ цохисон бол? гэж бодно. Өглөөний сонин хүлээх гэдэг зугаатай нөхрөө хүлээсэнтэй адил шүү гэж сэтгэл дүүрэн өгүүлжээ.

	— Цохигдож буй хүнд бол энэ чинь зугаатай болов уу даа гэж Самгин сургасан мэт хэлэхэд Елена гүн ухаандаж

	— Тэгвэл байлдахгүй л болог гэжээ.

	Түүнээс хэд хоносны хойно Елена

	— Харламов дайнд сайн дураар явах болжээ гэж гайхсан янзтай өгүүлжээ. Түүний гайхсан үгэнд яагаад баярласан аялгуу илэрч буйг Самгин эс ойлгох тул

	— Энэ явдал танд яагаад аятай санагдав? гэсэнд,

	— Би бол баахан франц хүүхний маягтай шүү дээ гэжээ.

	Харламовын цэрэгт явах бол Самгинд тун харамсалтай байв.

	Яагаад гэвэл, газрын эзэн Левашова авхайн хэсэг тарианы газар ба нугыг Элстийн тосгоны тариачид хууль бусаар эзэмшиж буй хэргийг шалгуулахаар Харламовыг Новгородск аймгийн нэг хошуунд явуулаар Самгин шийдээд байв. Тэр газрын эзэн авхай үхэж түүний өвийг залгамжлах ёстой Улсын Думийн депутат Ногайцев ямар нэг хуучин баримт олоод түүгээр тосгоны нийгэмлэгт зарга үүсгэхийг Прозоровт даалгасан ажээ. Прозоровт уг заргыг үүсгэж мужийн шүүхээр дийлсэн атал шүүхийн танхимаас уг мужийн шүүхийн шийдвэрийг хэрэгсэхгүй болгожээ. Үүний хамт тэр маргаантай газрын зарим хэсгийг Левашова авхайн бэлэг болгосон бичгийн ёсоор тэндхийн сүм эзэмших эрхтэй юм гэсэн зарга гарч, тэрхүү сүмийн харьяа газрыг тариачдад гурван жилийн хугацаагаар түрээсэлсэн нотолгоо гаргажээ.

	Түүний дээр сүмийн арцахгүй байгаа нуга газрыг мужийн шүүхийн шийдвэр гармагц Ногайцев надад зарсан гэж тариачин Анисим Фроленков мэдүүлжээ. Түүний мэдүүлгээр бол Фроленковын олгосон өр төлөх баталгаагаар тэрхүү нуга газрын өвсийг сүм түр ашиглаж байсан мэт ажгуу.

	Энэ хэрэг бол ер балар будилаантайн дээр Прозоров уг хэргийг бас болгоомжгүй хөдөлгөсөн гэж үүнээс өмнө Клим Иванович Самгин итгэж байжээ. Гэтэл Ногайцев өөрөө ирж уг хэргийг үүсгэх явдалгүй, зогсоовол зохино гэсэн бодлыг нь бэхжүүлжээ. Ногайцев ер их айсан шинжтэй байсан бөгөөд түүнийгээ нуусан нь үгүй.

	— Эрхэм ээ, би түргэн зантайгаасаа болж ийм хэрэг үүсгэснээ хүлээнэ. Би худалдаа наймааны хүн биш бас хууль ёсыг нарийн мэдэхгүй. Би баян биш, олон ам бүлтэй учраас гэнэт өв залгамжлах хөрөнгө гараад ирэхээр тэгсэн хэрэг... Тэр бичиг л, намайг хөөдөв. Одоо бодоход тэр бичиг ч бас таамаг юм байжээ гэж Ногайцев иржээ.

	Ногайцев саяхан халуун усанд орсон янзтай нүүрээ мөлчийтөл угааж, үсээ самнаад даруухан хувцас өмсөж товч бүчийг цөмийг товчилсон байв. Үг ярихдаа эрүүний сахлыг шувтарч, гуяа илж, зузаан хүрмийнхээ энгэрийг барилж байв. Дулаахан сайхан царайд нь зовсон харамссан шинж илэрчээ. Бас нүдээрээ зальтайвтар инээмсэглэх ажгуу.

	Тэгээд одоо яах санаатай байгааг Самгин ууртайхан асуув.

	— Эвлэрэх! гэж эрс чанга хэлэхдээ Ногайцевын нүүр улайжээ.

	— Думийн депутат хүн ийм цаг үеэр тариачидтай арцалдаж байна гэдэг тун зохисгүй, цаг үеэ олоогүй зүйл гэж та лав ойлгож байгаа биз дээ? Та тэр тариачидтай очиж уулзаж, энэ хэргийг эв журмаар нэг тийш болгож өгөхийг танаас гуйж байна. Тэгэхгүй бол сонинууд дуулбал шүүрээд л тавьж орхино. Тун чимээ имээгүй, эвтэй... 

	«Энэ зүгээр санал байна» гэж Самгин боджээ. Энэ хэрэг бол ер Прозоровоос хүлээн авсан хамгийн сүүлчийн хэрэг авай. Энэ хэргийг шувталбал Еленатай байн байн нүүр учрах явдалгүй болно гэж бодоход аятай санагдаж байжээ. Елена түүнтэй хэтэрхий увайгүй, эрээ цээргүй харилцах тул Самгин баахан гомддог байв.

	Ингээд Самгин аянд гарч, яйжгай муу сүйх тэргэнд суугаад Боровичээс Устюжин ордог өртөөний дагширмал замаар сэгсчүүлж явжээ. Манан татаад хааяа хүйтэн бороо өвдгийг шавшиж, сүйхний савхин бүрхүүл дэрвэлзэж толгой балбах тул Самгин толгойгоо урагш гаргаад шүхэр дэлгээд явахад донсолгоонд шүхрийн үзүүр улаач өвгөний нурууг хатгахад өвгөн сөөнгө дуугаар

	— Чу! Чу! гэж морио шавдуулна.

	Гэвч морь сайн, ямар ч албадлагагүй жирэлзэх авч тийм ядуу муу тэргээр явах болсондоо Самгин аягүй явжээ.

	Замын хоёр талаар манан дунд мод жирэлзэж, намрын салхинд нүцгэрсэн хар бараан салаа мөчир найгаж байна. Алаг шаазгай эргэлдэн нисэж, намгийн ялзмаг муухай үнэр үнэртэх ажгуу. Нэвт чийг ханхалж аягүй муухай гунигт бодол төрүүлнэ. Ногайцев, Фроленков, Элстийн тосгоны тариачдын энэ хэргийг Францын умард нутагт тавьдаг «Афинд энх тайван» гэдэг жүжигтэй зүйрлэн үзэхэд тун ч өчүүхэн санагдах ажгуу. Тэр жүжигт бол Парисыг сүйрүүлэх гэж заналхийлдэг болой. Хэрэв Германчууд дийлбэл франц хүмүүсийг эдийн засгийн талаар дахин тонохоор үл барам франц хүнийг бодвол авьяас билгээр дорой германы өмнө тэднийг сөгдүүлэх болно. Энэ бол Европоор барахгүй бүх хүн төрөлхтний хувь заяанд тусаж болох их цохилт мөн. Германчууд хувьсгалыг алгасаж, өөрийн Наполеоныг бий болгож, бүх Европыг эзлэн авах зорилго тавьж болох юм. Гэтэл Япон бас Азийг номхотгох гэнэ. Ингээд арьс үндэстэн мөргөлдөн тулалдах их аюул хүн төрөлхтнийг нөмөрч болно. Энэ бүх явдал орчлонгийн хязгааргүйн дотор олон мянган лут том одон гараг, сая сая одон ертөнцийн дунд хаягдсан манай өчүүхэн гараг дэлхий дээр болно гэж бодоход бүр ч аймшигтай. Хүн гэдэг амьтан төрж зөвхөн тавь жаран жил амьд явдаг манай дэлхийг тэдгээр одон гарагтай зүйрлэхэд өчүүхэн, ганц хумхын тоос байж болно.

	Сансрын хүний тухай «дэлхийн гаслан» гэдэг сэдэвтэй юм уншиж, тэдгээрийн аль нэг баатрын үгийг дуулах бүрийдээ Самгин иймэрхүү бодолд дарагдах агаад уруу үзэлтний нэгэн адил сэтгэдэг тийм баатрууд бол гагцхүү түүнийг бичиж бүтээсэн хүнд л ойлгомжтой байдаг болой. Клим Иванович бол тийм юм бодох дургүй бөгөөд хүмүүс мөрийн хөтөлбөр бүхий элдэв санаа сэтгэлэгт захирагддаг шиг тийм бодолд захирагдаж болно гэж тэр болгоомжлон бодох бүлгээ. Гэвч тиймэрхүү бодол саналын цаана хүнийг үнэн бодит байдлаас түлхэн зайлуулж, түүний дээр гарган тавих чадалтай сайн чанар байдаг гэж бодох тул тэрхүү бодол саналаа бас нөөцлөн явах ажгуу. Хүмүүс «харьцангуйн онол», нарны дотоод халууны тухай, мөн Тэнгэрийн зүйдэл эцэс төгсгөлгүй мушгиа юм уу эсгүүл дугуй юм уу, Дэлхий шатах уу, царцах уу гэх мэтээр үг ярилцахдаа бие биеэс ухаантай юм шиг байдгийг Самгин сайн мэдэх тул тэрхүү чамин бодол санааны тухай:

	— Тэр бүхэн цөм тийм, эсгүүл тийм биш гэж бодъё, ямар боловч тэр бүх асуудлын шийдийг ололгүйгээр амьд явж болно гэж өөртөө хэлдэг бил ээ.

	Эргэн тойрон өчүүхэн бага газар үзэгдэх өтгөн манангийн дунд сүйх тэрэгний элдэв төмөр хангир жингэр хийх чимээг чагнан явахдаа Самгин хүний аж амьдрал гэдэг оньсого шиг юм. Тийнхүү оньсого мэт учраас утгагүй юм гэж анх удаа тааламжтайяа боджээ. Тийнхүү бие алжааж, сэтгэл уйтгарлан явтал үдэш болж, шавааралдсан бяцхан хот газар хүрчээ. Тэр хотыг хадаасаар арван хэдэн сүмийн хонхны сууриар газарт хадаж орхисон юм шиг санагдах ажгуу. Дуугүй зантай улаач морио гуядсаар нэгэн дархны газрын дэргэдүүр жирэлзэн өнгөрөхөд харанхуйн дотор нүүрсний гал улалзан, балтын чимээ жингэнэж байв. Бор голын хөвөөн дээр хүмүүс ажил хийж, мод хөрөөдөх цавчих чимээ гарч, ямар нэг юм хяхнаж авай. Бас:

	 

	Ая, бороохой цохиорой!

	Андаа ногоон ярж байна.

	Ахин угзарч цохьё!

	 

	гэж түргэн айзмаар яаран шуугих чимээ гарна.

	Улаач морио улам шавхчиж байна.

	Харанхуйгаар хориод хүн дөнгөж сая дууссан шинэхэн модон сал онгоц эргээс гол руу чирч байв.

	Тэр бүхнийг харж, «Бас л хуучны бүдүүлэг маягаар аж төрж байгаа ажээ. Европоос хоцорч, тэдний аж төрөхөд саад болж байна даа. Хүн олноороо айлгаж, баялаг ихээрээ тэдний атааг хөдөлгөж байна даа» гэж Самгин боджээ.

	Мөнөөхөн бичгийн машин дээр хөлөө тавиад зөөлөн сандал дотор сууж байсан цэргийн зургийг санаж, «Зэрлэг юм» гэж бас боджээ. Олны чимээ шуугианд Самгины сэтгэл бага сэргэж,

	— Зочид буудалд очно шүү гэхэд улаач

	— Яах юм? Хаана очихыг би мэднэ ээ гэж тайван хариулжээ.

	Тэд явсаар гудамж тийш харсан таван цонхтой хоёр давхар байшингийн үүдний шатны өмнө зогсов. Цонхны хүрээ мод нарийн сийлбэртэй агаад цонхны цэнхэр хаалт дээр цэцэг зурсныг үзвэл хээтэй цаас наасан мэт ажгуу. Бавгар их сахалтай хүн үүдний довжоон дээр гарч ирээд мэхийн ёсолж, эелдгээр

	— Морилон орогтун! Замдаа ядрав уу? Олька, бушуулаарай... гээд буцаж орсонд Олька гэгч өндөр сайхан нуруутай, бүдүүн гэзэгтэй хүүхэн гарч ирэв. Тэр хүүхний нүүр хэтэрхий улаан тул уруул нь бараг эс ялгарна. Тэр хүүхэн бас дуугүй хүүхэн байжээ. 

	«Энэ хэнийх вэ?» гэж асуухад

	— Эзнийх гэхээс ондоо дуу гарсангүй ажээ.

	Самгин дүүрэн матмал сандал өрсөн цэвэрхэн саруул тасалгаанд орж ширээнээ суув. Тасалгааны дотрыг цэцэгтэй цаасаар цаасалжээ. Цэцэг нь сархинаг мөөгний зурагтай адилхан харагдах ажгуу. Нэг туурганд өндөр шилэн шүүгээ тавиад дээд талын тавиур дээр аяга таваг дүүрэн өржээ. Түүний дунд будмал зомголоор уран хийсэн сүмтэй шилэн гуу байна. Арын хананд чихрээр, бас том гэгчийн улаан модоор хийсэн баярын улаан өндөг ногоон туузаар дүүжилжээ. Үлдсэн хоёр тавиур дээр баахан авдар, цаасан хайрцаг, аяга таваг, хоосон лонх тэргүүн өрсний нэг лонх нь баавгайн дүрстэй ажээ. Нөгөө нэг туурганд «Хутагтын гэр бүл», бас хоёрдугаар Николай хаан эхнэр хүүхэдтэйгээ буй чулуун барын хөрөг өлгөжээ. Тэр хөргийг сайх овгийн хаан төр барьсны 300 жилийн ойгоор хэвлэн гаргасан ажгуу. Ширээн дээр халуун тогоо буцлах авч хэн ч орж ирж цай хийж өгсөнгүй. Ер тэр айлынхан цөм унтсан мэт нам гүм байлаа.

	«Энэ зочдын дян буудал биш бол ондоо юу юм бол?» гэж Самгин гайхаж байжээ.

	Гэтэл нөгөө өтгөн цайвар гоё гэгчийн сахалтай том хүн орж ирээд

	— Цай уугтун! гэж яруу чанга өгүүлж халуун тогооны өөдөөс харж ширээнээ суув. Түүний сахал, Варавка боловч атаархмаар сахал ажээ.

	— Уучлаарай, би ойлгохгүй байна. Намайг яагаад танайд авчрав? гэж Самгиныг гайхан асуухад, сайх гоё эр

	— Зөв өө, буухиа мэдээ ёсоор таныг энд аваад иржээ. Ноён Ногайцев танд сүйх тэрэг явуул, ер нь танд тус болоорой гэж яаралтай захиа ирүүлсэн юм. Манай энд нэлээн бөглүү газар. Сайн морьдыг маань цэрэг дайн аваад явсан. Миний нэр Анисим Ефимов Фроленков гэдэг гэв.

	Фроленков төвөггүй, яруухан ярих бөгөөд түүний дуу хоолой хэдийгээр эм хүнийх шиг нарийхан боловч чилгэр сайхан бие, нүүрний зураг байдалд нь зохижээ. Ногайцевт баахан хардах сэтгэл төрж байтал Фроленков тэр сэжгийг нь арилгажээ. Түүний ярих нь

	— Би бол завь, сал онгоцхон, ер голд тавьдаг жижиг сажиг модон юм хийдэг хүн юм. Танаас их уучлал эрье. Миний эхнэр эцэг эхдээ очихоор Элстийн тосгон явсан, маргааш бид яг тийшээ явна. Тэр бол миний хоёр дахь эхнэр, ердөө энэ хавар суусан юм. Миний ээж, тэр өөрийн бол хадам эхтэйгээ хамт явсан. Нэг хүүгийн маань цэрэгт бичээчээр аваад явсан. Бас нэг хүү эндээ надад тусалж байдаг. Хүргэн маань уг нь багш байсан хүн, сүүлдээ дарс нэрдэг газарт суудаг байтал дайн болоод бас цэрэгт явлаа. Охин улаан загалмайд сувилагч хийдэг байв. Гэтэл дарсны газрыг хаажээ. Түүнээс санд миллиард хагасын орлого олдог байсан гэж ярьдаг биз дээ?

	— Бодвол нэг миллиард... 

	— Нэг миллиард ч гэсэн их тоо доо. Дайнд лав их мөнгө ордог биз дээ? гээд хариултыг хүлээсэнгүй, — Энэ новширсон заргыг больё гэж зөвшөөрсөн нь сайн болжээ. Үүнээс болж манай тосгоны тариачид үрэгдэж гүйцлээ. Тосгоны ахлагч энд шоронд сууж байгаа. Нутгийн захиргаа түүний эрхийг нэг сараар буулгав. Их санаачилгагүй өвгөн дөө, эрхэм та санаа зовох явдалгүй, би энэ тосгонд их нүүртэй хүн шүү гэв. «Ямар аятайхан хүн бэ, бодвол ухаантай хүн биз» гэж Самгин бодов.

	— Энгүүн бид тэр улс төрийг ердөө ойлгохгүй юм аа. Дайн байлдаанд зарлага их гардаг байтал орлогоо хаадаг нь ямар учиртай юм бэ? Ер нь дарсгүйгээр ажил бүтэхгүй шүү. Хүмүүс ажилдаа баахан шалчийгаад ирэхээр нэг хувин дарс тавина шүү гэж амлаад орхихоор сэргээд явчихдаг юм шүү. Бид ялах юм бол бүх алдсанаа эргүүлээд авна шүү дээ. Нэг хоёр удаа сайн цохиод гарзыг маань нөхөөд аль, тэгэхгүй бол дахиад балбана шүү гэж шаардана биз дээ.

	Самсоновын арми сөнөсөн тухай Самгин дурсан ярихад

	— Тэр эндэгдэл болжээ. Гэвч яах вэ, манайх хүнээр дутахгүй шүү гэж бодож, нүд ирмээд, — Гэвч юм болгон дээр яарах тун хэрэггүй юм. Дайн гэдэг бол өөрийн чанартай, дайн байлдаан гэдэг нэг талаар хортой боловч нөгөө талдаа бас ашигтай ч байдаг даа гэж Фроленков ярив.

	— Та юуг нь ашигтай гэж үзэж байна?

	— Үүнийг хэлэхэд хэцүү байна. Гэвч хэлэхгүй байж яаж болно? Манайхны ардууд илүү хэрэггүй юм ихтэй, газар багатай юм аа. Гэдэс цатгалан сууя гэхэд газар хүрэлцэхгүй байгаа юм. Хүн сайн дураараа Сибирь лүү явахгүй шүү. Хүчлээд нүүлгэх гэхээр дарга нарын зүрх хүрдэггүй юм уу яадаг юм бол доо? Та уучлаарай, би бодсоноо хамаагүй ярьж байна шүү.

	— Ярь ярь, үнэн сэтгэлээр ярих тусам сайн хэрэг гэж Самгин сэргэж нөгөө хүнийг өөгшүүлэв. 

	Фроленков дарвайтал инээж,

	— Түүнээс гадна бид хоёулхнаа суугаад ярьж байгаа юм чинь бидний ярьсныг ондоо хэн ч мэдэхгүй биз дээ гэжээ.

	— Чухам тийм гэж Самгин хэлэхдээ, «тун ухаалаг хүн» гэж боджээ. Энэ хүний тунгалаг цэнхэр нүд, тэнүүн зөөлөн инээмсэглэл, толигор улаан хацар нь хүртэл аятайхан санагдах ажгуу. Духанд нь дөрвөн нарийхан үрчлээ зурайх нь ноотны шугам адил.

	«Ил цагаан санаатай хүний царай ийм байдаг биз» гэж Самгин бодов.

	Түүний хөх сатин цамц дээр тод ялгаран харагдах өтгөн сахал аятайхан харагдах ба цай уухдаа дийзэнд хийлгүй, шууд аяганаас уух нь хүртэл аятайхан санагдаж байжээ. Клим Иванович Самгин тэр хүнийг сонирхож байхад шинэ бодол санаа хөнгөнөөр орж байжээ.

	«Энэ хүн лав язгууртан тариачин, эртний газар дэлхийгээр хэрэн явагсдын удам судар биз. Садко, Василий Буслаев, Дежнев мэтийн сайн эр биз. Мөнөөхөн тевтонуудын боолчилж, устгах гэдэг арьсны хүн биз»

	— Түүнээс гадна тариачид харамчаасаа болж, үймээн самуун дэгдээгээд түүний нь төлөө туйвангаар чавчрагдаж, буудаж, шорон гянданд хаяж байх юм. Энэ дээр болохоор зүрх нь хүрээд илүү дутуу хүмүүсийг Сибирь юм уу, Ази руу явуулах болохоор зүрх нь хүрдэггүй байна шүү! Үүнийг ойлгоход бэрх байна! Яагаад тийм байдаг вэ? Зодох болохоор хайрладаггүй, нүүлгэх болохоор зүрх хүрдэггүй байна аа даа? Тариачин миний бодлоор бол улс төрөөр тоглож, эрхэлж байгаа юм шиг санагдана. Та юу гэж бодно? гэхдээ Фроленковын нүд онийж бараан болох шиг болжээ.

	— Тариачдыг албадан нүүлгэх санаа их сонин санаа байна гэхдээ Клим Иванович түүний яриаг сонсохыг яарч байв.

	— Таван оны явдлаас тариачид юмыг бодож сурсан шүү... гэж Фроленков инээж, — Бодож сурсан атал ярилцах хүн байдаггүй ээ! Таны мэтийн хүн ирсэн явдал миний хувьд баяр юм. Манай хот бол эртнээс үйлдвэрийн хот юм. Бид усны жижиг онгоц сал хийж, төмөр боолт энэ тэрийг олж, хадаас мэтийн аар саар юм дархалж суудаг улс даа. Мужаанаар алдартай... гэж санаа алдаж, сахлаа хуу татаж хаях гэсэн шиг хоёр гараар шувтраад, ― Ер амьдаръя гэвэл болно оо. Харин энэ нутаг бол зэлүүд хязгаар нутаг юм. Энд дан намаг, нуур, гол горхи. Мологи голын салаа Чагодоша, Ковж, Песь горхинууд бий. Бас бага сага ой мод бий. Энэ бүхнээс жаал зугаа хоол олж иддэг юм даа. Харин хүн ам шигүү, баахан давчуухан байдаг. Давчуу бол дуган сүмд, халуун усны байшинд ялгаагүй адилхан юм. Чин үнэнээр хэлэхэд эндхийн ард, ялангуяа залуучууд зэрлэг шүү. Гадаадад бол тийм залуусыг хар, улаан арьстан байдаг газар, Америкт явуулдаг гэж дуулддаг юм. Манай залуус гэртээ л тонгочиж байдаг. Харин саянаас тэднийг байлдааны газар хамж явсан учраас чимээ намдаж байна гэв.

	— Ажил хаялт энэ тэр гардаг уу?

	— Одоо тийм юм гардаггүй ээ, харин архи ууж согтууран зодоон хийх нь бий. Энэ л хамаг хэргийг будилаантуулж байна...

	Фроленков тунгалаг нүдээ том болгоод цагаа харж

	— За өршөөгөөрэй. Та аян замын алжаалаа гаргах хэрэгтэй. Энэ хажуугийн өрөөнд ор дэр бэлэн, хэрэв юм хум хэрэгтэй болбол Олькаг дуудаарай гээд инээж нягт шар шүд ил гаргаад, — Манай энд олны өмнө ном тавьдаг ламбугай ирсэн гэж дуулсан уу? Гайхамшигтай сайхан ярьдаг гэнэ. Би очиж чагнах минь гэв.

	Самгин бие амсхийсэн мэт тул

	— Би очиж чагнаж болох уу? гэв.

	— Морилогтун. Ойрхон, ердөө энэ хажуугийн зэргэлдээ байшинд гэж Фроленков баяртай өгүүлжээ.

	Нэгэн өрөөнд олон хүн цуглаж, гучаад хүн сандал вандан дээр бас гурван цонхны тавиур дээр сандайлж бусад нь шахалдан зогсжээ. Фроленков олны дундуур шахалдан, тэр газар нэлээн эрх мэдэлтэй хүний янзтай, — Алив зам тавиарай гэж чанга шивгэнэж байв.

	Тэр тасалгаа ямар нэг албаны байр бололтой. Адраас хоёр лампыг дүүжилсэн нь хүмүүсийн толгой дээрээс гэрэлтүүлнэ. Туурганд жаазтай бичиг, арын туурганд хааны хөрөг өлгөжээ.

	Фроленков явсаар Самгиныг эхний эгнээнд аваачиж, нэг халзан өвгөний чихэнд үг шивгэнэтэл цаадах нь босож суудлаа тавьж өгөв. Самгин нүднийхээ шилийг авч арчаад дахин хийж уруу харан суув. Цагаан сахалт Диомидов хананд тулгуулан тавьсан бяцхан ширээ тулаад үсрэх гэсэн шиг тонгойн зогсож байв. Тэр элгэндээ хар загалмай хатгамалласан цагаан цамц өмсөж заамыг задгай тавьжээ. Буурал шовх сахлаа улам ихээр, гурван цун хэртэй ургуулсан нь ширээнээ хүрч байв. Шармал юм уу, гуулин загалмай мөнгөн оосроор хүзүүнээс зүүжээ.

	— Понтий Пилатын үед бидний төлөө нас эцэслэж, зовлон эдлээд дахин амилсан, энх амгаланг соёрхогч, энхийг эрхэмлэгч хаан тэнгэр Есүс Христосын хүн ард... гэж Диомидов бүдэг сулхан дуугаар гунигтай уншиж байв.

	Ясархаг туранхай, газар өнгөтэй нүүр нь цагаан цамцан дээр тод ялгаран, уруул дээрээ шингэн цагаан сахал тавьсан тул шүдгүй ам нь дугуй хар нүх болж харагдах ажгуу. Диомидовын нүд урьд тод цэнхэр байсан нь бүдгэрээд хүүхдийн нүд шиг жижигхэн болсон мэт харагдах нь нүднийхээ аяганд цаана шигдсэнийх бололтой байв.

	«Намайг таних болов уу?» гэж Самгин бодно. Самгин бол түүнд танигдахыг хүсэхгүй байв. Энэ хүн Василий Блаженнын шүтээний дүртэй зориуд адилхан болох гэж хичээдэг биз гэж Самгин боджээ.

	— Гэтэл Христосын боол бид энэ газар дэлхийн хөл үймээнд будилж, Христосоос ангижирч хагацлуугаа яагаад тэгэв? гээд Диомидов өөдөө болж, гар зангаж байгаад «Энэ хорвоогийн арчаагүй муу явдлын» тухай, «Оюун ухааны дээрэлхүү байдлын» тухай, «Шинжлэх ухааны хоосон номлолын» тухай, хүний бие нь жигшүүрт муухайгаар сэтгэлийг ялж буй тухай ярив. Тэр ингэж ярихдаа шашны утга зохиолоос эш татаж, мөргөлийн, уншлагын үг арвин хэрэглэх атал «Оюун ухаан бол хүнийг хайрлах хайрын яргачин мөн» «Үг бол өөрийн цуурайг үнэнд тооцдог биш үү?» гэх мэтээр хааяа дээдсийн номлогчдын шашны гүн ухааны үг хэлэх нь гаж сонсогдох авай.

	Диомидов эрүүгийн аар саар гэмт хэргийн талаар шүүхийн хуралд үг хэлж буй яллагч адил шударга, чадамгай, сурмаг ярьж байна шүү гэж Самгин бодож байв.

	«Ямар боловч энэ хүн өөртөө, тэнгэр бурхандаа итгэжээ».

	Тасалгааны дотор ямар нэг гашуун чийгийн үнэр ханхалж байв. Самгины хажууд суусан улаан нүүртэй, давхар дээлтэй бүдүүн эр нүдээ аньсхийгээд Диомидовыг дуугаа өндөр болгоод үг хэлэх бүрий аяархан янцаглаж, хоёр удаа

	— За яриад байгаарай гэж дуугарчээ.

	Ном тавигч ууртайгаар чарлаж байгаад ярих нь

	— Германчуудыг дэлхийд хамгийн эрдэмтэй ард түмэн гэж үздэг. Жорлонгийн шаазанг тэд зохион боджээ. Тэд бол Христосын шашинтай улс юм. Гэтэл бидэнтэй дайн зарлав. Юуны тулд вэ? Үүнийг хэн ч мэдэхгүй юм. Бидний Оросууд гагцхүү хүний амийг аврахын тул байлдана. Ганцхан нэгдүгээр Петр хаан нутгаа өргөтгөх гэж Христосын шашинтантай байлдсан. Гэвч тэр хаан бол тэнгэрийн дайсан байв. Ард түмэн түүнийг Христосын эсрэг хүн гэж ойлгож байлаа. Манай үеийн хаад дандаа бөөгийн мөргөлтэй, лалын шашинтай татар, турктэй байлдаж байв... гэнэ.

	Харанхуй булангаас нэг хүний цангинасан зугаатай дуу гарч,

	— Ард түмний эсрэг бас... гэв.

	Хүмүүс өвөр хоорондоо сэмхэн хөдөлж хүн үг хэлэхийг хүлээж байтал

	— Гэвч Туркчүүд ч амгалан суухыг хүсдэг гэж дорой дуу гарчээ.

	Бас нэг хүн

	— Япончуудтай яах гэж байлдсан юм бэ? гэв.

	Самгины хажууд суусан хүн босож гар далайж

	— Та минь, чимээгээ гэж сөөнгө дуугаар арайхийн бархирав.

	Гэтэл чимээ намдсангүй

	— Тэгээд яагаа вэ? Хэлсэн, зөв хэлсэн шүү дээ! гэж буланд хүмүүс орилолдов. 

	Фроленков Самгины ард ирж

	— Энэ дархан, хадаасчид шуугилдах нь, явах уу, та? гэв.

	— Явмаар байна... 

	— Энэ цэцэн амьтан уйтгартай ярьж байна гэж мөнөөхөн бүдүүн эрийн дуу гарна. Диомидов ширээ тулаад чимээ намжихыг хүлээж байхад сайх эр түүнд хандаж

	— Хүндэд чамайг гурван онд Псковт үг хэлж байхыг би дуулж суув. Тэгэхэд чи хортой хэлж байсан шүү! гэж ичгүүргүй өгүүлнэ.

	Диомидов тэр хүнийг хялайн хараад тойрон буй эмсийг хартал тэдний нэгэн болох өндөр туранхай эхнэр

	— Хааны хажуугаар ямар нэг гавшгай тариачин эр гарч ирэв гэсэн, тэр юу хүн болохыг эцэг минь, бидэнд хэлж аль! гэж орилов.

	— Чи тэнэг биднийг сургахын оронд байлдааны газар суман дор очиж, битгий нүдэлд гэж тэдэнд хэлдэг болоосой гэж булангаас бархирна.

	— Зөв!

	— Хамаг сайн морьдыг маань аваад явчихлаа... 

	Диомидов харж байх шиг санагдан Самгин явахыг яарах боловч гарч явж болсонгүй, Фроленковыг олон сахалтай хүмүүс тойроод шаваад байв. Гэтэл Диомидов солгой гартаа ямар нэг цаас далбалзуулан нөгөө гараа Самгин тийш сарвайж

	— Клим, сайн уу? Чи Клим бол чи өөрөө юу? Хүн болгон өөрөө. Намайг уруу татаж чадахгүй дээ, чадахгүй... гэж амандаа үглэв.

	— Цаас харж номлож байхыг үзэв үү! Ээ чи хоосон тархитай амьтан байна! гэж хэн нэгэн бархирна.

	Фроленков Самгиныг харж дарвайтал инээж

	— Энэ хүн манай хотын тэргүүн, малчин, галуучин Василий Петров Денисов гэдэг хүн. Танилцахыг зөвшөөрнө үү гэв.

	Тэд гурвуулаа үүдний шатан дээр гарав. Гадаа сэрүүн, сарны тунгалаг гэрэлд шалбаагийн өтгөн шавар хилэн адил гялтганах ба газар тогтсон борооны ус бүдэг шил адил гялалзаж, хоёр давхар тоосгон байшин эгнээд энд тэнд сүмийн орой үзэсгэлэнтэй харагдана. Денисов том халуун зөөлөн гараар Самгины гарыг атгаж

	— Та манайд очиж оройн хоол зооглохыг зөвшөөрнө үү? гэхэд Фроленков

	— Бас юм ярилцъя гэж дэмжив.

	Самгин зөвшөөртөл Денисов бахим том гараар сугадаж аваад

	— Сэрүү орж байна гээд зочныг бараг газраас хөндий өргөсөөр гудамж хөндлөн гарав. Денисов гадаа гараад улам том харагдсан тул «Энэ хүн миний дайтай хоёр байна» гэж Самгин эрхбиш боджээ.

	Фроленков шавар дотор шалчигнуулж явахдаа

	— Хадаасчид дахин цухалдах болов. Чи ямар арга авах гэж байна гэхэд цаадах нь

	— Арга авна даа гэж итгэл дүүрэн өгүүлэв.

	Тэд шил сав өрсөн шүүгээ, авдар дүүрэн өрсөн харанхуйвтар тасалгаанд арваад минут суув. Денисов нэгэн удаа шагайж янцаглан далд ороход Фроленков нийслэлийн зочныг эелдгээр харж

	— Манай энд хүмүүс ийм л юм чагнаж суудаг даа. Номын ах Иван Чуриков, эцэг ламтан Иоанн Кронштадский гээд л манайд ном тавьдаг улс олон доо гэж бодоод, — Бас Лев Толстой байна. Сибирийн тариачин юм уу даа, Григорий Распутин гэдэг хүн их том хүн болов гэж хүн болгон ярилцах болов, дуулсан уу? гэв.

	— Распутины ач холбогдлыг хэтэрхий өргөж ярьдаг гэж Самгины хэлэхэд сайх гоёмсог эр ихэд баярлаж

	— Тэгж худал ярьдаг болов уу гэж бид ч энд боддог юм. Манайхан юмыг хэтрүүлэх дуртай шүү. Жишээ нь манай эндхийн хадаасчид мужаан нараас их хөлс мөнгө олдог мөртөө аж амьдрал хүрэхгүй байна гэж их гомдол тавьдаг юм даа. Гэтэл мужаанууд нь болохоор төмрийн дархнууд биднээс илүү сайн аж төрж байна гэж барьцаална. Нууцгай эвлэл холбоо байгуулна... Ажилчин ард гэдэг хэцүү шүү. Ажил болгонд нэгдмэл нэг хөлс тогтоовол таарах юм... гэж ярьж байтал Денисов хаалгаар багтан ядан орж ирээд

	— Нөгөө өрөөнд орогтун гэв.

	Том өрөөний ширээн дээр дүүрэн таваг, дийз, лонх өрж, дунд нь спиртийн хоёр лампыг тавьжээ. Денисов Самгины мөрнөөс барьж хар зангиатай улаан дээл өмссөн жижигхэн биетэй бүдүүн эхнэр тийш хандуулж

	— Энэ миний эхнэр Марья Никаноровна, энэ миний охин Софья гэж танилцуулав.

	Охин нь эхээсээ нэг толгойгоор өндөр бас өргөн мөртэй агаад учиргүй бүдүүн гэзэгтэй, улаан хацартай нэгэн байв. Тэр хүүхний эелдэг дүрэлгэр нүд гэрийн зарц Сашаг Самгинд санагдуулжээ.

	— Энэ бол миний загалмай зүүлгэсэн охин гээд Фроленков нөгөө эхнэрт хандаж, — За ахай минь, захираад бай гэжээ.

	Самгиныг ном тавигч танд аятайхан санагдав уу? гэжээ.

	— Би тийм мэргэжлийн хүнийг шүтдэггүй... 

	— Би бас шүтдэггүй. Тэр хүн муухан ярьж байна. «Ертөнцийг бүтээгч» гэдэг үг бол Христос ертөнцийг хучсан гэсэн шиг дуулдаж байгаа юм. Үйл үг гэдэг муухай утгатай шүү. Бүтээх, бүтэх... 

	— Та нар байзнаарай, эхлээд бид нэг тулгаж орхиё гэж эцэг нь хэлсэн боловч охин түүнийг хүлээсэнгүй

	— Петербургт их сайхан ярьдаг. Заримыг ойлгохгүй ч гэсэн чагнаад баймаар байдаг гэж ярив.

	Охины эцэг эх, загалмай зүүлгэсэн эцэг нь хундагатай архи өргөж, зочныг их л бахдалтайгаар харж байтал Денисов

	— Энэ өвсний хатууг нэг нэг хүртье! гэжээ.

	Өвсний хатуу гэдэг нь онц хатуу архи байжээ. Самгин нэг балгаад амьсгаа ч авч чадахгүй нүднийхээ нулимсыг гүйлгэнүүлж байв. Уг нь энэ архийг уумагц дарсан уутат чинжүү зажлаад хойноос нь «Ригийн гүгэлтэй» энгүүн цагаан архиар «даруулж», май загас зажилдаг учиртай байжээ.

	— Энэ май загас амтаар бүх дэлхийд тэргүүн зэргийн маш таатай загас. Германд Бисмаркийн май загас гэж байдаг боловч энэний дэргэд түрс гэсэн үг. Одоо Англи хатуугаар амтыг даруулах ёстой доо гэв.

	Англи хатуу дарс уув. Галууны гэдэс дотроор хийсэн шөл авчирч өгөхөд Фроленков өвдгөө илж, бахдалтайгаар найгалзаж

	— Миний хамгийн дуртай хоол ирэв гэв.

	— Бид чинь хуучны заншлаар оройн хоолыг өдрийн хоолны нэг адил цадтал иддэг юм даа. Энэ нь өлсөөд идэж байгаа биш, сэтгэлээ цатгалан байлгахын тул юм гэж Денисов ярив.

	Гурван том хундага архи уусны дараа Самгины сэтгэл нэг л амарлингуй болж, ямар нэг гаж үг олж хэлэх гэсэн боловч түүний сэтгэлд жигтэй тодгүй үг орж байжээ.

	Түүнээс гадна Софья

	— Та эзэн хаан Юлианын тухай Мережковскийн романыг уншсан уу? Кингслейн «Ипатийг» уншсан уу? Би «Бен Гур», «Камо», «Помпей хотын сүүлчийн өдөр» зэрэг түүхийн ном зохиолд ухаангүй дуртай гэж ярьж түүний бодол санааг саатуулна.

	Ингэж ярьж байхдаа хоолоо идсээр байна. Энэ хүүхэн номыг хэрэв ингэж шүлтэж хялбархан уншдаг бол их ном уншсан байх ёстой гэж Самгин бодож байв. Түүний эх хоолыг ихэд амтархан идэх ба тавагтай хоолноос ондоог бодож санахгүй байгаа нь илт байв. Фроленков, Денисов хоёр түргэн идэж цадаад архийг байн байн балгах зуур үг хэлэлцэхийг үзвэл Денисов нь гомдол тавьж цаадах нь аргадаж буй байдал илэрхий.

	— Цэрэг хүн юм бүхнийг иддэг.

	— Тэдэнд галууны мах өгдөггүй.

	— Галууны махыг гэдэстэй хүү иднэ шүү

	Тасалгааны дотор эелдэг сайхан дулаан үнэр гарч, бас зөгийн балын үнэр хамар цоргино. Клим Иванович Самгин томхон хүмүүсийн дунд сууж байгаагаа үзээд «Манай орон бол цуцашгүй хүчтэй хүмүүсийн орон мөн» гэж хэн нэгний хэлснийг санаад «Ном уншиж, юм бодсоор хоосон гоё үгний олзны хүн болсон бид эх орны хувь заяаг шийдэж байгаа биш, ондоо үл үзэгдэх хүчин өөрөөр хэлбэл энгүүн зүрх сэтгэл, оюун ухаантай хүмүүсийн хүчин байдаг ажгуу» гэж боджээ.

	— «Гурван баатар» гэдэг зургийн хуулбар худалдаанд бий болов уу, та мэдэх үү? гэж Денисовын охин асууна. Гэтэл Самгины хариу хэлж амжаагүй байтал охины эцэг

	— Бид чинь энэ дайныг л зэмлэж гомдож суудаг улс юм. Дайн байлдаан болж хамаг ажил үрж орхив. Би бол энэ өвлийн эхээр Германд арван мянган галуу тушаах учиртай хүн гэхэд Фроленков

	— Миний хамаг морьдыг авч явав. Яаралтай захиалга их, гэтэл мод татах унаагүй болов. Иймэрхүү л янзтай байна даа гэж баяртайгаар инээнэ.

	— Биднийг тэнгэр таалахгүй болов гэж Денисов санаа алдаж, өөдөө гарахад чөтгөр чангаагаад байна даа. Яах гэж дайн байлдаан үүсгэнэ вэ? Би учрыг ер олохгүй болов гэв.

	— Ойлгоход бэрх байна гэж Фроленков дэмжиж, — Германчуудад юу хэрэгтэй юм бэ? Тэд хаашаа зүтгэнэ вэ? Бид л давруулж байна даа. Худалдаа наймааны ажил сайн, германчууд манайд дураараа байдаг. Зарим нь генерал, зарим нь захирагч, зарим нь талхны мухлаг гаргаад дуртайгаараа амьдарч байх юм! Тэд дайн үүсгэх ямар шалтгаан байна? Аль эсгүүл хаан нь манай хаанд дургүй юм уу? гэв.

	— Энд тамхи татаж болох уу? гэж Самгин гэрийн эзнээс асуусанд орноос нь охин нь гомдсон янзтайгаар

	— Татагтун, бид чинь хуучны сүсэгтэн биш шүү... гэв.

	— Бид гэгээрээнгүй улс шүү гэж Фроленков инээж, — Би ч бага залуудаа тамхи татаж байгаад шүд шарлахаар нь хаясан юм гэв.

	Мөн дугариг улаан царайтай Денисовын эхнэрийн мөс адил хөх хурц нүд бүхнийг нэгэн зэрэг харж байх шиг санагдана. Болцгор гар нь ширээн дээгүүр үргэлж хөдлөн, хүрэхгүй юмгүй, урт ширээний үзүүрт ч сунадаг юм шиг хүрч байх нь үзэгдэнэ.

	— Та хоол зооглогтун, зооглогтун! гэж зочныг дайлна.

	Самгин тамхиа асаагаад дайны учрыг тайлбарлаж эхлэв. Дайн үүссэн учир шалтгааны талаар төдийлөн нухацтай бодож амжсангүй боловч

	— Германчууд аль хэдийнээс манай арвин уудам нутаг, арвин их баялагт атаархаж иржээ гэтэл

	— Юуны арвин уудам нутаг вэ? Дандаа хар намаг, ой мод гэж Денисов чанга гэгч гангинахад Фроленков бас дэмжиж,

	— Тэр баялаг бидэнд өөрсдөд маань хэрэгтэй шүү дээ гэв.

	Самгин тэдний үгийг дуулсангүй, Германчууд ер славян хүмүүсийг хэрхэн үздэг тухай ярьж байтал гэнэт германчуудыг үзэн ядах сэтгэл төрөөд иржээ. Самгинд урьд нь хэзээ ч тийм санаа эс төрдөг агаад одоо үзвэл түүний сэтгэлийн дотор нуугдаж, цог адил улалзан явсан хорсол занал гэнэт дэлбэрэн ассанд өөрөө боловч ичингүйрч байжээ.

	— Славян хүн бол герман хүний бордоо, бүдүүлгээр хэлбэл өтөг шивх юм, америкчууд хар арьстан нарт ханддаг шиг славян хүмүүст хандаж болно гэж германы эрдэмтэн, түүхчид удаа дараа хэлж байв... 

	— Харав уу! гэж Фроленков дуу алдаж, цаадхыгаа тохойгоор ёвроход Денисов,

	— Тэр эрдэмтэд юу гэж... гэж ганганаж байхад Фроленков

	— Энэ үг надад гомдолтой байна! Би хэрхэвч зөвшөөрөхгүй гэв.

	Клим Иванович Самгин ингэж ярьсан үгэндээ өөрөө итгэж, хэсэг дуугүй болоод «Ингэх чухал цаг болоод би тэр чухалд захирагдаж байна уу? Үгүй, энэ тийм ч биш, ямар ч далд утгагүй, ямар ч маргаан гаргахгүй үг бас бий. Энэ бол эх орон, аюулд оров гэсэн үг юм» гэж боджээ.

	Самгиныг ингэж бодож байхад Денисов

	— Германчууд худалдаа наймааны талаар муу юм гаргадаггүй, ер наймаанд их нямбай улс юм гэхэд Фроленков

	— Ээ, худ минь чи буруу ярьж байна! гэж Фроленков татгалзан зөгийн балын үнэртэй шаргал архинаас хундагалж, — Чи бол хамаг юмаа, энэ хотыг ч зарах юм сан гэх хүн шүү гэв.

	— Хотыг зарж болдоггүй гэж Денисов гунигтай өгүүлэхэд охин нь Генрик Сенкевич бол Дюма эцгийг бодвол илүү түүхтэй хүн гэж Самгинд нотолж байв.

	Тэр хатуу шаргал архинаас Самгин хоёр жүнз уугаад хэл ээдэрч хөл мэдээгүй болжээ. «Би одоо яаж босож явдаг бил ээ?» гэж бодож суухад Софья

	— Дюма бол байгалийн үзэсгэлэнг огт тоодоггүй хүн... гэж ярьж байжээ. Бас Денисов,

	— «Бүү ал!» гэж хэлсэн үг бий юм гэж бавтнана.

	— Хэн тэгж хэлсэн бэ? Хэн хэлсэн гэдэг сонин байна гэж Фроленков асууна.

	— Тэнгэр бурхан хэлсэн юм.

	— Тэр чинь олон янз хэлдэг, Есүс Навинд хэлэхдээ ондоогоор, «Чи цохь, би нарыг тэнгэрт тогтоож байя» гэсэн юм шүү.

	— Тэнгэр тийм юм огт хэлээгүй!

	— Нарыг тогтоогоод байя, чи хэнийг цохихыгоо харж байгаад цохь гэсэн юм даа.

	— Эцэг минь, та будилаад байна гэж Софья итгүүлэн ярьж байв.

	Самгин энэ яриаг дуулж байгаад цааш юу болсныг мэдсэнгүй ухаан алджээ.

	Нэг мэдвэл гэдэс жигтэй базалж, гэдэс ходоод дотор шилний хагархай ороод зүсэж байх шиг санагджээ. Тэр бээр исгэсэн гурил дотор байсан шиг хачин зөөлөн халуун өдөн дотор шигдээд унтжээ. Гадаа наран мандаад жигтэй тунгалаг агаад моддыг гоё цан хяруу даржээ. Гэрийн дотор огтхон ч чимээ имээгүй, гагцхүү түүний гэдэс мушгилах нь дуулдах ажгуу. Самгин ёолов. Түүний гэдэс өвдөхөөс гадна бас санаа ихэд зовжээ. Туурганы наамал цаас ярагдаж, хэсэг дөрвөлжин газар онгойх нь үүд байжээ. Денисов орж ирээд

	— Пээ, энэ бэрх өдөр ингэж эхэлдэг байжээ гэж зочныг жорлонд зааж оруулав. Жорлон нь шаазанг төмпөнтэй ус хийж цэвэрлэдгээс биш хотынх шиг боловсон жорлон байв. Түүнээс дутуугүй боловсон бие угаах онгоц байх агаад дэргэд нь ус халааж зэхжээ.

	Гэрийн эзэн хэдий хүнд маягийн овор том биетэй ч гэсэн маш эвлэг хөдөлж, онгоцонд ус дүүргээд, цагаан даавуу, алчуур, дотуур хувцас авчрахдаа

	— Гадаа бэрх, арван нэгэн градус хүйтэн болжээ, тэнгэр минь гэв. Тэр ч байтугай санаа зовсон зочны сэтгэлийг илбэн засахыг оролдож

	— Таны гэдэс тэр зөгийн балтай архинаас боллоо доо. Хоол л их идвэл туужуу шиг хөөгөөд туулгаад гаргаж орхино. Германчууд дөрвөн хундаганаас илүү ууж чаддаггүй, дэмийрээд явчихдаг юм. Ер нь зөгийн балтай архи нам цохидог юм шүү. Энэ бол эхнэрийн нуусан архи. Зуу юм уу түүнээс илүү жил дарсан архи байгаа байх. Хатуу нь ч гайгүй, 65—70 градус юм, хатуугаас гадна нэг юм байдгийг би мэддэггүй юм гэв.

	Самгин өглөөний цай уухаар орвол халуун тогооны дэргэд хотын тэргүүн ганцаар сууж байв. Тэр хөх цамц, шар ноосон хантааз, хар цэмбэн өргөн гэгч шалбуур өмсөж, хөлдөө үстэй шаахай углажээ. Тарган улаан царайд нь шингэн буурал сахал онц зохимжгүй харагдах ба булдруутай гавлын дээр мөн хэдэн цагаан үс өрвийнө. Цэлхэрсэн жижигхэн онигор шар нүд тааламжтайяа мишээнэ.

	— Танайхан босоогүй юм уу? гэж Самгиныг асуухад

	— Манайхан уу? Босолгүй яах вэ, одоо чинь арван нэгэн цаг дөхөж байна. Охин шийний сургуульд явсан, энд чаатарт дуртай хэдэн хүн байдаг. Эхнэр цагдаагийн даргыг захирч яваа, ээж маань нөгөө талд байх шив гэжээ.

	— Гэдэс дотор муутай яаж тэр тосгон руу явдаг бил ээ? гэж Самгиныг асуухад

	— Тийш явах хэрэггүй ээ. Таны бие алжаасан, хаашаа явах юм бэ гэж Фроленков төлөөлөгчид морь унаа явуулсан байна оройдоо тэр ирнэ. Уг нь та өглөөний зургаад явах учиртай байсан юм. Одоо та эндээ манайд байх уу, Фроленковынд очих уу? гэв.

	Самгины гэдэс муу, айл хэсэж явах чадалгүй байсан тул тэднийд байя гэв.

	— Ёсоор болгогтун. Нэр төртэй хэрэг боллоо... гэж хэлэхдээ Денисов өндөлзөж, зочинд мэхийн ёслоод

	— Ямар учиртай дайн болдгийг бидний зарим ойлгодоггүй юм. Өчигдөр орой таны хэлснээр бол германчууд оросуудад дургүй юм гэсэн, гэхдээ ямар герман нь тэр вэ? Наймаачид, ялангуяа бөөнөөр том худалдаа хийдэг наймаачид орос хүнд дургүй гэж үү? Бид буруу ойлгож байж болно, уучлаарай. Худалдаачид худалдаа наймаанд дуртай, үйлдвэрийн эзэн үйлдвэрт дуртай шүү. Жишээ нь миний худ усны онгоц хийх дуртай, тэр ч байтугай гүйхэн усанд торохгүй явдаг чиргүүл онгоц хийх гэж боддог байх. Хүн болгон өөрийн ажилд дуртай. Жишээ нь би галуу шувуу худалддаг. Миний галууг минчукууд, литвүүд иддэг юм. Тэд чинь германчуудтай их ойрхон шүү гэжээ.

	Ингэж ярихдаа байн байн хацраа төмбийлгөөд уртаар үлээнэ.

	— Шартаад муу байна гэж ярихдаа хоолойгоо хүчлэн шахаж байхыг үзвэл үгийн утгыг бодоогүй, үгээ аль болохоор чангаар хэлэх гэж оролдож байх шиг санагдах ажгуу. Хааны санаа бол Туркийн байлдаанд германчууд саад хийсний төлөө тэднээс өшөөгөө авах гэж байгаа юм гэж улс ярилцах юм. Бодвол манай өвгөн Константинполийг авах гэж гар сарвайж байхад Германчууд өгөөгүй шиг байгаа юм бил ээ. Тэгэхэд Англичууд германтай далдуур сүлбэлдээд байсан мөртөө одоо болоход Константинполийг ав, бид татгалзахгүй, гагцхүү германыг балбаад аль гэж байгаа бололтой. Францчууд мөн адил, аль нутаг газрыг авбал ав, гагцхүү германаас ангижруулаад аль гэж шууд хэлж байгаа юм... гэж ярив.

	Хотын даргын яриаг сонсох залхуутай байсан тул түүний энэ унжруу нуршуу үг яриаг яаж болиулах вэ гэж бодож байжээ.

	Гэрийн дотор бүлээн сайхан үнэр анхилах агаад хааяа,

	— Цаад золигтоо очиж хэл... гэх эм хүний уран дуу гарна.

	— Энэ манай эхнэр үзэлцэж байна. Ажилчидтай хэрэлдэх гэдэг хэцүү шүү Денисов учирлана. Их дороос авч санаа алдаад

	— «Ширээт лам нөгөө лам нарынхаа өмнө явдаг шиг ажилчид чиний урд явах ёстой юм» гэж миний талийгаач эцэг сургадаг сан. Гэтэл одоо тэр дээрэмчин ажилчид дандаа эвдэлж хэмхлэхээс гадна идэж унтахаас өөрийг мэдэхгүй шүү гэнэ.

	Самгин гэрийн эзнээс салах сайн шалтаг олж, төлөөлөгчийг ирэхээс өмнө надад уншиж бэлдэх юм байна гэсэнд

	— Тэг, тэг. Таны чемоданыг нааш авчирсан шүү гэв. 

	«Их авхаалжтай улс юм» гэж Самгин бодоод хашаа руу, гудамж руу харсан хоёр цонхтой саруулхан тасалгаанд оров. Тасалгааны буланд том удамбар цэцэг, хоёрдугаар Екатерина хатан хаан, Шведийн хунтайж хоёрыг зурж, «Нива» сэтгүүлийн шагнал авсан Якобийн зурсан зургийг өлгөжээ. Тэр зураг өргөн ногоон дивааны дээр цонхон тушаа өлгөөтэй байх агаад мөн цонхны дээр байх торон дотор нэг улаан өвчүүтэй зана шувуу ихэмсэг нисэж байхад бас нэгэн даруухан бор шувуу хөндлөн модон дээр сууж байв.

	«Энэ гургалдай биз» гэж бодоод Самгин диваан дээр сууж, нүдээ онийлгоод юм бодох гэтэл гэдэс өвдөөд ухаан санаанд нь юм орохгүй байжээ.

	Самгин ийм хошуу нутгаар их явжээ. Ийм хот бол хэдэн зуун юм. Денисов, Фроленков мэтийн хүмүүс бол хэдэн зуун мянга юм. Тэд бол голцуу хөдөө хошууны хотод сууна. Тэд хэдий харанхуй бүдүүлэг боловч ухаантай, ажилч улс болой. Тэд жижиг дархан, наймааны ажлыг эрхэлнэ. Эл учир хөдөө тосгон бол тэдний эрхэнд орших бөгөөд тэд тэднийг наймаагаар үйлчилдэг болой.

	«Эд бол фабрик заводын ажилчдыг бодвол тоогоор үлэмж олон үүнийг сайн мэдэж авах ёстой» гэж Клим Самгин бодов.

	Гэдэс хуржигнаж туулгах гэнэ. Бодлоо тасалж хагас цаг тутам жорлон руу гүйх гэдэг харамсалтай. Буцаж диваан дээр хэвтмэгц бас бодолд орно.

	Гимназид, ялангуяа дээд сургуульд сурч байхад эдгээр хүмүүсийг өвөрмөц хүмүүс гэж огт үздэггүй бил ээ. Гэтэл үнэн чанартаа чухам эд хэл яриа, бодол санаа, ахуй байдлын хувьд өвөрмөц, өнгөрсөн үеийн түүхийн ул мөрийг хадгалан яваа манай үндэс ясны жинхэнэ төлөөлөгч ажээ.

	«Манай утга зохиол эсрэг талын шинж чанар, үзэгдлийг дүрсэлсээр байгаад энэ хүмүүсийг тойрон өнгөрчээ. Энэ бол шүүмжлэлт урлагийн гол алдаа мөн. Манай урлаг бол ёс суртахууны талаар нэвт бил ээ».

	Гэрийн эзний тарган эхнэр тавиур дээр юм барьсаар орж ирээд шүдний завсраар исгэрсэн шиг жигтэй дуугарч,

	— Та шөл уугтун, тэгвэл гэдэс тань дороо зүгээр болно гэх дуу нь түүний сам боорцог шиг сайхан биед нь зохихгүй юм шиг дуулджээ.

	Самгин шөл уугаад арваад минут болоход туулга уусан мэт аягүй болжээ.

	Үдэш бүрэнхий болсон хойно мөнөөхөн улаан царайтай, зугаатай Фроленков гурван тариачны хамт орж ирсний нэг нь мөн өндөр нуруутай, өргөн магнайтай, хууз сахлаа нямбай хайчилсан, өтгөн хөмсөгтэй, ширүүн шар царайтай, таягтай хүн байв. Тэр хүн овор том биедээ хөх тэрлэг дээл өмсжээ. Нөгөө нь түүнээс намхан, халзан, цайвар сахалтай монхор хүн байв. Тэр хүн хөвөнтэй дээл өмсөөд дээврийн гөлмөн төмөр адил нугаршгүй савхин гуталтай хүн байв.

	«Ийм хүн олон байдаг» гэж бодож Самгин нөгөө гурав дахь хүнийг ажиглавал, эм хүний задгай цамц дээр хүзүүний ороолт бүсэлсэн, элэгдсэн үнсэн саарал савхин гуталтай ийм нэгэн байв. Анх харахад нөгөөдүүлээсээ намхан юм шиг байсан нь туйлын өргөн мөртэйнх байжээ. Буржгар буурал үс толгой дээр нь малгай шиг овоорсон, мөн тийм үс сахал нүүрэндээ ургуулсан агаад тэрхүү үс сахал дундаас том шулуун хамар цухуйх ба тоншуулын нүд шиг хар нүд гялалзана. Энэ хүний толгойтой үс ер юм болгон сэгсгэр, цамцны уранхай цоорхойгоор бөөн бөөн хөвөн унжжээ. Бас цацагтай ороолт бүсэлжээ. Тэр бүдүүн болхи эрийг цавчиж, харуулдаж арай нарийхан болгох гээд бүтсэнгүй дан зомгол зоргодос наалдуулан орхисон юм шиг харагдаж авай.

	— За бид ирлээ. Эднүүд бол мөнөөхөн тосгоны нийгэмлэгийн төлөөлөгчид гэж Фроленков хэлэв.

	Сэгсгэр тариачин хархан нүдээр Самгины царайг гүйлгэн харж байснаа яг ширтэв.

	— Энэ Японы дайны баатар Степан Дудоров гэдэг хүн, тэр бол манай эндхийн мэргэн багш Егерев Михайло Степанов гэдэг хүн дээ.

	— Би Максим Ловцов гэгч байна гэж сэгсгэр тариачин чанга өгүүлж, — Энэ хоёр бол хэрэг хэлэлцэх төлөөлөгч, би бол тосгоны нийгэмлэгээс найрамдуулаар ирсэн төлөөлөгч юм гэж нөгөө хоёрыг тоомсоргүй заана. Цаад хоёр нь хаалганы хоёр талд харуул адил зогсож байв.

	— Сууцгаа гэж Денисовын дурамжхан хэлэхэд нөгөө хоёр нь дуулгавартай сууж, Ловцов шалны бөхийг үзэх гэсэн шиг хөлөө чирч урагш хоёр алхам дөхөөд

	— Элдэв заль мэх шалаан палаангүй шууд хэлэхэд... гэсэнд Фроленков

	— Байз чи, хаашаа зүтгэнэ вэ? гэж чанга зандрав.

	— Та нар ямар болзол тавьж байгаагаа ярь гэж шууд шаардаж байна.

	— Пээ, чи чинь, тэнгэр минь... 

	— Анисим чи цуурхай загас бариад байгаа биш, битгий дэгдгэнэ. Цаад худ шигээ булшин дээр тавьсан ширмэн хөшөө шиг дуугүй суухгүй юу.

	— Ловцов чи битгий хэдэрлээд байгаарай гэж хотын дарга гунигтай хэлэв.

	— Би яаж хэдэрлэж байна? Ирсэн учраа энэ ноён өмгөөлөгчид хэлж байна... гэж чанга хашхирсанд хоолой нь гарахгүй болж сөөв. Тэр бээр бүсэндээ гараа хавчуулж ташаа тулаад «Ф» үсэг шиг болж зогсоно. Үс нь муухай сэгсэлзэн, ургаж байх шиг харагдах агаад түүний тийнхүү чанга ширтэж байхад Самгины зэвүү хүрч байжээ.

	— Миний итгэмжлэгдсэн хүн Элстийн тосгоны тариачдын нийгэмлэгийн талаар үүсгэсэн заргаа больж буцаан авч байгаа учраас тосгоны нийгэмлэгээс мөн тэр хүний, Ногайцевын талаар үүсгэсэн заргаа буцаах ёстой болж байна.

	— Ингээд гүйцээ юу? гэж Ловцов асуув.

	— Гүйцээ өөр юмгүй.

	— Амархан хэрэг байна даа. Бидний гарз алдагдал яах вэ? Түүнийг хэн төлөх вэ?

	— Та алдагдал гэж юу хэлж байна? гэж Самгиныг асуухад

	— Алдагдал гэж би мөнгө хэлж байна. Танаас өмнө бас нэг өмгөөлөгч энэ хэргийг гурван жил илүү унжруулж, ичгүүргүй нүднийхээ шилэн доогуур нуучихсан юм.

	— Энэ самуун эмийн ярьж байгааг! гэж Фроленков зугаатай өгүүлнэ.

	— Тэр хүн биднээс 1160 рубль авсан, нэг. Хоёрт түүний гарын үсэгтэй 950 рублийн бичиг бидэн дээр байгаа юм.

	— Тэр хүн чинь үхсэн гэж Самгин хэлэв.

	— Хамаагүй, өвийг залгамжлагчаас авна. Түрээслэн авсан хүн бол энэ хүн гэж Фроленков тийш толгой дохижээ. Гэтэл Фроленков урдаас нь салаавч тавьсан атал цаадах нь зөвхөн толгой сэгсэрч

	— Бидэнд бүх тооцоо бий гэхэд Фроленков

	— Надад ч тооцоо бий гэв.

	— Тэр зардал гаргасан, тэр хууль бус хэрэг үүсгэсэн, тэр лам нартай бослого гаргасан, тэр хуурамч бичиг зохиосны төлөө бид Ногайцеваас таван зуун цөлхөөв авах ёстой доо.

	— Таны энэ шаардлага чинь шал дэмий... ямар ч үндэсгүй юм гэж Самгин хэлэхдээ, нөгөө сэгсгэр тариачны үргэлж ширтэж байхад тэсэшгүй уур хүрч байжээ.

	— Ногайцев заргаа буцааж, хоёр зуун рубль төлөхөд бэлэн байгаа. Уг нь тэр хүн төлөхгүй ч байсан болох юм шүү гэв.

	— Төлөх л болно доо, Фроленков ч төлөх болно.

	— За тийм үү? гэж Фроленков наадан хэлэв.

	— Максим чамаар 1930 цөлхөөв заавал төлүүлэх болно. Чи цагдаа дагуулж бидний өвсийг хурааж авсан ч гэсэн тэр чинь ялгаагүй хулгай юм... 

	— Энэний хэлж байгааг үзэв үү? гэж Фроленков гомдоллоод, — Ээ чи галзуу жоом, яагаад дуугүй болов? гэжээ. 

	Самгин босож 

	— Ногайцев заргаа буцааж, та нарт хоёр зуун рубль төлөх болно гэж ууртай өгүүлээд, — Миний хэлэх үг энэ, ондоо ярих юм байхгүй гэжээ.

	— Та хоёр яагаад дуугүй байна? гэж Фроленков нөгөө хоёр тариачнаас асуухад

	— Бид юугаа ярих бил ээ. Бид чинь бараг гэрчийн улс шүү дээ гэж Егеров хэлэхэд Дудоров

	— Биднийг итгэхгүй энэ Максимыг явуулсан юм гэжээ.

	— Та нарыг аймхай болохоор намайг явуулсан юм. Надад айх юм байхгүй, тэртэй тэргүй айлгадаг хүн олон болоод байна.

	Денисов мөн босох гэснээ больж

	— Егерев, гал зуухны өрөөнд орж цай уугтун гэжээ.

	Гэтэл Ловцов цаашаа хараад

	— Та нар чадахгүй юу? Та нар нэг тал улс гэж би ойлгож байна. Бид ч та нарын өөдөөс өөрийн өмгөөлөгчийг тавина даа гээд цааш явав. Фроленков үүдийг сайтар хаагаад, нэг үг хэлэх гэтэл,

	— Эднийг чи дэмий нааш авчирсан юм. Энэ хэргийг би огт сонирхохгүй атал одоо намайг тэр шал дэмий хэрэгт орооцолдсон гэж ярих болно гэж Денисовын хэлэхэд Фроленков

	— Чи орооцолдоогүй шиг бил ээ? гэж мушилзаад, Клим Иванович та саяын тариачин эрийн зан аашийг үзэв үү? Тэр гахай явган нохой нүцгэн хүн, түүнд хайрлах юм байхгүй, гагцхүү самуун гаргаж явдаг хүн. Манайд эндхийн бараг тосгон бүрд хоёр нэг ийм сэтгэлгүй амьтад байдаг. Саяын тариачин хуягаар туулгаж, шоронд орж явсан хүн. Одоо энэ нутгаасаа гарах эрхгүйгээр цагдуулаад байгаа юм. Ер амьдарч чаддаггүй, дандаа хорлож явна. Хөдөө тосгон эднүүдэд их хорлогдож байгаа шүү гэж ярив.

	— Таван оноос хойш л ийм болчихсон юм... Москвагаас элдвийн юмнууд ирдэг гэж Денисов царайгаа барайлгахад Фроленков дэмжиж

	— Үнэн шүү! Москва бол бидний өмнө, ер эх орны өмнө их буруутай болсон доо, тэнгэр... гэв.

	— Тэр золиг юу ярьж байна, чагная гэж Денисов арайхийн босож сэмхэн гарахдаа, — Ямар ч гэсэн Анисим чи эднийг нааш дэмий авчирсан юм... гэж үглэсээр гарчээ.

	— Зүгээр тэсэж үз гэж Фроленков диваан дээр Самгинтай зэрэгцэн суугаад, — Москва... Манай эндхийн Сергей Постников гэдэг тариачин Москвад гурван жил хашаачин байгаад зургаан онд эгж ирсэн юм. Уг нь их номхон томоотой, амар хүн байлаа. Гэтэл энд ирээд хэрэг тариад болдоггүй, түүнийг барьж Новогородод аваачиж дүүжилж орхисон доо. Тун амархан, өдөр хэргийг таслаад маргааш өглөө нь цаазаар хороож орхисон юм. Би тэр хэргийн гэрч нь байсан, мөн их гайхаж бил ээ. Үс толгой нь сэгсийж сагсайсан мөртөө эрхтэн дархтан шиг шүүхийн өмнө ярьж байсан шүү... 

	Фроленков ингэж ярихдаа сахлаа хоёр гараар илж, өвчүүндээ дарж байгаад намуухан тайван ярьж байхад улаан царайд нь ивээлтэй инээвхийлэл тодорч байв.

	«Намайг идэр залуу хүн адил сургаж байх шив» гэж Самгин бодохдоо мөн ивээнгүй байв.

	— Ер Москвад л хамаг учир байгаа юм. Улсын Дум бол ашиг өгч болох газар юм. Гэтэл дандаа маргалдана. Бүх юм хүмүүсээс л болж байгаа юм. Биднээс болж Ногайцев Думд шургалчихсан юм. Таван онд тариачдад боорлуулж айхдаа жаахан газраа Денисовт худалдаж явсан. Би жаахан төгөл ойг нь авсан юм аа. Гэтэл одоо бас газрын эзэн болох гэж зүтгэх болжээ. Бас хамаг хэрэг будилаантуулна. Номхон цэцэн, Толстой гүнгийн сургаалыг шүтдэг мөртөө бас ховдог хомхой. Хомхой гэдэг учир туйлаа алдсан хүн юм. Ховдог байж бас чадалгүй амьтан.

	Үүд сэмхэн нээгдэж, хотын дарга хуруугаар даллахад Фроленков босож Самгинд нүд ирмээд

	— Урьж байна, очъё! гэв.

	Тэд гудамжны мухарт нэгэн том шүүгээний хажууд очиж зогсов. Цонхоор шүүгээний хаалга дээр нар тусах бөгөөд дотор ярилцаж буй хүний үгс тодхон дуулдаж байжээ.

	— Чи Егерев надаас лав арав ах байж баахан тэнэгдүү юм аа. Амархан аж амьдрах гэж тийм тэнэг царай гаргаж явдаг юм уу?

	— Боль доо, Максим минь, чиний үгийг бид мэднэ шүү... 

	— Бидний тариачид эдэнд итгэж болдог юм уу? Эд бидний төлөө санаа тавьж байхыг чи үзсэн үү? Эд бол ердөө тариачин хүний арьсыг хуулах дуртай юм. Чи ямар ашиг олсон бэ? Бид эднээс ямар ч ашиг олоогүй, гагцхүү мөнгө хүчээ гарзадсан шүү.

	Цонхон дор бусдын яриаг чагнах гэдэг сайн хэрэг биш гэж Самгин бодовч Фроленков овор том биеэрээ хана шүүгээ хоёрын хооронд шахаад байжээ.

	Гал тогооны өрөөнд дийзээр цай оочлох чимээ гарч, бас туйпуунд хутга хавирч хурцлах нь дуулдана.

	— Яриа амьтан чи цай уу. Чамайг бас л цагдаад аваачиж өгнө дөө, харж байгаарай гэж нэг нь яншина.

	Цонхоор гал тогооны газрын бүгчим эхүүн үнэр гарна.

	— «Шажин сүм, эх орны алдрыг дуулъя» гэж жижигхэн хүүхдүүд сургуульд дуулдаг шиг жишээ нь Дудоров хөлөө тастуулсан даа. Одоо бас дахиад тариачдын толгой, гар хөлийг таслах болов. Юунд тэгнэ вэ? Хэний тулд дайн үүсгэнэ бэ? Дудоров чиний тулд уу?

	— Ай муу нохой! гэж Фроленков баясан шивгэнэхэд Самгин сэмхэн зайлж өрөөндөө ороод

	«Славян гол горхи Оросын тэнгис далайд цутгах уу, хатах уу гэдэг асуудал дахин тавигдсан үед энэ тариачид хортой хүмүүс байна» гэж Самгин боджээ.

	Денисов гэдсээ тэврээд шал ширтээд эрхий хуруугаа ганц нэг эргүүлэн тасалгааны төв дунд зогсож байв. Зочныг харж толгой хаялж

	— Ашиггүй нь ээ. Максимтай үг хэлэлцээд бүтэхгүй шүү гэв.

	— Би Элстийн тосгон орж тариачидтай шууд ярилцъя гэж бодож байна гэж Самгиныг хэлэхэд Денисов сэргэж, гуяа илж байгаад

	— Тэдэнтэй яриад ч бүтэхгүй. Тариачид гэдэг чинь хууль ёс мэдэхгүй ер дураараа дургиж сурсан улс юм. Ногайцев таныг дэмий юманд явуулж ээ, шал дэмий! Та бод л доо, найрамдана гэсэн чинь юу гэсэн үг вэ? Эрх ашгаа худалдана гэсэн үг шүү дээ. Клим Иванович та энэ хэргийг манай худад даалгаж орхи, бид нэг аргыг олъё гэж итгэл дүүрэн өгүүлэв. Фроленков орж ирээд

	— Харааж байна. Нэг лонх архи хувааж уугаад шуугилдаж гарав гэж инээв.

	— Бас л архи дарс. Дарс нэрэхийг хориглосон атал газар сайгүй хятад ханжуу нэрж, модны спирт уудаг болов... гэж Денисов ууртай өгүүлэхэд Фроленков хэдий зугаатай боловч атаархангуйгаар

	— Хийдэд архийг таван төгрөгийн шилээр сэм сэм зардаг болжээ гэв.

	— Цай уугтун гэж дэгжин хувцасласан Софья орж ирээд Самгиныг сугадаад явах зуур

	— Сэхээтнүүд одоо шашны талаар ихэд сэтгэн бясалгадаг болсноор Гегелийн, Марксын гүн ухааны харанхуй манан дотроос гарч, нэлээн эх оронч үзэлтэй болжээ. Энэ бол Мережковскийн гавьяа мөн гэдгийг та зөвшөөрнө биз дээ? гэнэ.

	— Энэ юу гэж асууж буйг би ойлгохгүй юм гэж эцэг нь шагшиж охины дал мөрийг аяархан илэхэд Фроленков дэмжиж инээгээд

	— Заримдаа эд, залуус цуглаад хөөрөлдөж гарна. Дэргэд нь суугаад чагнаж байхад осолгүй оросоор ярих атал юу гэж ярьж буйг би ойлгодоггүй юм гэв.

	Эцэг нь охиноо бие сэтгэлээрээ шагшиж байхад цаадах нь огт эс тоох бөгөөд улаан нүүрээ улам маадайлгаж, нүдээ онийлгоод байна. 

	Их юм асуудаг хүнд Самгин дургүй бил ээ. Өдөн дэр шиг хөнгөн зөөлөн тэр хүүхэнд Самгин дургүй байв. Самгин тэр хүүхний асуусныг хариулах ёстой байтал эцэг нь ондоо юм ярьж тэр асуултыг мартагнуулсанд Самгин дотроо дуртай байжээ. Софья

	— Эрдэмтэн Пыльниковыг та мэдэх үү? Тэр үнэн хурц ухаантай, авьяас билигтэй хүн мөн дөө? Намар ан хийх гэж манай энүүгээр ирсэн юм. Манай эндхийн нуурт зэрлэг галуу их л дээ гэжээ.

	— Нээрэн зэрлэг нугас их шүү гэж Денисов хэлэв.

	Охин,

	— Их иддэг, овор том биетэй нэг шүлэгч, бас нэг танихгүй хүнтэй гурвуул ирсэн гэв.

	— Танихгүй юу байх вэ, Тагильский гэдэг нэг гомдсон түшмэл байв гэж Фроленковыг хэлэхэд Самгин, нөгөө «Тагильскийтай аминдай юм болов уу» гэж бодсон боловч ямар янзын хүн байна? гэж асуужээ.

	— Аягүй муухай хүн гэж хүүхэн хамрынхаа хөтлийг үрчийлгэхэд Самгин толгой дохив.

	— Биеэр бага, өвчтэй царайтай, дуугүй буурал хүн байсан гэж Фроленков хэлэв. Тэр хүүхэн бас л ухаантай ухаантай юм асууж байхад Самгин дотроо эгдүүцэвч

	— Та тун олон юм сонирхдог хүн байна. Гэхдээ одоо үед хүн болгон гагцхүү дайныг сонирхох ёстой гэв. Бид бол тун ч бүтэлгүй байлдаж байгаа юм. Манай цэргийн яамны сайд хэвлэлээр дайны бэлтгэлийн талаар их л сүртэй мэдэгдэл хийж байв. Гэтэл тэр нь худлаа байжээ. Үүнээс үзвэл тэр сайд өөрт даалгасан ажлыг тодорхой мэддэггүй байжээ. Зам харилцааны яамны сайдын талаар ч мөн ийм үг хэлж болно гэж товч үг хэлэв.

	Замын барилгыг батлан хамгаалах зорилготой уялдуулж чадаагүй гэж Самгин яриад Сангийн яамны ажил байдлын тухай их л болгоомжтой ярьсан нь

	— Бид чинь их өртэй, Францын банкны эздээс хорин миллиард франк зээлсэн улс юм гэжээ.

	Самгин ингэж ярихдаа нөгөө их юм мэддэг хүүхний амыг таглах санаатай байв. Гэтэл тэр нь бүтэмжтэй болж, Фроленков, Денисов хоёр ч маш анхааран чагнаж байв. Хоёр ураг огтхон ч хөдлөлгүй хөшиж, Фроленков нь өрөөсөн гартаа зөгийн балтай халбага барьж, нөгөө гартаа аягатай цай бариад гөлрөн суухад гэрийн эзний дуугүй эхнэр чихэнд нь юм шивгэнэсэн боловч хариуд нь шүдээ ууртай ярзайлгажээ. Денисов сандлын түшлэгийг налж, нүдээ бүлтийлгээд хүнд том гараа охины мөрөн дээр тавиад шуухитнан амьсгалж байв. Намаг дотор шигдсэн бяцхан хотын тийм том хүмүүс түүний үгийг тийнхүү туйлын анхааралтай чагнаж байхад ийм хүмүүс бол олон сая байгаа гэж бодохдоо Самгины дотор улам уран үг орж

	— Үүний хамт бид Европт байж болшгүй жигтэй явдалд орж магадгүй байна. Би үүнд Распутиныг хэлж байна. Түүнийг хааны хатан, хаан хоёрт их нөлөөтэй хүн гэдэг бол хагас нь хэрүүлийн хов живийн үг юм. Гэвч баримт бол баримт мөн. Тэр биеэ худалдсан, бичиг үсэггүй харанхуй хүн хааны гэр бүлийн хэрэгт оролцож байгаа нь үнэн юм. Өчигдрийн ном тавьсан хүнийг санаж байна уу? Тэр хүн бол урьд мужаан байсан хүн. Тэр хүн бол ухаан эвдэрсэн хөөрхийлөлтэй хүн атал тэнгэрийг чин үнэн сэтгэлээр шүтдэг шударга хүн юм. Хүнд бас хайртай хүн. Распутин бол бүх талаараа түүнд хүрэхгүй хүн шүү дээ гэв.

	Фроленков дуугүй сууж тэссэнгүй, халбагатай зөгийн балыг аяга дотор хутгаж, эрүүнийхээ сахлыг илбэж найгалзахад сандал нь нужигнаж байв.

	— Энэ үг харин үнэн үг шиг дуулдаж байна.

	— Тэгвэл яах бил ээ? Аяа тэнгэр минь... гэж Денисовын дуу гарахад

	— Аж амьдралын талаар анхаарлаа өргөтгөх хэрэгтэй байна гэж Клим Иванович Самгин сургах мэт өгүүлж, — Та нар бол Оросын олон мянган хошуу нутгийн хүмүүс. Та нар ажил үйлдвэрийн тосгоны жинхэнэ орос хүмүүс юм. Энэ орны жинхэнэ эзэд бол та нар юм. Та нар бол сая дүнчүүртэн биш, түшмэд биш, гэхдээ энэ орны захирах учиртай хүмүүс бол та нар мөн. Улсын Думд та нар Ногайцевыг биш өөрсдийгөө явуулах ёстой байсан юм.

	— Ажил явдлаа яах бил ээ? гэж Фроленков янгинасан мэт дуугарахад

	— Ажил явдал бэрх байна аа. Энэ дайн... Амар заяа үзүүлэхгүй нь. Ажил хийхэд тайван байх хэрэгтэй шүү... гэж Денисов гунигтай өгүүлэв.

	— Нөгөө тариачид гал тогооны өрөөнд байгаа шүү гэж Фроленков сануулан хэлэхэд

	— Тэднийг хөөж явуул! Тэр дэн буудлын газар очиг. Маргааш ярилцана гэж хэлээрэй. Клим Иванович та энэ бүхнийг бидэнд орхиод яв. Бид Ногайцевт хэлнэ, захиа бичнэ. Энэ ер дэмий явдал болов. Та санаа битгий зов, тариачин бид юмыг нэвт мэднэ шүү.

	Фроленков нөгөө тариачид руу эхнэрээ явуулаад өөрөө хажуугийн өрөөнд очиж Денисовыг нааш ир гэж дуудав.

	Эцгийгээ гармагц Софья

	— Та Родионовын «Бидний гэмт хэрэг» гэдэг номыг уншсан уу? гэв.

	Уншаагүй гэж хүйтнээр хариулав.

	Софья хүүхэн ихэд халууцаж буй бололтой, халуун цай ууснаас нүүр нь улайгаад сүлжмэлтэй алчуураар тарган нүүрээ сэвж байв.

	«Гэрийн зарц шивэгчин эм шиг юм» гэж Самгин бодно.

	Софья цовоо дуугаар ярих нь

	— Родионов бол Боровича тосгоны нутгийн захиргааны дарга гайхалтай хүн. Өөрийн тариачдын тухай аймшигтай юм бичсэн, эрдэмтэн Пыльников мөн Боривичийн хүн юм. Тэр хүн уншаад ёстой үнэн юм бичиж. Родионов чинь хамжлагат ёсыг дахин сэргээх гэдэг хүн байна шүү гэж байв. Хамжлагат ёсыг сэргээж болохгүй юу? гэжээ.

	— Та бол сэргээхийг хүсэж байна уу?

	— Би улс төр ойлгодоггүй, бас дургүй юм. Тариачид ингээд байвал тэдний талаар нэг арга авмаар байна... 

	Фроленков шагайж

	— Мод цохиж тоглох уу? гэв.

	— Үгүй.

	— Тэгвэл хөзөр тоглох уу?

	— Болно оо.

	— Тэгвэл хоол болтол шийр зугаа, тоглоё.

	Клим Иванович үг хэлсэндээ сэтгэл дүүрэн байв. Ураг хоёр ч түүнд таатай санагдана. Самгин дуртайяа тоглож 83 рубль хожоод өвөртөлж байхдаа, «Энэ хахууль өгөх шиг болов. Юунд өгөв? Би заримдаа хүмүүсийн талаар шударга бус загнаж байна биш үү» гэж хардан боджээ.

	Оройн хоол цадтал идэж, архи баахан балгаад ухаангүй унтжээ. Маргааш нь үдийн алдад Денисов сэрээж

	— Хүүе босоорой, галт тэрэгнээс хожимдох нь. Эсгүүл та бас өнжинө үү? Тан шиг хүн бидний сэтгэлд их таалагдаж байна. Оройн хоол дээр арав таван хүн авчирч үг ярилцах уу? гэжээ.

	— Та нар шиг хүндэт улстай танилцахдаа би баяртай байна. Гэвч өнжиж чадахгүй, Рига орох чухал хэрэгтэй гэхэд

	— Бас л дайн байлдааны хэрэг үү? Аяа, дайн, дайн... 

	Зөөлөн нумтай сүйх дотор гурван цаг намбалзан явж Боровича өртөө хүртэл Новогород явах галт тэрэг бэлэн зогсож байжээ. Новогородод мөн бэлэн галт тэрэг байсан тул тэнд улам ихийг олж үзжээ.

	Цэргийн дарга нар дүүрэн суусан хоолны газар орвол католик шашны лам шиг нүүрээ хуссан хоол зөөгч атигар өвгөн буланд лавр модны дунд нэг сул ширээ олж Самгиныг суулгав. Ширээний гуравны хоёр хувьд таваг зэрэгцүүлэн өрж, сул зайд нь цайны хэрэглэл тавьжээ. Рига явах галт тэрэг цагаас хожимдож хэдийд ирэх нь мэдэгдэхгүй байна, өртөөн дээр Сибирийн цэрэг ачсан цуваа саатаж буй. Бас эмнэлгийн хоёр галт тэрэг Петербургт саатсан байна гэж хоол зөөгч өвгөн ярьжээ.

	— Энд бас Польшийн дүрвэгсэд бужигнаж буй... 

	«Хотуудын эвлэлийн гишүүн хүнд юу гэж ярихыгаа мэдэж байна шүү» гэж Самгин бодов.

	— Замбараагүй байна уу?

	— Өөрснөө өөрсдийгөө будилуулж орхиод харж байхад хэцүү байна гэж өвгөн бас ярьжээ.

	Хутга сэрээ хангинах ердийн чимээний гадна хутган сэлэм хавирах сүртэй чимээ гарна. Галт тэрэгний буудлын талбарт хүмүүс дуулж, гуулин хөгжим нижигнэж байхад найруулгын бух тэрэгний чанга шүгэлдэх, сумчдын тэвдүү дохио хангинаж байв. Бас нэг газар цэргүүд дуулж байна. Мөрөвчтэй суран бүс бүсэлсэн цэргийн дарга нар хол хол алхаж өндөр өндөр дуу гарна. Цэцэг барьсан эмс олон харагдах ба шампан архины бөглөө буудаж, рестораны голын том ширээнээ ардаа хормойтой дээлтэй салаа сахалтай, өргөн магнайтай, өндөр халзан хүн хундагатай архи дээр өргөөд үг хэлж байна:

	— Манай алдаа... Дагасангүй... Бид ч 71 онд чадах... Хэсэг жижигхэн улсуудын оронд Герман хүлээсэн юм... гэх тасархай үгс Самгинд сонстож байв.

	— Өвгөн аав минь сэтгэлээ битгий зов. Пруссчүүдыг анхны хүй нэгдлийн үед буцааж оруулна даа. Манай армийн төлөө ууцгаая, ура гэж залуу хүний цовоо дуу гарна.

	— Эрхэм дээд төрөлтний эрүүл мэндийн... 

	— Больцгоо!

	— Яа-гаад?

	— Хэн хэлэв?

	— Архины мухлагт гүрний алдрыг ерөөх газар биш!

	— Зөв!

	— Үгүй та минь, байзнаарай... 

	Нэг жижигхэн биетэй, нарийхан офицер ивээлтэй инээсээр мөнөөхөн лавр мод руу ирж навчийг тасалж гарав. Түүний өмссөн зүүсэн цөм шинэхэн, суран бус, бүсний горхи нь гялалзана. Эрүүндээ жижигхэн хар сахалтай, шөвгөр бор царайтай тэрхүү офицер «д'Артаньяныг» Самгинд эрхбиш санагдуулжээ.

	Тэр офицер их согтуу найгаж, гар хөл мэдээгүй болжээ. Таримал том модны найлзуур тасрахгүй байхад сэлмээ сугалав. Самгин энэ дайчин эр хэрэв модыг цавчлан эхэлбэл... гэж бодоод шалавхан босож зайлан цонхны хажууд очиж зогсжээ.

	Хоол зөөгч атигар өвгөн гүйж ирээд

	— Байзнаарай, би хайчаар... гэхэд цаадах нь түүнийг харж инээмсэглээд

	— Хойшоо бай! гэж амандаа үглэн сэлмээ далайж гэдрэг найгалзан хэдэн навч тас цавчихдаа ширээн дээр байсан таваг цавчжээ.

	Клим Иванович Самгины хажууд ямар нэг юм архирах хүрхрэх шиг дуу гарсанд цонхоор харвал хоёр давхар цонхны цаана нэг бавгар сахалтай, том шүдтэй хүн нүүрээ аймаар үрчийлгээд атиралдаж байжээ. Самгин офицерын сэлмээс айсангүй, харин тэр хоёрын царайг үзээд бие зарсхийжээ. Цонхны цаана даруй арваад хүн цугларахад шүдээ ярзайлгасан хүмүүс улам олон болсоор байжээ. Хоёр хүн гараа дэлгээд ярьж байхад гудамжнаа дэвссэн чулуу адил нягт шахалдан зогссон бор бор хүмүүс дуугүй инээлдэж байв. Тэд цонхон дээр улам ихээр шахалдаж, цонхны шил хага түрж ресторан дотор орж ирмээр авай.

	Самгин нэг хэдий хормын төдий ухаан алдах шиг болжээ. Гадаа цэргийн гуулин хөгжим, бух тэрэгний дуу, сумчдын шүгэл исгэрэх чимээ дуулдахгүй, муухай хүрхрэн инээлдэж байх шиг түүнд санагджээ.

	Хоёр бүдүүн харгис цагдаа ирж сайх цавчигчийг авч явахад мөн бүдүүн офицер хойноос нь дагаж гарав. Атигар өвгөн тавгийн хагархайг түүж байхдаа

	— Өдөр болгон ийм явдал гардаг болов. Энэ өдөр хоёр удаа гарлаа. Нэгийг мөн авч явав. Тэр эмсийн бие засдаг газар орж хамгаа дэлгээд эмэгтэйчүүдэд харуулж байжээ гэж яншина.

	— Надад аяга кофе авчирч өгнө үү гэхдээ Самгин цонхоор хялайн харж, нүүр, хүзүүнийхээ хөлсийг арчиж байв.

	Том ширээнээ энгүүн, цэргийн хүмүүс, эр эмгүй хундага өргөж зогсоод «Хаан, тэнгэр өршөө!» гэдэг дууг буруу гаж дуулж буйгаа мэдэхгүй байгаа бололтой байдгаараа орилолдож байв. Тэд галзуу мэт бархиралдаж байгаад «хүчтэй гүрэн...» гэсэн үг дээр хоолой гарахгүй тасрахад хэн нэгэн

	— Эзэн хааны цэргийн хүчин чадалд та яагаад эргэлздэг бил ээ? гэж бархирч байв.

	Хоол зөөгч өвгөн цай авчирч өгөхөд Самгин

	— Цонхонд хөшиг татмаар юм гэв.

	— Хөшгийг цэргийн эмнэлэгт авч явсан юм. Уг нь хөшиг татмаар юм. Цэргүүдэд архи өгөхгүй байгаа, гэтэл дарга нарыг та хар аа биз дээ. Ганц шампан дарс уухгүй, дандаа хатууг уух юм гэж бас үглэв.

	Самгин цонхоор хялайн харав. Буудлын талбарт цэргүүд цөөрчээ. Харин гурван хүн цонхны шил түшээд зогсож, тэдний царай тодгүй, хөдлөхгүй боловч саяын тэднийг хачин болгож байсан дуугүй инээдмийг бодоход бие зарсхийсээр байжээ.

	«Эх орноо хамгаалагчид цуглаж байгаа юм биз дээ. Эд эх орон гэж юуг ойлгодог вэ?»

	Энэ сонин асуулт Самгины өмнө ер бусын хурцаар гарч ирэхэд Клим Иванович

	«Эх орон гэдгийг үй олон ойлгодоггүй. «Бид орос биш, бид Самарынхан» гэдэг. Эх орон гэдэг бол оюун ухааны ойлголт юм. Эх орны түүхийг мэдэхгүй бол эх орон гэж байхгүй» гэж яаран боджээ.

	Ресторанд хүмүүс цөөрч, эмэгтэйчүүд гарч явсаар байв. Гэвч шуугиан эс намдана. Самгинаас хол буланд хүмүүс ихээр шуугилдах агаад тэнд энгүүн хувцастай томоотой хүмүүс, цэргийн гурван дарга, арын албаны дүрэмт хувцастай өндөр халзан хүн сууцгааж байв. Тэр өндөр хүн зүүн хацартаа загалмай адил хар наалт наасан агаад янжуур зуугаад байна.

	— Бид байлдах биш, сурах ёстой юм сан. Бид бол ганцхан Турктэй байлдаж чадах атал тэд ч бидэнд балбуулахгүй болжээ гэж тэр хүн бүдүүн дуугарна.

	— Бисмарк хэлэхдээ...

	— Тэр үхсэн.

	— Бид мөн цөм үхнэ... 

	«Түүх бол сэхээтний соёлын үйл ажиллагааны үр дүн мөн. Энэ бол үнэн. Түүхэнд ангийн ролийн тухай онол гэдэг юу вэ? Энэ бол нийгмийн зөрчлийг онолын үүднээс тайлбарлах гэсэн нэг оролдлого юм. Түүхийг хөрөнгөтөн ч бичихгүй, пролетари ч бичихгүй, ондоо нэг хүн бичнэ» гэж Самгин бодтол «Саарал хувцастай нэг хүн үү?» гэж зохисгүй үг санаанд нь оржээ.

	Самгин жижигхэн аягатай хар кофе цайг ширтэн суухдаа саяын энэ асуултыг мартагнах гэж улам яаран оролдохын хамт хүмүүсийн яриаг чагнана.

	— Эх орон гэдэг бол миний хувьд түүнгүйгээр бүрэн аж амьдрал байж болохгүй зүйл юм.

	— Ноёд оо! Энд улс төрийн маргаан явуулдаг газар биш! гэж хэн нэгэн бархирна.

	«Өөрөө өөртэйгөө ч маргах газар биш» гэж Самгин дотроо маргаж суухдаа, «Парист Петербургээс сонин аятайхан амьдарч лав болно» гэж боджээ.

	— Еврей нар урвасан учраас бид Польшид хожигдсон юм. Энэ талаар ихэд ярьдаг атал сонинд одоо хүртэл гараагүй... 

	— Тэр сонин чинь еврей нарын гарт юм чинь... 

	— Тэнгэрийн залхаалаар эх оронгүй болсон энэ арьс үндэстний урвалтыг хэдий нь тогтоосон юм гэж тахианы өндөг шиг бөөрөнхий халзан толгойтой, улаан царайтай, шингэн бор сахалтай хүн байдгаараа чарлаж байв.

	— Чөтгөр ав! Гэвч байзнаарай, би газар өмчлөгчийн хувьд аж ахуйнхаа эрх ашгийн талаар ярих эрхтэй юу?

	— Эрх байхгүй. Дайны үед иргэний бүх эрхийг эзэн хаан хууль ёсоор булаан авдаг юм.

	Хонх жингэнэж, нэг хүн

	— Ригийн галт тэрэг ирж явна... гэжээ.

	Сандал ширээ түжигнэн, аяга таваг хангинав. Нэг хүн голын хийтэй юм шиг чангаар

	— Ноёд оо! Энэ үйлийн үртэй цагт... гэж бархирав.

	— Яагаад үйлийн үртэй гэж? Чөтгөр ав... 

	Арван минутын дараа Самгин хоёрдугаар зэргийн вагонд суугаад явж байв. Элэгдсэн хуучин вагон түр тар, хангир чингэр хийж, зам төмрөөс үсрэн гарах гэж байсан шиг сэгсчиж байжээ. Дүүрэн хүн суусан тэр вагон тийнхүү чимээтэй салганаж байхад Самгины дотор найдваргүй хөнгөн сэтгэгдэл төрж байв. Вагоны тасалгааны үүдэнд хоёр, голд нэг бүгд гурван чийдэн хоёр талын диваан дээр гурав гурваар зэрэгцэн суусан хүмүүсийг бүдэг гэрэлтүүлнэ. Тэр хүмүүс өөрсдөө вагоныг ганхуулж байсан шиг найгацгаана. Өвчүүндээ улаан загалмайн тэмдэгтэй шар савхин хүрэмтэй, мөн дугариг шар малгайтай өндөр бүдүүн эхнэр Самгины мөрийг налаад түлхлэн явав. Тэр эхнэр өвдөгний завсар жижиг чемодан хавчиж хоёр гараар бариад дивааны арын түшлэг дээгүүр толгойгоо бөнжгөнүүлэн, хамраар шуугьтал исгэрэн унтана. Овор том шалхгар бие нь найгалзан, вагоны сэгсрэхэд сэрэх авч нойрмогоор

	— Ээ тэнгэр, пардан3... гэж амандаа үглэн явав.

	Дотуур нимгэн дээлтэй, торгон малгайтай хүн цонхны дэргэд суугаад тамхи татаж явахад бор сахал дотроос утаа савсана. Тэр хүн бүлтгэр нүдээр өөдөөсөө харж суусан хүнийг ширтэх ба тэр хүний эрүү урагш сунаж, гавал гэдрэг налсан тул Дани нохой санагдуулах ажгуу. Түүний хажууд хоёр хүн зүүрмэглэж нэг нь дуугүй, нөгөө нь харамсалтай, ууртай тамшаалган явна. Бүдэг харанхуйн дотор тэдний нүүр царай цөм аягүй муухай харагдах ба Самгины сэтгэл санаа ч мөн аягүй явжээ. Ядарч шалчийгаад сэтгэл тогтворгүй, мөнөөхөн Иероним Босхын утгагүй зургийг санагдуулах ажгуу. Бас арваад сүм дуганаар газарт хадагдсан бяцхан хот, Денисовын дулаан ялдам байшин, мөнөөхөн гоёмсог царайтай, ухаантай эр Фроленковыг уйтгарлан санана.

	Тоонолжин хээтэй алчуур нөмөрсөн нөгөө Дани нохой шиг хүн

	— Эзэн хүн иж ахуйгаа сайтар мэддэг ёстой байтал тэр чинь юу ч мэдэхгүй харанхуй амьтан. Эзэн хааны бууч цэргүүдийн хуаран барьж байхыг үзсэн байжээ. «Хөгийн юм, нэг газар элдэв хог новш овоолж, нэг юм цутгатал учиргүй бөх бат юм болчих юм» гэж ярьсан шүү гэж аяархан ярина. Гэтэл цагаан сахалтай нь

	— Байзнаарай, тэр чинь гайхалтай сүрхий хэлжээ. Төр улсыг бодож ярьсан байна шүү гэв.

	— Тэр тийм ч ёгт утга гаргаж чадах болов уу даа.

	«Эд хааныг ярьж байна» гэж Самгин бодож нүдээ анив. Хүмүүсийн тийнхүү урд талын өрөөний үүдний тэнд нэг сулхан дуутай хүн, аяархан хуурай ханиалгаж байгаад ярих нь

	— Бид чинь бараг бусдын колони болжээ. Манай төмрийн аж үйлдвэрийн 67 хувь нь Францын гарт байна. Хөлөг онгоцны үйлдвэрлэлд Францын хөрөнгө 77 хувь байна. Манай бүх банкны үндсэн хөрөнгө 585 миллиард байхад түүний дотор гадаадын хөрөнгө 434, үүний 232 сая нь Францын хөрөнгө байна гэнэ.

	«Энэ хүн бодвол нэг гуйлгачин, дандаа тоо ярьж байдаг Тагильскийн өрөөсөн биз» гэж Самгин бодно.

	— Ноён Паункаре 1871 оны өс хонзонгоо авах гэж буй учраас бид байлдаж буй, тэр чинь дөчин гурван жилийн өмнө германчуудын булаан авсан хүдэртэй нутгийг эгүүлэн авах гэж байгаа юм. Манай цэрэг бол хөлсний арми болжээ... 

	Нэг эгдүүтэй дуу гарч

	— За тийм бий! Та Христосын эсрэг Лениний үзлийг тайлбарлаж байгаа юм уу? Та чинь нөгөө большевик гэдэг мөн үү? гэв.

	— Биш ээ, би большевик хүн биш.

	— Мөн байна! Би бас юм мэднэ шүү... 

	— Гэвч Ленин бол юмыг тун сайн тооцоолон чаддаг хүн... 

	— Байз, Егорь чи! гэж гурав дахь хүн дуугарахад бас нэг ондоо хүн

	— Маргаж амжина гэж бүдүүн дуугарчээ.

	— Та Ленинийг ярьж байна уу?

	— Манайхан тооцоо муу хийдэг гэж цагаан сахалт өгүүлэн толгой сэгсэрнэ.

	— Манай үндсэн аж үйлдвэр бөс нэхдэг үйлдвэрүүд цөмөөрөө бидний гарт... 

	— Өөрөөр хэлбэл Второвынхон, Рябушинскийнхны гарт байгаа юм.

	— Тэгээд ондоо яах бил ээ?

	Хүмүүсийн ингэж цогтой ярилцаж байхад мөнөөхөн сулхан дуутай хүн

	— Пролетарийн диктатур гэгддэг тэр хоосон үзэл санааг нь авч хаях юм бол манай сайд нар Ленинээс их юм сурч болно. Тэр чинь эдийн засгийн талаар маш их юм мэддэг билигтэн хүн... Миний бодоход ажилчин ангийн диктатур бол... гэж ярьж байтал гэнэт галт тэрэгний дохио хангинаж, ямар нэг юм мөргөсөн мэт вагонууд харжигнаад нэг юм хагарч буун дуу шиг чимээ гарч, вагоны тоормос чахартал улаан загалмайтай авгай үсрэн босож чемоданаар Самгины мөрийг цохиод

	— Пээ, тэнгэр минь, энэ юу болж байна аа? гэв.

	Хүн бүхэн сэрээд ухасхийн босож бие биеийг түлхлэн үүд тийш зүтгэнэ.

	— Онхолдож байна гэж Самгин хэлээд дивааны түшлэгт улам наалдаж байхад хэн нэгэн сандарч үймсэн олны сэтгэлийг засаж

	— Өртөөнд тулж иртэл гэрэл дохиог хаасан байна. Тэгээд машинч нь... гэхэд

	— За дуулав уу? Тэгэхэд та онхолдож байна гэж хашхирч байдаг... гэж сайх авгай Самгиныг зэмлэв.

	— Би тэгж хашхираагүй шүү.

	— Яалаа гэж? Би дуулсан, та хотуудын Эвлэлээс яваа хүн үү? гээд тэр авгай, — Хотуудын Эвлэл гэдэг чинь ямар учиртай байгуулагдсан, юу хийх ёстой, ямар эрх хэмжээтэйгээ мэдэхгүй газар даа гэж эгдүүцэн ярив.

	— Энэ Эвлэлийг шүүмжлэх бол эртэднэ, саянаас ажлаа эхэлж буй байгууллага гэж Самгиныг ууртай өгүүлэхэд авгай тас зөрж,

	— Та нар бол «улаан загалмайн» бидэнд, ер арын албан саад хийж буй гэжээ.

	Гэтэл нөгөө Дани нохойны царайтай хүн тоомсоргүй босож

	— Нутгийн захиргаа, хотуудын Эвлэл юу хүсэж байгаагаа тун сайн мэдэж буй. Тэд чинь Милюковын армийн бэлтгэл нөөц нь юм. Улсын Думийг хаамагц тэд чинь улс төрийн байгууллага болж гарч ирнэ дээ гэв.

	Самгин юу ч хэлж чадсангүй, эсэргүүцлээ зөвхөн дал мөрөө хавчин илэрхийлжээ. Самгин өөрөө ч тус Эвлэлийн зорилгыг сайн мэдэхгүй байв. Думийн намуудаас ангид ардчиллын хүчийг өргөтгөн нэгтгэх гэсэн санаа түүний сэтгэлд зохистой бодогддог байжээ. Тэрхэн үед «Нэг газар элдэв новш овоолж, нэг юм цутгатал жигтэй бөх бат юм болох юм» гэж саяын олж дуулсан болхи ёж үг эрхбиш санаанд нь оржээ. Гэвч тийм байгууллагын тухай бодож маргахад нь түүний үзсэн нэг аягүй явдал саад болно. Юу гэвэл тавхан минутын өмнө түүний дэргэдүүр Тагильский явж өнгөрсөн ажээ. Тэр Тагильский яах аргагүй мөн агаад харин биеэр арай бага харагджээ. Тэр газар шагайж яаралгүй явсаар Самгиныг дайрахад Самгин найгалзаж вагоны хана түшиж, Тагильский сахалгүй эрүүгээ бараг өвчүүндээ нааж уруу харан хэдэн хором зогсож байжээ.

	Галт тэрэг зогсож, үймсэн олон бараг ууртай чангаар тодхон үг ярилцаж байхад Тагильский

	— Хэрэв би эндүүрээгүй бол Орос улс 120 миллиард рублийн үндэсний хөрөнгөтэй юм. Уралын элэгдэж хуучирсан үйлдвэрүүд, түүнчлэн, жишээ нь, 1845 онд тавьсан армийн суурь машин, 1837 онд Екатеринбургийн төмөр замын дархны газар тавьсан уурын лх зэрэг хөрөнгө хогшил үүнд орж байгаа юм... гэж аажуухан ярих үгс тодхон сонстож байжээ.

	— Сангийн, түшмэдийн аж ахуй бол... 

	— Манай нэхмэлийн үйлдвэрт далаад оны суурь машин ажиллаж байна. Бас модон анжис, борной зэрэг тариачдын ажлын модон багажийг мөн энэ үндэсний хөрөнгөнд оруулах ёстой... 

	«Бас л тоо тооцоо, тооцоо гэдэг амьдралын нэг жигтэй зорилго юм» гэж Самгин эгдүүцэн бодож Тагильскийн элс шиг гоожсон хүйтэн зэвүүн үгийг чагнахыг болив. Энэхэн үед галт тэрэгний дохио хангинаж, вагонуудыг угз татан нэг минут хэртэй яваад олон вагоны дунд зогсов. Харжигнаж түржигнэн, исгэрэх шүгэлдэх их чимээн дунд бас бүрээний дуу хангинаж,

	— Номхон! гэж захирах дуу гарч байхад Самгин

	«Та юунд ингэж дүрсгүйтнэ вэ? Энэ та нарын хүүхэд биш» гэж бөгцгөр охин ууртай хэлж байсныг эрхбиш санаж байжээ.

	Галт тэрэгний дохио бас хангинаад уурласан мэт вагонуудыг угз татахад савхин дээлтэй авгай Самгины өвдөгнөөс, нөгөө цагаан сахалт мөрнөөс нь шүүрэн барьжээ.

	«Ай тэнгэр пардан! Манайхны машинч нар хөдөөгийн донсолгоотой харгуйгаар явсан шиг аймаар явах юм» гэж авгай үглэв.

	— Галт тэрэг энд хоёр минут зогсоно гэж үйлчлэгч вагонуудаар зарлан явна.

	Хоёр минут болохыг тийм удаанаар шаналан хүлээж байсан явдал урьд хэзээ ч байгаагүй шиг Самгинд санагдаж байжээ. Ер тэрхүү сэтгэл түгшин нойргүй хоносон шөнийг Самгин хожим хааяа дурсан санадаг агаад чухам тэр шөнөөс эхлэн, амьдралтай, хүмүүстэй бүрэн харилцаа тогтоосон шиг түүнд санагдах бүлгээ.

	Галт тэрэг бас л угзран хөдлөхөд, «Бараг бичиг мэдэхгүй, ямар нэг төмрийн дархан хүнд өдий олон зуун хүний амийг даалган орхих ажээ. Тэр машинч олон зуун мод газар хүмүүсийг зөөнө. Гэтэл тэр хүн галзуурах юм уу, галт тэрэгнээс үсрэн бууж, зүрхний гажиг өвчнөөр үхвэл яана. Хүмүүст уур цухал нь хүрээд амиа хайрлахгүй онхолдуулж болно. Түүний намайг хариуцах... энэ олон хүнийг хариуцах гэдэг юу ч биш. Таван онд Николаевскийн замын нэг машинч залхаан цээрлүүлэх баг цэргийн харсаар байхад хувьсгалч ажилчдыг аваад явж байсан» гэж бодож байжээ.

	«Хүний эрх мэдэл, нэг хүний эрх мэдэл гэж ямагт байх учиртай юм. Явж явж ертөнцийг нэг хүн хөдөлгөж буй. Олон түмэн бол нэг хүний эрх ашгийн үүднээс бие биеэ хяргадаг. Ертөнц хорвоо тийм байдаг. Тийм байсан, тийм байх болно».

	«Би номын элдэв новш... тоосноос сэтгэл санаагаа ангижруулах хэрэгтэй болжээ. Номын тэр тоос миний оюун ухааны гагцхүү туяа дотор солонгорон наадна. Гэхдээ цөм тийм биш, номын дотор үнэн сайхны өөдөс бий юм... үгийн хөгжим бол миний сэтгэлийн дотор ноотны долоон өнгөөр үйлчилдэг авианы үнэт сайхан хөгжим мөн. Үг гэдэг бол юуны өмнө хүний биеэ хамгаалдаг зэвсэг, гархин хуяг, илд сэлэм юм. Элдэв хэрэггүй үг өгүүлбэр ухааны хөдөлгөөнийг хүндрүүлэх агаад бусдын хэлсэн үг миний санааг бөхөөж, миний сэтгэл санааг гуйвуулж буй».

	Энэ бүх бодол хэдий шинэ биш боловч Самгины сэтгэлд урьд урьдаас илүү итгэл дүүрэн бат орж байжээ.

	Үүрээр галт гэрэг цасан шуурган дундуур аяархан гэлдэрсээр өртөөнөө ирж зогсов. Гадаа салхин исгэрэн ульж, гудамжаар дүүрэн цэргүүд үзэгдэж, хөл ихтэй ажгуу. Цэргүүд галт тэрэгний буудалд бужигнаж, бөөнөөр юм уу, ганц нэгээр салхинд хөөгдсөн мэт гудамжаар явж байна. Тэдний зарим нь явган, зарим нь морь унаатай, зарим нь ногоон тэргэн дээр сууж явах ба их буу чирч байна. Нүүр нүдгүй цасан шуурган дотор буу зэвсэггүй, эсгүүл винтов буугаа мөрлөж хүүдийтэй юм үүрээд бөгтийн яваа бяцхан бор бор дүрс газар сайгүй үзэгдэх ажгуу. Гудамжнаас тэдний өөдөөс цас хаялан, бас байшингийн дээврийн цас хийсэж, гудамжны уулзуурт цасан хуй эргэлдэн исгэрч байна.

	Клим Иванович Самгин түүхт үйл явдалд оролцохоор яваа хүний ёсоор дулаан хувцастай, эрэлхэг зоригтой явав. Цасанд дарагдсан, юүдэнтэй хөх шинельтэй, Фин нутгийн савхин малгайтай, улаан царайтай, бавгар сахалтай, ер түүхийн ямар нэг генералыг хөрөгтэй тун адилхан хачин өвгөн хөтөч, буудлуудад сул өрөө байхгүй гэж латыш аялгуугаар Самгинд хайхрамжгүй өгүүлжээ.

	Бор сахлаа чихэндээ хүртэл дээш эргүүлж мушгисан тэр хөтөч туйлын том овор биетэй, бүдүүн хүн агаад сүйх тэрэг учиргүй том атал морь нь жижигхэн туранхай, эмгэн хүн явж байсан шиг ойрхон ойрхон шогшуулах бүлгээ.

	Морин тэрэгний хөтөч

	— Оё, оё! гэж муухай бархирч харааж байхад нэг цэрэг морины бөөр лүү бууны бөгсөөр ёвроод авчээ.

	Гурван зочид буудалд үнэхээр сул байр байсангүй, дөрөв дэх буудалд очвол нэг өрөөнд хоёр хоёроор оруулж буй гэжээ. Самгиныг оруулсан өрөөнд нэг цэргийн хүн хамаг хувцсаа тараан орхиж, ширээн дээр сэлэм, дуран, зөөлөн сандал дотор гар буутай суран бүсээ тавьж хөшигний цаана гар хөрөөгөөр мод хөрөөдсөн шиг дуу гарган хурхирч байв. Самгин бүдэгхэн толины өмнө очиж, хувцсаа бас үсээ засахдаа, миний царай ч хүн итгэмээр байна гэж бодож, цай уухаар ресторанд оров. Эрүүгээ боосон өндөр хүн даруй тосож, үйлдвэр нүүлгэж яваа хүн та мөн үү? гэж шүдний завсраар дуугарчээ. Гэтэл хоол зөөгч цай авчрахад бас нэг шар хүн дагаж ирээд ширээнээ ичгүүргүй сууж, хумсаа үзэж байгаад

	— Та тэр чихрээ яах санаатай байна? гэж гунигтай асууснаа, — Пээ, уучлаарай та биш байна. Тэр хүн та биш байна. Та ямар хэргээр ирсэн бэ? Уухай. Дүрвэгсэд. Би бас тийм хэргээр Орел хотоос ирэв. Дүрвэгсдийг манай тийш, ер Оросын төв нутаг руу явуулах хэрэгтэй байтал галт тэрэг өгөхгүй байна. Тэд явган явбал галуу адил хөлдөж үхнэ гэж би бодож байна. Бид одоо яах вэ? гэжээ.

	Түүнийг үзвэл ингэж ярихдаа ондоо юм бодож байгаа нь илт ажгуу. Баруун хөмсгийн дээр уртай, дугариг царайтай тэр хүнийг самгин хараад «Борис Годунов» дуурийн Дмитрийн рольд тоглодог жүжигчинтэй адилхан юм гэж боджээ.

	Самгинаас бусад нь нэг ширээнээ хоёр гурваар суугаад ширээний дээгүүр бие биедээ дөхөж байгаад аяархан үг ярилцана. Үүдний хажуугийн биллиардын өрөөнд ясан бөмбөг харшлах чимээ гарна. Дугуй ширээнээ таван цэргийн хүн сууж өглөөний цай уух зуур эрээгүй инээлдэж байв. Эрүүндээ хар сахалтай, торгон малгай тавьсан арын албаны хувцастай тарган эр ямар нэг юм ярьж бусдыгаа инээлгэх бөгөөд хааяа

	— Би танай газрыг ярьж байна... гэх нь сонстоно.

	— Бөөн будилаан! Хүн болгон юмаа алдаад хүн болгон эрэл болжээ. Ярославлиас нэг вагон зотон даавуу Орелд явуулсан байсныг нэн даруй нааш явуултал энд тэр дороо алга болжээ гэж мөнөөхөн ууртай хүн ярихад Самгины араас

	— Саван гэж дуу гарав.

	— Юу? гэж Самгины хажуугийн ширээнээ сууж байсан хүн Самгины мөрөн дээгүүр харж асуув.

	— Саван бас хулгайлжээ.

	— Яагаад хулгайлсан гэж?

	— Яагаад хулгай хийдэг бил ээ дээ? Мэдээжийн... 

	— Та яагаад хулгайлав гэж бодож байна?

	— Би ондоо юу гэж бодох бил ээ?

	Клим Иванович Самгин урьд шөнө нойргүй ядарсан тул хүмүүсийн ингэж ярилцахыг тоомсоргүй чагнан цонхоор харж суув. Гадаа цасан шуурга хуйларч, бор бор хүмүүс сүүдгэнэх бөгөөд мөнөөхөн бавгар сахалтай, том шүдтэй эр дуугүй инээсээр цонхон дээр хүрээд ирэх гэж байгаа юм шиг санагдаж байжээ. Хоол зөөгчийг дуудаж,

	— Нэг жүнз архи олдохгүй юу? гэсэнд нөгөө ууртай хүн,

	— Хэрэггүй хоёр аяга аваад ир гээд өврөөс хавтгай ташмагтай юм гаргаж, — Мартель гэдэг шарз. Энд таныг эмнэлгийн спиртээр л дайлах болно гэжээ.

	— Танд баярлалаа, гэвч... 

	— Тэгж яана? Бид чинь байлдааны газар яваа улс шүү.

	Чингээд шарз аяглаж,

	— Миний нэр Яков Петрович Пальцев гэж өөрийгөө танилцуулаад ямар өнгөтэй болох нь эс мэдэгдэх булингартай нүдээр тэсэхүйеэ бэрх ширтэж толгой гэдэсхийлгэн архиа хөнтөрч орхиод амандаа нэг ширхэг ёотон чулуудаж, том хамраа муухай гэгч мурийлгажээ. Пальцевын тэр ичгүүргүй байдал, тоомсоргүй үг яриа, ажиггүй харц энэ бүхэн Самгины сонирхлыг татаж байжээ. Самгин түүний уйтгартай дууг чагнаж суухдаа, «Энэ дөчтэй биз. Бүтэлгүй явдалтан биз. Тэртэй тэргүй бүхнийг залхааж гүйцсэн эр биз» гэж боджээ.

	— Энд дамын наймаачин, луйварчид зөндөө! гэж Пальцев жигтэй урт соруултай тамхи асааж, — Зарим нь таны ижил нутгийн захиргаа, хотуудын Эвлэлийнхний хувцастай яваа. Би ийм дүрэмт хувцас оёулж амжаагүй явна. Саяын бидний ард сууж байсан хүнийг Изаксон гэдэг. Изаксон, Берман хоёр бол гадаадаас машин, суурь машин, цахилгаан арматур зэргийг авдаг техникийн конторт байдаг, хоёулаа үл бүтэх амьтан. Шүүхэд шилжих улс юм гэж ярив.

	Өврөөс нөгөө ташмагаа гаргаж дахин архи аягалав. Самгин тал өгч балгатал үнэртэй ус амтагджээ. Пальцев богинохон тайрсан бужгар каракуль хурганы арьс шиг үсээ илж, хөмсгөө хөдөлгөж,

	— Изаксон лав танд туслах гэх байх, тэр нь луйвардах гэсэн үг шүү. Надаас хоёр мянгыг дэлсээд байгаа юм.

	— Хүний мөнгийг яаж тэгж авдаг вэ?

	— Яахыгаа тэд мэднэ ээ. Та хөзөр тоглодог уу? Үгүй бол сайн хэрэг. Өчигдөр нэг мулгуу нөхөр хөзөрдөөд гурван вагон банзаа алджээ. Уг нь авсанд зориулж «Улаан загалмай» нийгэмлэгт бэлэг барих гэж ачиж ирсэн юм гэнэ.

	Ресторанд хүмүүс тасралтгүй гүнгэр гангар хийж, биллиардын өрөөнд ясан бөмбөг харшилж, худалдааны газар сав суулга хангинаж байхад гэнэт нэг жингэнэсэн дуутай хүн хөхиүнээр

	— Арай! гэж хашхираад

	 

	Хэ, бузулук хүн эрэлхэг 

	Хэлсэн үгээ мартахгүй

	 

	гэж дуулахад арваад хүн нэгэн зэрэг түрж, бүжгийн аялгуугаар:

	 

	Манай Орос эх орон

	Магад бүх дэлхийн тэргүүн!

	 

	гэж дуулцгаав. Биллиардын өрөөний зүймэл модон шал дэжигнэж олны исгэрэн орилох их чимээ дотор гутлын өсгий товших дуу гарна.

	— Сонин ирсэн байх ёстой билээ гэж Пальцев амандаа үглэж яаран гарахад ийм зантай, ийм хүнд маягийн бүдүүн эр яарч дэгдгэнэх зохисгүй юм гэж Самгин боджээ. 

	Дүрвэгсдийг хаана байрлуулж буй, ямар хөсгөөр, ямар журмаар нүүлгэж буй, ер тэр талын арга барилаас асуудаг байж гэж Клим Иванович харамсан бодов. Хотуудын Эвлэлийн орон нутгийн төлөөлөгчидтэй уулзахын өмнө тэр бүхнийг урьдаар мэдэхийг хүсэж байв. Тэдэнтэй уулзахдаа ажлаа мэддэг, лав саяын нөхөр шиг юмнуудын амыг харалгүй ажиллаж чаддаг хүн болж очихыг хүсэж байв. Биллиардын өрөөнд сүртэй чанга орилолдож, дуу дуулахын хамт зоримог чанга исгэрэлдэж, бүжиглэгчийн хөлийн чимээ бөмбөр шиг нижигнэж байхыг чагнаж арваад минут суужээ. Тэрхүү зугаатай баатруудын эсрэг өөрийгөө харуулах гэсэн шиг ганцаар суух эвгүй байв. Биллиардын өрөө рүү шагайх санаатай очтол үүдийг түгжиж, ресторанд суусан бараг бүх хүн үүдний тэнд бөөгнөжээ.

	Самгин өрөөндөө орох санаатай явтал буудлын үүдний танхимд ангийн үсэн пальтоны заамыг ярж, каракуль малгай барьсан нэг хачин хүн уулзъя гэжээ. Барзгар нүүртэй тэр хүний цэлхэрсэн дугариг нүд ховдгоор бүлтгэнэх агаад толгойн дээр хонины ноос адил бөөн бөөн цагаан үс шөрвийнө. Том толгойтой, толгой нь хүзүүндээ шигдээд хүзүү гэж мэдэгдэхгүйг үзвэл бөгтөр хүн бололтой байв.

	— Уучлаарай, миний нэр Марк Изаксон гэдэг. Би энэ хотод нэртэй хүн. Танд сануулан хэлэхэд саяын тантай үг ярьдаг хүн бол луйварчин хүн юм. Энэ хотын үсчин, хөзөрч булхайч, ер үл бүтэх амьтан. Бас дамын наймаачин. Та энд сая ирсэн хүн шиг байна. Үүний тул сануулав... За, энэ миний хаяг, уучлаарай гээд эргэж

	— Бэлэн үү? гэжээ. Самгин түүний өгсөн цаасыг үзвэл «Техникийн конторын М. Изаксон, К. Берман» гэжээ.

	«Энэ үзтэл луйварчин хүн байна» гэж Самгин бодов.

	Самгин тэндээс гарч, цас дарсан хөлсний тэргэнд суув.

	Цасан шуурга догшин ууртай хуйларч, цасан манан улам хүнд, өтгөн болсон шиг санагдах нь гадаа гэгээ орсных бололтой. Түргэнээ нисэн хийсэх цасан манан дунд цэргүүд баг багаараа жагсаад эцэс төгсгөлгүй цувж байхад бууны жад цасан манан дунд самны шүд адил харагдана. Байшингийн дээврээс, хажуугаас цас лавсан дарж цэргүүд байшингуудын хоорондын гүн чулуун сувгаар хунгар умбаж чимээгүй цувсаар байхад тэдний хөлийн чимээ эс гарах ба байшингуудын өдий төдий цонх цөм дун цагаан цасанд дарагджээ. Бор бор хувцастай олон мянган хүн огт дуу чимээ гаргалгүй явах нь айдас хүргэх бөгөөд цэргүүдийн дал мөр, нуруун дээр бөөн цас тогтжээ. Цасан шуурга тэдний улаан улаан нүүрийг арчин хаях гэж байсан мэт шуурна. Салхи тийнхүү амьсгаагүй, догшин ууртай исгэрэн ульж байсныг урьд огт үзээгүй шиг Самгинд санагдаж байжээ.

	Клим Иванович Самгин даруухан тохитой, дулаан тасалгаанд суугаад хөгшин өрлөг эхийн дулаан царайтай, давхар эрүүтэй, овор том биетэй цэвцгэр хүний гомдол тавихыг чагнан суув. Тэр хүн бол үс сахалгүй булбарай царайтай, нүүрний арьс илэг адил гөлийсөн, эрүүний сахлыг хөх шир болтол хуссан агаад жижигхэн памбагар амтай, дээд уруул нь бяцхан зөөлийн хамрын тийш өөдөө таталдаж ярвайсан, эелдэг цэнхэр нүдтэй, буржгар буурал үстэй ийм нэгэн ажээ. Тэр хүн ер бүхий л байдлаараа эрэгтэй хүний хувцас өмссөн хөгшин эхнэртэй тун ч адилхан санагдаж байжээ.

	Тэр хүн ширээний дээгүүр гараа чимээгүй дэлгэж байгаад уянгатай зөөлөн дуугаар хэдий гомдолтой боловч товчхон ярих нь

	— Манай Эвлэлийн бүх гишүүд цөм байлдааны газар явсан, би Оросын Азийн банкны орон нутгийн салбарын эрхлэгчийн үүрэг гүйцэтгэдэг болохоор энэ хотоос гарч чаддаггүй юм. Түүнээс гадна бас бие муу. Дүрвэгсэд энэ хотоос дөчин мод газар эзгүй зуслангийн байшингуудад байгаа. Уг нь тэр зуны байшингуудыг шархтан хэвтүүлэх гэж «Улаан загалмайнхан» хөлслөн авсан байжээ. Тэгээд тэр зуслангийн байшингуудыг даруй суллаж аль гэж «Загалмайнхан» биднээс шаардаж байгаа юм гэнэ.

	Түүний үг тайван чөлөөтэй урсан гарахыг үзвэл тийнхүү ярихад сайхан санагдаж буй нь илт байв.

	— Тэр дүрвэгсдийг хэн нааш явуулсныг би огт ойлгохгүй юм. Дандаа еврей, ядуу, голын хийтэй юм шиг бархиралдсан улс. Баахан хүүхэдтэй, хүүхдүүд нь даарч хөрөөд идэх юмгүй, үхэж байна. Бас хэсэг мужаан бий. Уг нь тэднийг Брест-Литовск хотод заасан атал тэндээс хөөгдөөд иржээ. Гэрээлэгч нь хөлсийг төлөлгүй оргочихсон юм гэнэ. Одоо тэд бас үймж, мөнгө, талх нэхдэг боллоо. Тэндхийн модыг огтлон түлж, модоор авс хийж зардаг боллоо. Дүрвэгсдийн дотор үхэл их! Ер нь их дураараа дургиж байгаа даа. Тэр латыш ардууд их ширүүн улс юм. Мод дураараа огтолно, тэр орчмын албаны хүмүүсийг хараана... Гэвч тэр латыш хүмүүст гомдох юу байх вэ. Хүндэт Клим Иванович та л нэг... учрыг олж өг. Гол нь тэр мужаанууд л байна! Тэдний нэг зуучлагч, тун тусгүй зантай залуу хүн бий юм. Энэ бүх явдлыг тэр л сайн мэдэж байгаа даа. Түүнийг Лосев гэдэг, тантай ирж уулз гэж утасдана гэж гомдол тавьж дуусаад улам сэргэж, бараа таваар хомс, юмны үнэ нэмэгдэж рублийн ханш унаж буй тухай ярихдаа

	— Дайн эхлэх үед нэг рубль алтан дэвсгэрээр 80 мөнгө байлаа. Гэтэл одоо 62 мөнгө болов. Бас цаашдаа тавин мөнгө болтол буурах хандлага байна. Гэвч «долоо дордож найм сэхдэг гэдэг үг бий. Хямд мөнгө бас юмыг тусгаж чаддаг сайн талтай. Гэлээ гэхдээ манай яамны мөнгөн санхүүгийн бодлогод онц мэргэн юм алга. Хувийн банкны үүрэг хэтэрхий хавчих болов гэв.

	Ингэж ярьж байснаа дуугаа нам болгоод гэнэт

	— Би тантай урьд уулзсан шиг байна. Санаж байна уу? Доод Новогородод бил үү, Самарт бил үү? Нэг хөдөө хошуунд тааралдсан даа. Тэгэхэд би сахалтай байсан, салбар шашин сонирхож явсан юм гэжээ.

	— Та Кормилицын бил үү? гэж Самгин асуухдаа энэ хүн урьд уулзахад ч эм хүнтэй адилхан санагдаж байсныг санав.

	— Яг мөн гэж санхүүгийн дарга инээмсэглэж, ― Гэвч тэр бол миний нууц нэр юм гэв.

	Самгин энэ хүнтэй уулзаад нэг их баярласан ч үгүй, ер нь хүнтэй уулзаад баярлаж байсан удаа үгүй юм. Гэвч энэ удаа ер хүмүүстэй уулзахад хүмүүс байр сууриа хялбархан өөрчилж, үг яриагаа ондоо болгож байхад баахан атаархах, гомдох сэтгэл төрдөг болсноо мэджээ. Энэ бол түүний алдаа байлаа.

	«Өөрийгөө буруу үнэлж, өөртөө гүйцэд итгэхгүй байгаа минь миний сэтгэлийг зовоох явдалгүй, харин ч өөрийн бат суурьтайд бардаж явах эрхтэй хүн» гэж бодсоор Самгин Варшавын замд гарсан нэг вагонд суужээ.

	Мөн л цасан шуурга галзуу юм шиг нүдэж, вагоныг зам төмрөөс авч хаях гэж угзарч, ганхуулж байх шиг санагджээ. Галт тэрэг удаанаар гууглан, зуслангийн суурины буудалд зөөлөн ирж зогсов. Самгин цасан манан дунд буутал нүдний шил цантаж, шилээ авав. Нэг цэргийн хүн

	— Ном-хон гэж захирч, ёслоод сэлмийн ишнээс барьснаа, — Орхи! гэж айсан мэт бархирав.

	Хүрз барьсан гучаад цэргүүд зогсож байтал вагоны үйлчлэгч гүйж ирээд

	— Суулга, суулга. Вагон шуудангийн вагоны хажууд бий, түргэл! гэж захирав.

	— Гүйгээд марш!

	Цэргүүд нэг тийш явж, буудлын талбарт өртөөний дарга болох улаан толгойтой хүн бавгар сахалтай харгис цагдаа хоёр үлджээ. Ачаа тээшний вагон дотроос муухай шуудайтай юм авч хаялж байв. Шуурга вагонуудыг түлхэж, вагоны залгаас хангинаад зам төмөр чахрах чимээ гарна. Самгин бээлийтэй гараар шуурганаас нүүрээ хаацайлаад ямар нэг залуу хүнийг хүлээн зогсож байхад цаг ер бусын удаан явах агаад тэр ч байтугай нэг дороо эргээд байгаа юм шиг санагдаж байжээ. Энд ирээд юу хийхийгээ ч сайн мэдэхгүй зогсож байв. Гэтэл өртөөний дарга ирж,

	— Та хотуудын Эвлэлээс дүрвэгсдийг эргэх гэж яваа юу? Буудлын арын бор байшинд бий дээ гэв.

	— Намайг Лосев гэдэг нэг хүн угтах ёстой юм сан. Бодвол лав Михаил Иванов Локтев байх нь дээ гэж өртөөний дарга онц чанга хэлэхэд бүдүүн харгис цагдаа сэм сэм алхалсаар ирж

	— Локтев юманд түр явсан. Арын бор байшинд орос хүмүүс бий гээд мөнөөхөн цасанд дарагдсан шуудайтай юмыг зааж. ― Энэ таны авчирсан талх уу? гэжээ.

	— Биш ээ. Та намайг тэнд хүргээд өгнө үү.

	— Болно оо гэж цагдаа зөвшөөрч, ― Мянга гурван зуун хүнд дөрвөн шуудай талх явуулжээ. Арван пүүнээс илүүгүй биз. Зүтгэлтэн... Ардууд хөөрхий гурван хоног талхгүй суугаа юм гэв.

	Тэд галт тэрэгний буудлаар нэвт гарч, цасан хунгарт оров.

	Самгин мөнөөхөн эвгүй залуу хүнийг донгодох санаатай санаа санаад «Локтев, Миша гэнэ ээ. Бодвол би таних хүн байна. Би ер энэ орны хүн амын тал хувийг таних ажээ» гэж бодож явжээ.

	Ингэж бодтол намайг хаашаа явахыг харах гэж миний зам мөр дээр газар сайгүй дандаа таньдаг хүмүүс тавьдаг шиг байна гэсэн жигтэй гомдмоор бодол төржээ. Дээврийн дээрээс бөөн цас хийсэж, цагдаагийн толгой, Клим Ивановичийн зах заам дотор тусжээ. Самгин бас шаахайгаар дүүрэн цас утгажээ. Хоёр давхар модон байшингийн үүднээс цагаан манан баагьж, дотор нь юм хавирах, орилох дуу гарна.

	— Энд польш, еврей хүмүүс суудаг. Еврейчүүдийн нэг нь үхсэн бололтой, цөм орилолдож байхыг дуулна уу? гэж цагдаа ярив.

	Нэг өрөөнд Самгины орсон хаалганаас гадна хоёр хаалга байх агаад бас хоёр давхарт гардаг хоёр зэрэгцээ шат байв. Тэр хоёр хаалгаар бүстэй бүсгүй багачуул түлэгдсэн юм шиг гүйлдэн гарч ирэхдээ тэр хоёрыг дайрч түлхэлнэ. Шатаар урт урт дээлтэй хуучин хилэн малгай, тоорцогтой, бор бор хууз үстэй, бавгар туранхай өвгөчүүл, өргөн дээл, урт нөмрөгтэй эмгэн чавганц нар бууж явах зуур амандаа үглэн, ёолж гаслан орь дуу тавих бөгөөд залбирч наманчилж байгаад үг ярилцана. Польш, еврейчүүдийн тийнхүү замбараагүй орилолдохын хамт бас оросоор:

	— Хүүхдүүдээ одоо яана аа?

	— Бид цөм үхнэ ээ.

	— Жаахан талх аль!

	— Нөгөө Миша ядахдаа хаачсан бэ? гэх нь дуулдана.

	— Та нар юмыг олж харахгүй гэхдээ шил зүүдэг гэж шатан дээрээс залуу цовоо дуу гарав.

	Тэд улам нягт шахцалдан, нэг биетэй олон толгойтой юм шиг болсоор Самгинд дөхөж ирэхэд тэднээс давсалсан загас, хүүхдийн шээсний үнэр айхтар ханхалж байжээ.

	— Биднийг яагаад хот руу оруулдаггүй юм бэ?

	— Биднийг тонож байна.

	— Дайн гарсан бидний буруу юу?

	— Энд юу ч худалдан авч болохгүй байна.

	— Бид ядуу улс.

	— Нааш ирэгтүн, юм бүхэн бэлэн байгаа гэж бидэнд хэлсэн.

	— Бидний хүзүүгээр татаж хөөсөн дөө... гэж тэд бархиралдаж байв.

	— Ухаантай сайн юм хий гэж сургаад дайн хийдэг та нар... гэж шатан дээрээс залуу сэргэлэн дуу гартал цаана нь гашуудлын дуу татах нь тосгоны хүүхнүүд үхсэн хүн дээр орилолдож байдагтай яг ижил авай. Самгин нөгөө харгис цагдаад хандаж

	— Энэ ер юу болж байна аа гэж амандаа үглэхэд цаадах нь

	— Галзуугийн байшин шиг байдаг гээд, — Танай эвлэл муу зохион байгуулж буй гэж зэмлэжээ.

	— Тэр Локтев гэдэг мулгуу амьтан хаашаа явчихна вэ? Тэр надтай уулзаж, учрыг ярих ёстой хүн юм сан.

	Харгис цагдаа дуугүй байснаа маш аяархнаар

	— Локтевыг Псков руу тэндхийн цагдаагийн газрын шаардлагаар явуулсан гэв.

	Олон хүн дор бүрнээ цухалдан цуугилдаж, эмс цурхиран уйлалдаж байхад,

	— Энэ муухай аймаар явдлаас болж долоон хүн үхлээ гэсэн хэдий сулхан боловч тод дуу гарчээ.

	Тэрхүү дуу гарсан хүн бол эрүүндээ урт шовх сахалтай, ясан хэдрэг бараан нүүртэй туйлын өндөр өвгөн байв. Түүний дугариг хар нүд гялалзаж, хавчиг хамар нь сарталзаж байв.

	— Бага сага мөнгө зоостой нь Орел хот юм уу, Украин явъя гэж бид зөвшөөрөл гуйж байна. Энд биднийг тоноод байна. Бид бүр үгүйрлээ гэв.

	Түүний хажууд улаан хөнжил нөмөрсөн бас нэг өвгөн гарч иржээ. Тэр өвгөн гараар хөнжлөө эгэмдээ дарж нөгөө гараа далайх гэтэл даасангүй сул унжив. Үрчгэр нүүрийн дээгүүр ус нулимс гоожиж, утсан мэт бүдэгхэн нүд анивчих нь өрөвдмөөр агаад зовхи нь түлэгдсэн юм шиг улайжээ.

	Самгин тэр өвгөнийг харахгүйг хичээсэн боловч арга буюу харж, ер бусын нэг үг хэлэх болов уу гэж хүлээтэл өвгөн еврейгээр хэдэн тасархай үг аяархан бувтнав. Бас хэдэн тийм нүдтэй өвгөн эмгэн байв. Нэг жижигхэн биетэй эхнэр сэгсгэр шар үсэндээ хар тор өмсөх зуур нөгөө гараа Самгины өмнө далайж байгаад

	— Яалаа гэж хүүхэд зовооно вэ? Яалаа гэж? гэж орилоход өвгөн түүний гарыг барьж зайлуулаад

	— Ийм явдлыг хүүхдэд мартагнуулах хэрэгтэй ша! гэж зандрахад нөгөө эхнэр хоёр гараар нүүрээ таглаад уйлав. 

	Ер уйлж буй хүн олон. Шатан дээрээс мөн нударга зангидан бархиралдаж байхад шатны модон хайс шажигнаж, шатны гишгүүр дээр хөлөөр дэвслэхэд буун дуу шиг чимээ гарч байжээ. Харин бага хүүхдүүдийн царай ба нүдэнд уурсаж хорссон байдал илт байх шиг Самгинд санагдаж байжээ. Тэд хамгийн бага нь ч эс уйлах ба гагцхүү манцуйтай хүүхдүүд уйлалдаж байв.

	— Одоо яадаг юм билээ дээ? гэж Самгиныг дуугарахад харгис цагдаа

	— Орел руу явуулж орхи, тэнд учрыг олно биз. Эд бол чинээлэг, өдөр болгон идэх юмтай байдаг улс. Тэр нөгөө зусланд... гэхэд

	— Золгүй улс юм гэж Самгин дуугарчээ.

	— Хонторваанд4, тагнуулчид даа.

	Тэдний бархиралдаж, уйлалдаж байхад Самгины зэвүү хүрч муухай үнэр танар дотор амьсгалахад бэрх болж байхаас гадна бас хөл тас хөрж, хөлийн хуруунууд улайсгасан өрөлбөөр хавчиж байсан шиг чимчигнэж байжээ. Эл учраа нөгөө цагдаад ярьсанд цаадах нь

	— Хашаанд орогтун, тэнд талхны газар орос мужаанууд дулаахан суудаг юм гэв.

	— Зочдын буудал байхгүй юу?

	— Буудалд шархтай цэргүүдийг оруулсан.

	Талхны газрын ханхар том байранд аятай исгэлэн үнэр гарна. Гурван дөрвөлжин цонх намхан адрын доогуур яльгүй гэрэлтүүлэх бөгөөд чийг үнэртсэн бүрэнхий дотор юм сайн харагдахгүй, тэрхүү талхны газар бас дүүрэн хүн чихсэн мэт Самгинд санагджээ. Гэвч тэнд хориод хүн байв. Ажлын том ширээнээ таван хүн хөзөр тоглож байхад долоон хүн тойрон зогсжээ. Намхан зуухны ирмэгт хоёр сэгсгэр толгой цухуйж, харанхуй буланд нэг нарийхан хоолойтой хүн их л гунигтайгаар аяархан дуулна. Түүнийг дагаад нэг баян хуур эгшиглэж байв. Исгэсэн гурил тавьдаг ханзан дээр том бужгар хүн гараа салаавчлан дэрлэж хэвтээд дуу исгэрнэ. Зуухны яндан сүрхий хүнгэнэж, салхин исгэрэх сонстоно. Хөзөр наадагсад учиргүй орилолдож байхад нэг юм нөхөж суусан өвгөн

	— Чимээгээ аяд гээд оёж байсныгаа хажуудаа тавьж зүүгээ шар цамцныхаа энгэрт хатгаж, — Аятайхан өдөр байна, Семен Гаврилыч! гэж зугаатай мэндлэв.

	— Өвөлжин дандаа ийм өдөр болоосой, германчууд осгож үхэг гэж харгис цагдаа ууртай хүрхэрч, ийш тийш хараад, — Халхавч ханыг түлж орхисон уу? гэв.

	— Түүгээр бид авс хийгээд зарчихсаан.

	— Бусдыг эд хогшлыг эвдэж устгасны хариуцлага хүлээх болно доо.

	— Хариуцна аа... Ийм илэрхий асуудлыг хариуцах бол амархан. Дайнаас л болж хамаг юм устгахад хүргэж байна даа.

	— Энэ гоё үгтэй эр эдний ахлагч ухаантай юм гэж цагдаа гунигтай өгүүлж, — Би галт тэрэгний буудал явлаа... гэж цагаа хараад хэрэв хэрэгтэй болбол надад хүн явуулаарай гэж нэмж хэлжээ.

	Самгин вандан дээр суугаад шаахай гутлаа тайлах гэтэл барилдаад хөлдсөн мэт агаад хөлийн хуруу тэсэхүйеэ бэрх чимчигнэж байжээ. Самгины гутлаа тайлах гэж оролдож суухыг шар цамцат өвгөн харж эелдгээр инээмсэглэж байв. Тэр өвгөн мөнгөн тоногтой кавказ бүсэндээ эрхий хуруугаа хавчуулаад өсгийгөө нийлүүлж өлмийгөө салгаад цэргийн хүн шиг зогсож байв. Тэр нямбай гэгч хайчилсан бор сахалтай, шонхор хамартай түргэн гүйлгэнэсэн нүдтэй, гялалзаж толилзсон эелдэг царайтай өвгөн байв. Хөзөрчид мөн наадахыг больж, Самгиныг харж суух бөгөөд гагцхүү нэг хүн баян хуурын эгшигт гашуудалтайяа дуулсаар байв.

	— Тайлдахгүй байна уу? гэж өвгөн өрөвдөнгүй асуув.

	Тэгж асуухад нь доромжилсон аялгуу илрэх агаад ер нь их хуурамч зальтай өвгөн шиг санагджээ. Гэвч Самгин аргагүйн эрхэнд

	— Та тайлалцаад өгөхгүй юу? гэсэнд

	— Хүүе Алексей нааш ир гэж өвгөн дуудав. 

	Бужгар эр вандан дээрээс сэмхэн үсрэн бууж явган суугаад Самгины өмднөөс барьж гутлыг угзарсанд

	— Алексей чи аяар, хүний хөл тасална гэж өвгөн мөн эелдэг дуугарахад Самгины дотор арзганаж байжээ. 

	Гутлыг тайлсанд Самгин босож

	— Танд баярлав гэсэнд Алексей

	— Хайрла! гэж яндан шиг хүнгэнэв. Тэр, хоёр аршин арван хоёр ямх хэртэй өндөр нуруутай, өргөн мөртэй, дугариг улаан царайтай, дундад зууны зургийн сахиулсан тэнгэр адил буржгар хүн байв.

	«Ямар гоё эр вэ!» гэж Самгин таашаангуй бодож, цементэн шал дээгүүр алхлав.

	— Та Хотуудын Эвлэлээс ирсэн үү? гэж өвгөн асуув.

	— Тийм ээ.

	— Дөрөв дэх нь гэж өвгөн цаадуулыгаа харж, дөрвөн хуруу гозойлгоод, — Михаил Локтевын оронд ирсэн үү? Дүрвэгсдийг эргэх гэж гэнэ ээ? Тэр дүрвэгчид чинь үзтэл илт бид байна даа. Дүрвэгчдээс ч дор улс байна гэж ширээний булан унаж суугаад,

	— Яагаад дор гэвэл еврейчүүдийг өөгшүүлж байна аа. Польшчууд бол бараг олзны хүмүүс байхад орос бид бол ёс төдий улс болж байна гэж тун ч ядахгүй эвтэйхэн ярив. 

	Самгин түүний дэргэдүүр алхлан хөлөө дулаацуулах гэж улаараа шал дээр пад пад дэвслэхэд хамаг биед нь хүйт нэвтрэн орсон шиг санагдаж байжээ. Өвгөний ярих нь, тэд Польшид «Улаан загалмайн» нийгэмлэгт модон байшин барьж байтал гэрээлэгч нь мөнгө идэж оргожээ. Гэтэл тэднийг тэндээ өдрийн рубль тавин мөнгөөр хөлсний ажил хий гэжээ.

	— Хоолоо өөрсдөөс гаргана гэхэд хямд шүү. Гэтэл одоо дайн байлдаан болж, танай харчуул үзтэл илт тулалдаж байгаа болохоор та нар шунахайраад яана гэж хашир хэлсэн юм. За яах вэ бид хэзээд л эс балрахгүй явлаа даа.

	Өвгөний хажууд бас зузаан хөвөнтэй цамцтай, өвдөгтөө хүрсэн урт түрийтэй эсгий гуталтай, ясархаг гонзгой нүүртэй онгомол шар сахалтай, том нүдтэй, халзан хүн босож ирэв. Нөгөө нямбай өвгөн урамтайгаар

	— Дөчин гурван хоног 1225 рублийн ажил хийлээ. Энэ бүх хугацаанд хоолны мөнгө гэж бидэнд ердөө 30 рубль тавьж олголоо. Тэгээд Либав руу явцгаа, тэнд очиж тооцоогоо бодуулаад ажилд ороорой гэж захирдаг байгаа. Либавт очтол хашир, биднээс мөнгөний баримтыг авч, харин биднийг дүрвэгсэд гэж үзэж нааш явуулсан юм гэж тоо баримтаар ярив.

	— Биднийг тусгүй болгосон шүү, эрхэм хүн гэж халзан өвгөн бүдүүн сулхан дуу гарч, гараа зөрүүлж хавтгай алгаа мөрөн дээрээ тавив. Түүний хүнд маягийн дуу элдэв цуурай татуулж байв.

	Хөдөлмөрчин хүнийг олзны хүн адил дарлаж байна... гэж хэн нэгэн амандаа үглэв.

	— Ардыг өрөвдөж хайрлахгүй болжээ.

	— Ард гэдэг чинь төмс мөн гэж нэг хүн чарлав.

	— Хүүе та нар, хүн ажил төрөл ярьж байхад дуугүй болооч. Тэр хөгжим гонгинуулахаа больдог болоосой гэж халзан өвгөн зандарч гар далайна. Гэвч түүний үгийг дуулсангүй, ширээнээ сууж байсан мужаанууд хэрэлдэж

	— Ард гэдэг чинь төмс гэсэн үг. Түүнийг баян эзэн, туулай ер амьтан болгон иддэг гэж чарлаа хүн бархирав.

	— Туулай төмс иддэггүй, өт иддэг.

	— Туулай ч гэсэн мэрдэг гээч!

	— Цох мөн ялгаагүй.

	— Ардууд юунаас урьдаар өөрснөө өөрийгөө иднэ... гэж тэд маргаж байв.

	Нямбай өвгөн артелийн золгүй явдлыг ярьж байхад Клим Иванович Самгин би энэ хүмүүсийн тулд ингэж даарч хөрж, үйлээ үзэж яваа биш, би энэ хүмүүсийн тулд чадалтай дайсны эсрэг тэмцэлд эх орондоо тус болох гэж яваа биш гэж бодож амжжээ. Өвгөний цогтой яриа, түүний үзтэл хуурмаг ялдам зан байдалд ёжтой байдал илэрч байх агаад байн байн «үзтэл илт», «хашир» гэдэг үг хэлэх нь ардын хуучны үлгэрийн үгнээс аваад наргиж байгаа бололтой байжээ. Тэр хүмүүс ямар нэг тэнэг зүйлээр маргалдах нь Глеб Успенскийн найрууллын баатруудын яриаг санагдуулах ажгуу.

	Ер сэжигтэй атигар өвгөн...»

	Самгины хөл дулаацаж, талхны газрын бөгнүү дулаанд арга буюу пальтоныхоо энгэрийг ярж, вандан дээр суугаад

	— Та нар энд юу хийж сууна? Яагаад нэг тийш явж ажил хийхгүй байна? гэж асуутал мөнөөхөн маргалдаж байсан хүмүүс хэрэлдэхийг больж, чимээгүй болоход нэг хүн

	— Гадарлаж байх шив... гэж айхтар доогтойгоор аяархан дуугарчээ. Нямбай өвгөн морин дээр үсрэн мордсон шиг ширээнээ үсрэн мордоод

	— Ямар учиртайг эрхэм танд би яриад өгье! Бид чинь хоосон хонож сураагүй улс бас юм бодож байна. Эндхийн гурван аж ахуйн газар ажил хийж, түлээний саравч мэтийг барьж байдаг. Зарим маань мод огтолсон явдал бий. Энэ бол саяын харгис цагдаагийн хэлснээр хууль бус хэрэг мөн. Гэтэл энд хүүхэд шуухад олон, тэд даарч хөрж зарим нь үхэж байдаг. Бид тэдэнд авс хийх зэргээр хоол олж идэж байгаа юм. Нэг польш эхнэр гурав хоног өвдөөд амаржиж чадалгүй үхлээ. Өнөө өглөө нэг өвгөн нас барчихлаа. Бид ингэж л сэмхэн аж төрж байна гэж ярив.

	Өвгөн ингэж ярихдаа Самгиныг үзтэл элэг барих бөгөөд тэр эгдүү хүрснээс нүүр нь улайж, тэр эгдүү нь Самгиныг дулаацуулж байх шиг санагдах ажгуу. Самгин тамхи асааж, өвгөний уран гоё үг ярианд хатуу цохилт өгөх аятай завсар гарахыг хүлээн суув. Өвгөн уртаар амьсгаа авч

	— Бид энэ газар юунд сууж байна гэвэл, эрхэм хүн, биднийг нэгэнт дэрвэгсэд гэж зарласан болохоор эндээс явж болохгүй байна. Нэг тийш яваад өгч болох атал бид чинь явахын тул ажил хийснийхээ хөлс мөнгийг авах хэрэгтэй биз дээ. Биднийг нааш нь хөлсгүй тээж ирсэн, гэтэл Ригагаас нааш нууцгай наймаа эхэлжээ. Орел хүртэл вагоны зардалд биднээс тавийг авна гэдэг. Энэ хэдий бага мөнгө боловч байхгүй хүнд таван мөнгө ч хэцүү шүү дээ гэв.

	— Тэгэх ёсгүй, дүрвэгсдийг хөлсгүй тээж буй гэж Самгин эрс хэлэв.

	— Таны өмнөх Миша мөн тэгж бодоод энэ талаар хэрүүл гаргаад харгис цагдаад баригдаад явсан даа. Лав шоронд хийсэн биз. "Михаил Локтев та нараар самуун дэгдээх гэсэн үү?" гэж биднийг байцаадаг болов. Юм гэдэг ингэж хашраар эргэж байна шүү... 

	— Тэр та нарт ямар нэг дэмий үг ярьсан байлгүй.

	— Би дуулаагүй гэж атигар өвгөн дуугарав.

	Гэтэл мөнөөхөн Алексей гэгч лут том, гоё эр

	— Дайн гэдэг бүх ардын тэнэг явдал, германчууд бас тэнэг гэж ярьсан шүү гэв.

	— Алексей чи тэгж зүүдэлсэн байлгүй яах вэ. Бидний хэн ч тийм үг дуулаагүй гэж атигар өвгөн эелдэг зөөлнөөр дуугарна.

	— Энэ хөвгүүн хашир чинь тэр үгийг санаанаас зохиов бололтой гэж нөгөө өвгөн Самгиныг харж нүдээр үрчийтэл инээмсэглээд, — Миша бол лав ажилч хүн юм. Бид тэгэхлээр найман зуу гаруй рубль аль гэж «Улаан загалмайд» гомдлоо тавьсан юм аа. Гэтэл «Загалмайнхан» мөнгөнийхөө баримтыг аваад ир гэж байгаа юм. За тэгье гэтэл Миша бол тэгэхгүй ээ, гагцхүү хуулбарыг өгч болно гэж байгаа юм... Сангийн залийг сайн мэдэж байгаа юм шүү... 

	Гэтэл сайх халзан өвгөн ууртайгаар

	— Хүү минь чи, хөгшин настай улсын ярианд оролцолгүй дуугүй суувал дээр шүү! Дайн гэдэг бол тэнэг юм биш. Таван онд дайн гарч ард түмнийг яаж төнхөж орхилоо доо, одоо ч тийм болно. Дайн бол аймшигтай юм гэж паржигнав.

	Эдний энэ яриаг таслах цаг болов гэж Самгин бодоод

	— Дайн бол түүхийн зайлшгүй үзэгдэл мөн гэж сурган өгүүлж, нүдний шилийг авч арчиж байгаад, — Дайн бол ард түмний тооны ба чанарын өсөлтийг харуулж байгаа юм. Дайн гардгийн гол үүсвэр нь өрсөлдөөн юм. Та нар нэг нь нөгөөгөөс илүү сайн аж төрөхийг бодно. Тэгвэл улс, ард түмэн мөн адил... 

	— Ардууд төмс мөн гэж чарлаа хүний дуу гарна.

	— Гэтэл өөрийгөө бусдаас дээр, илүү үнэтэй гэж буруу бодоод хууртдаг хүн байдаг гэж Самгин цааш ярихдаа энэ хүмүүсийн оюун ухаанд үнэнийг мэдүүлэхэд тийм ч олон юм ярих хэрэггүй гэж бат итгэж, — Гэтэл харамсалтай нь германчууд өөрсдийгөө энэ дэлхийн чухам шилдэг хүмүүс, славян биднийг тэдний харьяат байх ёстой өчүүхэн ард түмэн гэж итгэн явдаг тийм хүмүүс юм. Ингэж өөрийгөө хуурах үзлээр тэднийг дөчин гурван жил тэдний зохиолчид, тэдний хаан, сонин хүмүүжүүлж иржээ... 

	— Бид бас сонин уншдаг. Үнэндээ сонинд бичихдээ хашир чинь... гэж нямбай өвгөн ядарсан буюу дургүй янзтай тайван ярьж байв.

	— Энэ нүдний шилт ч Локтевыг бодвол шалчгар эр байна. даа... гэж ондоо хүний дуугарахыг Самгин олж сонсоод

	— Та «хашир», «үзтэл илт» гэх үгийг дэмий хэрэглэж байна. Та тэр үгнүүдийнхээ цаад утгыг сайн мэдэхгүй шүү дээ гэж эгдүүцэв.

	— Үг юу гэж? гэж өвгөн татгалзаж, — Үгийг яаж ч хэлсэн үг шүү дээ. Хэрэв эрхэм та ингэж уг ярьж буй зүйлээс хадуураад байвал маргааш болтол цаг их байна... гэжээ.

	— Яагаад маргааш болтол гэж? хэмээн Самгин сандрав.

	— Рига руу галт тэрэг өдөрт ганц удаа, өглөөгүүр явдаг гэж өвгөний тайлбарлан ярихад Самгины чих дүлийрэх шиг болж, мөнөөхөн тэднийг сургах номлох гэсэн хүсэл нь алдраад ондоо олон чухал юм бодогджээ.

	— Тэгвэл би юу идэж, ууж, хаана хонох бил ээ?

	— Унтахад нэг их зай хэрэггүй биз гэж өвгөн түүнийг сэтгэлийг илбэн засаж, — Таныг сэжиглэхгүй бол бид танд цай чанаж өгч болно. Хүүе Олеша, Фома халуун тогоогоо тавиарай, цаг болов гэж бархирав.

	Өвгөн Самгиныг бүр зуух тийш шахаж өмнө нь зогсоод ярьж байхад Самгины зэвүү хүрч хардах сэтгэл төрж байв. Өвгөний ярих нь

	— Бид хэдийгээр цыган адил хэрэн хэсэж явдаг боловч гэр аж ахуйн бүх хэрэглэлтэй дээ. Еврейчүүдээс хоёр халуун тогоо салгаж авав. Бас аар саар новш олов... Дүрвэгсэд бол амиа бодохоос эд хогшил хамаагүй шүү... гэнэ.

	Клим Иванович Самгины араас зуухны аятай дулаан илч төөнөж бие дулаацаад мансуурч нойр хүрэх бөгөөд энэ хүмүүсийн дунд байх болов гэж бодохоос сэтгэл санаанд нь элдэв бодол орох ажгуу. Өвдөг тулсан цасан дундуур хүчтэй салхинд явж галт тэрэгний буудал очихыг тэр хүссэнгүй, тэрнээс биш буудлын албан хаагч аль нэг айлд хонож болох байсан биз.

	«Би нэгэнт ийм алба үүрэгтэй яваагаас хойш элдвийн тохьгүй юм их үзэх биз» гэж бодохдоо дотроо мушилзан инээвхийлж байжээ. Бас Осип түүний сонирхлыг хөдөлгөж, тэр ялдамхан өвгөний нэрийг гутаах хүслийг сэрээх бүлгээ.

	«Ийм зальтай, үсэг бичиггүй шахам өчүүхэн хүн амьдралд юу бүтээх вэ? Энэ артелийн нэртэй хүн, бас л «учрыг тайлбарлагч ноён» маягийн хүн юм. Бусдад байшин барина гэдэг өөрөө орон байшинтай юм болов уу даа? Ер нь «учрыг тайлбарлагч ноёд» бол «аж амьдралын багш» болж бусдын тулд амьд явдаг болой. Энэ бол дандаа бусдын хүчийг сорж мөлжөөгүй гэсэн ч ямар нэг Христосын тулд, гоё үгийн тулд бусдыг хүчээр дарж буй явдал мөн».

	Талхны газрын дотор бужигнаж эхлэв. Бужгар Алексей, бяцхан туранхай шөвгөр Фома хоёр ухсан нүх дотор хоёр халуун тогоо тавьж зуухнаас нүүрс татаж байв. Буланд паалантай аяганууд харжигнах чимээ гарч, халзан өвгөн хатсан талх нэгэн жигд хэмжээгээр зүснэ. Шалан дээгүүр хөл нүцгэн явах чимээ гарч, хүмүүс ширээ арчиж, вандан сандал дөхүүлж байна. Зуухан дээрээс хоёр нөмгөн ягаан цамцтай хүн босож ирэхийг үзвэл хоёулаа адилхан сэгсгэр, хоёулаа ижил хөдлөн савхин гутал углаж, оготор дээл өмсөөд гадаа гарав. Тасалгаа дотор хатуу тамхины утаа дүүрч харанхуй цэнхэр манан татах ба улам харанхуй болоод салхин исгэрэн улих дуун зуухны яндангаар улам тодхон дуулдана.

	Самгин тэдний ийнхүү үймэлдэн шуугилдаж байхыг харж суухдаа эдний тулд сургууль, сүм дуган, эмнэлэг байдаг, эдний тулд багш, лам нар, эмч хүмүүс ажилладаг. Гэтэл энэ хүмүүсийн байдал сайн болов уу? Эд хорь гучин жилийн өмнөхөөсөө ондоо болсон юм алга. Бүхэл бүтэн том өрөөний буланд бараг адар тултал мужааны багаж бүхий авдар хураажээ. Сүх, хөрөө, харуул, цүүц эдний тулд хийдэг. Модон тэрэг, хөдөө аж ахуйн машин, сав суулга, хувцас хунар гаргаж байна. Шил хийж байна. Гэтэл явж явж энэ хүмүүст газар, ажил олгох зорилгоор дайн байлдаан хүртэл болдог байна шүү гэж бодож байжээ.

	«Энэ санаа бол гэнэ тэрс санаа, бүх эвлэрэнгүй үзэл, нийгэм журмын маягийн эсрэг санаа гэж үзэж болох боловч энэ санаа бол сэхээтний удирдан жолоодох оюун ухаан болно гэж үзэх бүрэн үндэстэй юм. Хүний нийгмийн шатлан захирах ёсны байгууллын үндэс бол амин судлал мөн. Өт хорхой хүртэл адил байдаггүй...»

	Самгины дотор хар аяндаа ингэж бодогдож байв.

	Чийг үнэртсэн харанхуй бүгчим дулаан тасалгааны дотор хатуу тамхины гашуун утаанаас гадна модны нүүрсний угаар үнэртэнэ. Самгин зочдын буудлын нэг өрөөнд байвал зүгээр сэн гэж бодохын хамт бас мужаануудын яриаг чагнана.

	— Осип чи хүний үгээр тоглоом хийж байна шүү! Цаад хүн чинь, дайн бол түүхийн зайлшгүй зүйл мөн гэж тэнгэрийн номоос эш татаж зөв ярьсан даа гэж халзан өвгөн ууртай чанга хүнгэнэхэд

	— Тэнгэр гэж яриагүй шүү гэж нямбай өвгөн эсэргүүцнэ.

	— Бидний аль ярих, аль бодохыг тэр гэв. Чи ч гэсэн дандаа үнэн ярьдаггүй шүү. Үнэн гэдэг хүн болгонд адилгүй, зарим хүнд улаан, зарим хүнд бараан. Ер ард түмэн... 

	— Ард бол төмс мөн гэж уулийн нүд шиг нүдтэй, дугариг улаан царайтай, арзгар шар үстэй ид дунд насны тариачин эр мөн чарлав.

	— Ээ, албин дайр чамайг! Галзуу хүн шиг, Семен чи, дандаа ганц үг бархирч байх юм гэж халзан өвгөн унтууцна.

	— Байз аа, Григорий Иванович?

	— Байзнах юу байна? Чи дуулж бай. Тэнгэр еврейчүүдийг яаж залхаасан бэ? Тэдний долоо үе хүртэл хярга! гэсэн юм шүү! Тэгэхлээр цөмийг толгой дараалан хярга, хяд гэсэн үг. Ингээд хядсан юм даа. Библийн сударт гардаг ард чинь одоо энэ дэлхийд байхгүй... 

	— Григорий, ямар ч гэсэн бид бол төмс юм. Биднээр юу ч хийсэн болно... 

	— Гэвч таван онд ардууд...

	— Морины сүүл хяргасан... 

	— За боль доо. Семен, айхтар самуун гаргасан... 

	— Чи самуун дэгдээсэн үү?

	— Би юу? Үгүй би тэгэхэд... 

	— Яагаад самуун дэгдээгээгүй вэ?

	— Нэг шалтгаан байсан юм.

	— Чи элдэв шалтгаан бүү заа. Яагаад гаргаагүйгээ шууд хэл

	— За би ярья л даа.

	— Ээ, төмс!

	Самгины хөлийн дор нүх дотор Алексей, Фома хоёр суугаад,

	— Миша байсан бол учрыг ярьж чадах байсан даа гэж аяархан ярилцаж байв.

	Гэтэл ширээнээ суусан хүмүүс хүүрнэлдсээр байна.

	— Үймээн самуун таван оноос урьд ч байсан. Баян тариачид эздэд айхтар хилэгнэж байсан даа.

	— Тэд чинь өөрснөө эзэд болох гэж зүтгэж байв.

	— Баядын тухай Миша та нарт тэгж ярьсан биз... 

	— Буруу ярьсан гэж үү?

	— Миша ёстой үнэн юм ярьсан гэж Осип ярианд оролцож, хөх хөх паалантай аяга арчиж байв.

	— Номхон хөвгүүн атал ухаан нь гаргууд шүү...

	— Тийм ээ, би түүний ярихыг сонсоод «Энэ мэхч золиг хорьхон настай байж төдий ихийг мэдэж байхад би дөчин тавтай мөртөө юу ч мэдэхгүй» гэж бодсон шүү.

	— Эрдэмтэй юм аа!

	— Эрдэм ч бий. Тэр юмны учрыг ойлгоод байхад бид хоёрт хувь заяаныхаа тухай бодох цаг зав олдохгүй байгаа шүү.

	— Хожигдож байна аа... 

	Мужаанууд цайгаа уухаар суув. Олон сахалтай хүмүүс зэрэгцээд байх нь Новогородын төмөр замын өртөөний рестораны шилэн цонхны цаана бөөгнөөд байсан олон ярзгар, үс ноос болсон нүүрийг Самгинд санагдуулна.

	«Намайг харахгүй байгаа юм шиг миний дэргэд зүрхтэй үг ярилцаж байна шүү. Гэтэл би бол цэргийн хүн шиг хувцасласан байдаг».

	— Ширээнээ морилогтун гэж Осип эелдгээр урив.

	Ингэж урихдаа морины хазаараас хөтөлсөн шиг байдал үзүүлж гараар дохив. Бие бялдар сайтай тэр өвгөний уяхан дуу хоолой, ялдамхан үг ярианд ямар нэг зөөлөн зулгуй байдал илэрсэн шиг дохио зангаанд нь мөн тийм байдал илрэх нь гүжир зоримог Ловцов юм уу, ер нь шазруун бодол санаатай хүмүүсийг санагдуулах ажгуу.

	— Та зооглож хайрла! гэж Осип Самгины өмнө нэг төмөр аяга цай, хоёр ширхэг ёотон, нэг зүсэм талх тавиад, — Бид ажлын өдөр дөрвөн удаа хооллож сурчихсан юм. Өглөө, өдөр, мөн энэ алдад цай ууж, орой долоо наймын хооронд бас хоол иднэ гэж ярив.

	Ширээн дээр хоёр халуун тогооноос уур савсах бөгөөд тус бүрийн ёроолд лаа барьсан нь бүдэгхэн гэрэлтүүлнэ.

	Халзан Григорий Иванович талх, усны амтыг гоц мэддэг гээд энэ талх исгэлэн, ус шорвог байна гэнэ. Ширээний нөгөө үзүүрт шар Семен хажуудаа суусан өрөөсөн нүдэндээ хуруутай, өргөн ханхар мөртэй эрд

	— Өвсөн чархитай диваажинд хүрэхгүй шүү, хүрэхгүй гэж нотолж байв.

	— Эрхэм танаас нэг юм асууя. Хүн ер энэ дэлхийн зочин юм уу, эзэн юм уу? Та юу гэж боддог вэ? гэж Осип гэнэт чанга асуув. Осипын ингэж асуухад мужаанууд дуугүй болж, олонх нь Самгиныг юу гэж хариулдаг бол гэж хүлээж байх шиг байхад энэ асуултыг эд мэддэг, сонирхдог ажээ гэж ойлгоод аягатай цайгаа алгандаа барьж байгаад

	— Хүн бол энэ дэлхий дээр богинохон насалдаг болохоор энэ дэлхийн зочин нь гэж үзэх хэрэгтэй болно гэв.

	— Юу гэнэ ээ, чи? гэж хэн нэгийг халзан Григорий зандарч,

	— Би хэлсэн шүү гэв. Осип гараа намуухан өргөж, зугаатай дуугаар

	— Байзнаарай, хэрэв хүнийг богинохон настай гэж үзвэл яана гэж? Тэгэхлээр хүн гэдэг чинь хэн болох вэ? Хүмүүс бол энэ дэлхийн эзэн мөн гэж зарим хүн лавтай ярьдаг... гэв.

	— Хүн хүүр оршуулах газар очтолоо зочин юм гэж Григорий дуугарч Самгинд хандаж, — Наадах чинь будилаан самуунаа цагаатгах гэж ингэж байдаг хүн. Тэрс буруу номтой, хагарал гаргагч ч гэх юм уу даа, тийм хүн юм. Тэнгэрийн номоор юмыг бодохгүй, өөрийн хар ухаанаар боддог. Самуун янзын хүн дээ... Бидэнтэй нийлээд удаагүй ердөө хоёр сар болж буй... гэнэ.

	— Григорий Иваныч, энэ хүний үгийг сонсъё л доо. Хүн гэдэг чинь амьд явахдаа хэн болох вэ? гэж Осип аятайхан асууна.

	— Өөрийн хүчин чадалдаа л эзэн болно доо гэж Самгин бодож хэлээд миний энэ хариулт энэ гүн ухаантан эрийг ичээв гэж бодохдоо сэтгэл дүүрэн болов. 

	Халзан хүн баярлаж

	— Уухай? гэж чанга хөхөрч Осипийг хуруугаар зааж, — Ойлгов уу? Аливаа хүн өөр өөртөө эзэн юм. Түүний дээр хаан, тэнгэр бурхан байдаг, ийм юм даа гэв.

	Цөм дуугүй болов. Осип вандан дээрээс босох гээд чадсангүй,

	— Тэгэхлээр шинжлэх ухааны эрдэм сурч, өөрийн хүчин чадлыг их болгосон хүн эзэн, бусад нь зочид болж байх шив дээ гэснээ дуу хоолойгоо алиа зугаатай болгож, — Тэгэхлээр би бол зочин, бид цөм зочид болж байх шив. Тэгвэл биднийг юугаар дайлдаг вэ? Зочин гэдэг бол гуйлгачин биш биз дээ? Бид гуйлгачин уу? Бид хэзээ ч гуйлга гуйж яваагүй! Бид бол ажилчид, ажилчны хүчин... Гэтэл биднийг дайнаар дайлж буй... гэв.

	Эрдэм номтой хүн гэж намайг дайруулан хэлэв гэж Самгин бодоод

	— Шинжлэх ухаан бол эрдэмтэн хүнийг баяжуулдаг гэдэг бол буруу юм. Гэрээлэгч хүн эрдэмтэн профессороос илүү баян амьдардаг бий. Бичиг үсэг бага мэддэг тариачнаас үйлдвэрийн баян эзэн төрөх нь бий. Хэн сайнаар амьдрах бол түүний чадлын хэрэг гэв. Осип шуугьтал амьсгаалж

	— Хашир ярихад, бид тантай маргах гэсэн нь үгүй. Бид бол эрдэм номгүй харанхуй улс, гэвч бид бодохдоо... 

	— Чи яагаад бид бид гэж мөөрнө? Чамтай санал нийлж буй хэн байгаа юм гэж Григорий Иванович сүртэй чанга зандрав.

	— Би байна гэж ширээний адгаас нэг намхан хүн дуугарав. Тэр хүн биеэ харуулах гэж босохыг үзвэл холоос харахад хүүхэд шиг байтал чихнээс аваад эрүүндээ хүртэл хууз үс ургуулсан агаад эрүүндээ өтгөн сахал унжуулсан нь харанхуйн дотор мөн хөхөвтөр харагдах ажгуу.

	— Би чамтай нийлэхгүй, энэ Осиптой нийлнэ гэдгээ энэ баян эзний өмнө хэллээ. Харгис цагдаатай сүлбэлдэж Мишаг гүтгэдэг болохоор би чамайг хортой этгээд гэж үзэж байна... Ээ муу хөгшин нохой! гэнэ. Шар Семен халуун тогооны цаанаас толгойгоо цухуйлгаад

	— Би бас чамайг өөдөлшгүй өт хорхой гэнэ дээ гэв.

	Хоёр гурван хүний дуу гарч, нэг хүн

	— Григорий чи бидний дарга биш шүү, тэгсэн мөртөө биднийг захирах гэнэ... гэж ууртай чанга дуу гарав.

	— Осип Ковлев чамайг бодвол бичиг үсэгтэй, аж ахуйч хүн шүү.

	Нөгөө өндөр халзан өвгөн ширээний дээгүүр бөгтөрч, сэнжтэй төмөр аяга шүүрэн аваад шовх сахалтай толгойгоо ганхуулж байгаад үл ойлгогдох дуу гарах нь үнэхээр мөлжиж байсан ясыг нь булаан авах гэхэд нохой уурсан архирдагтай адилхан харагдаж авай. Ковлев босож хөгжмийн удирдаач адил дохиж байгаад 

	— Та минь больцгоо! Лавтай хэлэхэд, би та нарыг даргалах гээгүй, дарга надад хэрэггүй, би бол ондоо зам мөртэй хүн юм... Харин энэ ондоо яриагаа больж, ажил хэргээ ярилцъя гэв. 

	Чингээд хажуудаа суусан Самгинаас цочсон шиг найгалзан, мэхийн ёслоод эелдгээр

	— Эрхэм та, тэр «Загалмай» нийгэмлэгээс мөнгөө олж аваад эндээс зайлахад маань бидэнд тус бологтун гэв.

	Ширээнээ суусан бүх хүн шахаж суугаад зарим нь босож эрхэм хүний юу гэж хэлэхийг хүлээнэ. Клим Иванович Самгин маргааш болох бүтэх бүхнийг гүйцэлдүүлэхийг бодно. Одоо харин унтаж амармаар байна, урьд шөнө нойр муутай хоноод толгой өвдөж байна гэж итгэе төгс захирангуй хэлэв.

	— Энд угаартай, бас бүгчим халуун байна.

	— Та минь хөдлөөрэй гэж Осип Ковлев уриалав.

	Таван минут болоход, Самгиныг буланд гурилын авдар дээр оготор дээл дэвсэж хэвтүүлж, ямархан нэгэн зөөлөн новш цэвэрхэн алчуураар бүтээж дэрлүүлжээ.

	Клим Иванович тэдгээр хүмүүсээс, тэдний аар саар халамж элбэрлээс, тэдний харанхуй маргаанаас хөндийрч санаа сэтгэл дүүрэн аятай болжээ.

	«Олонх хүний аж амьдралыг амлалт итгэл найдвар удирдана. Ямагт тийм байсан, хэзээ ондоо болохыг мэдэхэд бэрх» гэж бодов.

	Самгиныг дороос нухаж, авдрын таг чахран дуугарах бөгөөд авдрын нэг булан ямар нэг юманд аяархан түг түг хүрч байв.

	«Ингэж амьдардаг байжээ» гэж бодохдоо биеэ өрөвдөж хэн нэгэнд гомдох боловч бас тийм амьдрал үзэж яваадаа бага зэрэг бахдан, тийнхүү бахдах сэтгэл төрөхөд эх орны албанд зүтгэн яваа түүний анхны энэ бүтэлгүй явдал яльгүй мартагнах ажгуу.

	Талхны газрын дотор бүдэгхэн чимээ гарч, мужаануудын зарим нь унтаар шал дээр ор дэр засна. Григорий Иванович зуухан дээр гарч хэвтэв. Нүхэн дотор халуун тогоотой цай шаагина. Хэд нь ширээнээ сууж нэг янгинасан дуутай хүний яриаг чагнаж байв. Түүний ярих нь:

	— Санаа нэг байх хэрэгтэй юм. Төмсийг ч ялгаагүй газарт булмагц санаа нэгтэй болдог. Манай тосгонд жаран гурван айл байдаг, ганцхан Евсей Петров гэгч ёроолгүй гүзээтэй амьтан их баян суудаг юм. Тэр урт гартай, ухаан ихтэй хүн. Бас гурван хүн бий боловч тэд бол Евсейн гар зуурын туслагч, хурандаагийн хиа адил юм. Евсей бол намар амьдрал байдал ямар болох, юмны үнэ юу болохыг урьд хавар нь мэддэг хүн. Үрийн тариа өгөөч гэвэл өгч орхино... гэнэ.

	— Тэр бол илбэ гэдэг ил байна даа.

	— Тэгэлгүй яах вэ. Миний авга наян долоотой хүн, хамжлагын үед тариачид баян эзний төлөө ямар хөнгөн амьдарч байсан гэж ярьдаг юм.

	— Олон өвгөчүүл тэгж ярьдаг.

	— За тэгэхлээр нэг санаа гэдэг хаанаас гардаг вэ, Осип оо?

	«Ухаантай тариачин байна» гэж Самгин сайшаан бодов.

	Хоёр лааны нэг нь унтраад нөгөө нь шар тариачны гуулин толгой, түүний үгийг чагнаж буй хүмүүсийн чулуу шиг нүүр, нэг жижигхэн мөнгөн цагаан сахал, Осипын нүүрийг гэрэлтүүлэх бөгөөд Осипын царай халуун тогооны цаанаас бусдаас тод ялгаран харагдана. Тэр бээр талх зажилж, цай ууж хөдөлж байхад бусад нь огт хөдлөхгүй сууна. Самгин тэднийг харж байгаад нүдээ анивч Осипын хэдий аяар боловч тод яриа сонстож нойрыг эс хүргэнэ.

	Самгин ер хэдий алжаасан боловч нойр хүрэхгүй байжээ. Талхны газрын байшинд исгэлэн гурилын удсан үнэр, хонины нэхий, унгас үнэртэнэ. Нэг хүн унтаагаар үг ярьж, бас нэг нь зуухны яндан ульж буй мэт исгэрэн хурхирна. Унтаагүй хэсэг нь аяархан ярилцах бөгөөд

	— Хууль... Олз... Ойн савдаг бол араатан биш гэх тасархай үг сонстох ажгуу. Осипын тод дуу гарч

	— Зарим хүнд газар хэрэгтэй байхад зарим хүнд дараа юм гэнэ.

	— Дөнгө болно.

	— Тийм дээ... 

	Самгины бие ирвэгэнэхэд бясаа хорхой болов уу гэж бодно.

	«Энэ мужаан, еврейчүүд надад ямар хамаатай юм бэ? Би яагаад эдний тул цаг, хүчээ зарах ёстой юм бэ? Ард түмэнд зүтгэх гэж дээ! Большевикууд» гэж бодов.

	Толгой үнэхээр дүйрч, төмрийн гашуун тоос амтагдана.

	— Миний нас яагаа ч үгүй, дөнгөж тавин нэг хүрч буй. Миний энэ буурал ордог бол цагийнх биш аж амжирлагынх юм гэхийг дуулаад «Чиний амьдрал цаг үеэс гадуур явсан гэж үү?» гэж Самгин дотроо маргаж бодов.

	— Миний эцэг дархан хүн байлаа. Эрс зантай зожиг хайдаг хүн байсан юм. Тосгоны нийгэмлэгээс түүнийг донгодож Сибирьд цөлдөг байсан юм. Миний эцэг Сибирьд яваад тэр чигээрээ алга болсон юм аа. Манай эцгийг цөлөх үед би овоо том, хөдөөгийн сургууль дүүргэж байв. Намайг миний авхай эгч болох хүн дагуулж, Арзамасын хийдэд аваачлаа. Тэнд түүний найз хандмаа байжээ. Хашир би чинь хийдээс могой гулгах адил оргож, Доод Новогород орж тэнд Асаф Андреевич гэдэг нэг мужаантай наалдаж орхив. Хэдийгээр айхтар архичин хүн боловч хосгүй уран, айхтар цэцэн өвгөн байсан юм. Намайг арван долоо хүртэл айхтар зоддог байсан тул би зориуд усанд живж үхэх гэж байсан удаа бий юм. Намайг уснаас гаргаж, залгисан усыг шахаж гаргаад зодож, сүүлд нь аргадаж, «Би уурласандаа биш, чамайг сургах гэж зоддог. Чамайг сургахад надад гашуудлаас ондоо хөрөнгө алга гэж Оська чамд би лавтай хэлж байна. Уг нь тийм хөрөнгө байх ёстой, түүнийг чи өөрөө эрээрэй» гэсэн бил ээ. Тэгэхэд би тэнэг байжээ. Олон жил тэнэг хэвээр явж ажил хийж архи ууж, хүүхэн эргүүлж явлаа. Тэгэхдээ юу ч бодохгүй байжээ.

	Талхны газар улам чимээ намдаж зуухан дээр унтсан хэн нэгэн яндангаар салхин улихыг дуурайсан шиг жигтэй хурхирч байв. Долоон хүн ширээнээ шахалдан сууж, хоёр нь ширээн дээр толгойгоо тавиад хэвтэнэ. Тамхины гал улалзаж Алексейн цэвэрхэн царай, Семений улаан хүзүү, нэгний нь шувууны хошуу шиг урт хамрыг гэрэлтүүлнэ.

	— Би Парис хот ороод юм бодож эхэлсэн юм. Бидний Наян долоон хүнийг бүх дэлхийн үзэсгэлэнгийн Оросын салбар хэсгийн барилгыг бариулахаар хашир явуулсан юм. Дөрвөн хүн элдэв өвчнөөр тэндээ үхсэн. Гол нь дарснаас болсон доо. Таван хүн тэндээ амьдрахаар үлдэв. Парис гэдэг чинь нөхөд минь, лавтай гоё хот, манай бүх хот, Петербург ч дэргэд нь юу ч биш. Юуны өмнө зугаатай наргиатай хот, ажилчид нь мөн наргиа. Гоё, томоороо дэлхийд тэргүүнд орох ховор хот шүү. Тэгэхэд Жан гэдэг овогтой нэг орос хүн бидэн дээр ирж, Орост аж амьжирлага ямар байна? гэж асуусан юм. Тэгэхэд би үзэсгэлэн гэдэг үгийг зөв хэлж чадахгүй байжээ. Тэр Жан гэдэг сүрхий хүн байв. Миний эцгийн нэгэн адил дээдсийн хуулиар Оросоос хөөгдсөн хүн байлаа. Аж амьдрал гэдгийг их мэддэг болсон хүн юм.

	Клим Самгин дотроо инээмсэглэв.

	— Хожим би Орост ирээд тийм хүнтэй учирч байв. Тийм хүнийг танихад амархан, тэд өөрийн тухай огтхон ч ярихгүй, гагцхүү ажилчин ардын хувь заяаны тухай ярьдаг юм.

	— Зарим талхнаас төмсийг ихэд хүндэлдэг.

	— Тийм хүмүүсийн боддог нь, ажилчин тариачин ер бүх дэлхийн ардууд засгийн эрхийг гартаа аваасай гэнэ. Франц, герман, финлянд ер бүх хүмүүс шүү.

	— Тэр бол хүүхдийн бодол байна.

	— Байзнаарай, Семен Павлович!

	— Байзнах юу байна? Тэр ч байтугай харамсалтай байна. Үндэстэн болгонд хаан, өөрийн газар шороо, эх орон гэж бий... Чи цэргийн албан хаасан биз дээ? Цэргийн тангараг мэднэ биз дээ? Би ч цэргийн албан хаасан, Япончуудтай байлдах гээд явж байлаа. Харин миний аз дутаад хожимдсон юм, байлдаагүй. Хүн бүхэн еврей нар шиг газар шороо эх орон гэж байдаггүй бол ондоо хэрэг. Хонгор минь, хүмүүс гэдэг чинь газар шороон дээгүүр явдаг, газар дэлхий бол тэдний хөлөөс барьж байдаг юм. Газар шорооноосоо явах хүн байхгүй... 

	— Энэ үнэн гэж нэг нь гунигтай өгүүлнэ.

	— Тэр газар дэлхий чинь чиний ч юм биш, миний ч юм биш, гэхдээ чи бид цөм түүний төмс юм.

	«Юутай ухаантай хүн бэ!» гэж Самгин бас таашаан бодов.

	Хүнд ажлын орон газрыг ямар эх орон гэх билээ? гэж хамгийн сүүлд Осипын ярихыг чагнаж байгаад Самгин таг унтжээ.

	Самгин олон цаг бөх унтаж бие амарчээ. Өглөө түүнийг Осип сэрээж,

	— Галт тэрэгний буудалд очих цаг болов. Би цас хайлсан, та гар нүүрээ угаагтун. Бас цай бэлэн. Би тантай цуг явна, тэнд надад бас хэрэг байна гэжээ.

	— Сайн байна.

	Самгин элдэв олон вагон дамжин явж Рига оров. Рига ормогц уг явдлыг Кормилицынд итгүүлэн яриад элдэв хэрүүл, золгүй явдал гарч болзошгүй ба зайлшгүйн тухай нотолж, дүрвэгсдийг Орел руу нэн даруй явуулах нь чухлыг итгүүлэн ярьжээ. Чингээд Осипыг түүнд тушаагаад мөн үдшидээ Петроград орохоор явахдаа саяын аяллаар үзсэн харснаа дурсан санаж дотроо чигнэн явав.

	Түүний энэ хэдэн хоногт үзсэн хүмүүсийн дотроос цэвэрхэн царайтай Фроленковын лут том бие ялангуяа тод харагдах бүлгээ. Түүний итгэл дүүрэн эвлэг хөдөлгөөнийг дурсан санахад аятайхан агаад Фроленков тийнхүү эвтэй аятай хөдлөх гэж ихээхэн хүч гаргаж байлаа. Фроленков дархны тухай тоомжиргүй ярьж, Ловцовын шазруун үгийг тоомжиргүй чагнаж байсан нь их утгатай юм.

	«Эрэлхэг, ухаантай тэр хүн. Францад байсан бол лав өөрийн хотоос парламентад сонгогдох байсан биз. Ловцов бол хөдөөгийн танхай этгээд мөн. Тосгоны зальтай хүмүүс түүнийг хэнд ч хэрэггүй хүн гэж үзээд аливаа бэрх хэцүү ажилд юуны өмнө явуулдаг ажээ.

	Самгины дотор мөнөөхөн талхны дэлгүүрийн үүдийг эвдэж байсан байдал, зуучин Кубасовын байдал зохисгүйгээр бодогдох агаад «Хөдөө тосгонд ер хайрлагдах хүмүүс байдаг болов уу даа. Хөдөө тосгон хүмүүсийг дээш дэвшүүлэхдээ гагцхүү тэднээс салахын түүс болж дэвшүүлдэг биз. Тэдний нэр төрд дуртайг нь ашигладаг болов уу. Тэгэхдээ санаатай буюу санамсаргүй ашигладаг биз» гэж бодов. Бас тариачдын тухай Чехов, Бунин нарын бичсэн өгүүлбэрийг дурсан санана.

	Бас түүний сэтгэлийн дотор агуулан явдаг олон явдал санаанд нь орж, мөнөөхөн хашаачин Николай, нямбай зальтай Осип, шар Семен, мөнөөхөн Дорд Новогородын Сибирийн боомтын ачаа үүрэгч зэрэг олон арван шазруун хүн бодогдож, хамгийн сүүлд нь нөгөө Новогородын төмөр замын өртөөний газар зогсож байсан бавгар сахалтай, том шүдтэй эр сэтгэлд нь оржээ. Энэ бүгдээс «Манай гэмт хэрэг» гэсэн уйтгартай ном уншсанаа эрхбиш бодно. Энэ бүхнээс сэтгэл санаа тогтворгүй болж, хор шар буцлах боловч Клим Иванович Самгин хорсож уурсах дургүй бил ээ.

	«Ус голын арлыг иддэг шиг амьдрал намайг идэж буй ажээ» гэж гунигтайяа бодов. Энэ бодол гэнэт Самгин өөрөө бодсон биш, хажуугаас хүн шивгэнэсэн шиг сэтгэлд нь оржээ. Түүний сэтгэлд бодогдох хүмүүс цөм харш дайсан болж зогсоно.

	«Кутузов, Поярков, нөхөр Яков нар чухам тийм хүмүүст найдаж явдаг ажээ. Брюсов тэднийг хунхууз гэдэг зэрлэг догшин хүмүүс гэж нэрлэжээ. Ленин тэднийг хунхууз нарын толгойлогч гэж нэрлэжээ».

	Самгины уур хорсол улам бадарч байв.

	«Зэрлэг хүмүүсийн хүчээр хувьсгал хийх гэдэг бол хүн төрөлхтний түүхэнд хэзээ ч гараагүй ухаангүй явдал мөн. Тэгэхдээ дайсантай нүүр тулаад байсан үед шүү. Хасаг эрийн мөрөөдөл мөн. Разин, Пугачев нар бол хасгууд юм. Тэд Москваг тэдний дур зоригийг хавчдаг төрийн байгууллага мөн гэж үзэж Москвагийн өөдөөс боссон бил ээ. Екатерина хатан хаан Запорожийн хасгуудыг устгах гэж бодсон нь зөв» гэж даруй бодовч энэ бодол түүний сэтгэлийг тайвшруулсангүй.

	 

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 


1977 оны хэвлэлийн Хэвлэн нийтлэлийн мэдээлэл

	М. ГОРЬКИЙ

	 

	КЛИМ САМГИНЫ АМЬДРАЛ

	(ДӨЧИН ЖИЛ)

	 

	Дөрөвдүгээр дэвтэр

	 

	УЛСЫН ХЭВЛЭЛИЙН ГАЗАР

	Улаанбаатар 1977

	 

	Уран сайхны редактор Д. Сандагдорж

	Техник редактор Д. Норовсамбуу

	Хянагч Ө. Шаравдорж, Д. Наранцэцэг

	 

	Өрөлтөд 1976—7—1 

	Хэвлэлтэд 1977—1—11

	 

	Цаасны хэмжээ 84х108 / 32 

	X. х. 18 

	X. н. х. 30,24 

	Т. х. 29,37

	 

	Хэвлэсэн тоо 2800 

	 

	ХГ №5/76 

	За №278

	 

	Улсын Хэвлэлийн Газар 

	Улаанбаатар, Элдэв-Очирын гудамж 7.

	 

	Д. Сүхбаатарын нэрэмжит Хэвлэлийн комбинатад хэвлэв. 

	Улаанбаатар, Сүхбаатарын талбай, 2.

	Заметки

		[←1]
	 "Энэ утгагүй учраас итгэнэ" гэсэнэрхүү утгатай латин үг




	[←2]
	 Сайхан Франц эх орон гэсэн франц үг




	[←3]
	 Уучлаарай гэсэн франц үг




	[←4]
	 Контрбанд – хил давуулан хууль бус наймаа хийх (ЦБ)




cover.jpeg
A. M. TOPBKMI

KAUM
CAMIMHbBI
AMBAPAA

15






images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





